
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨ ҮГ

	«Улирч мартагддаггүй, мөнхөд амьдрах ном байдаг. Ийм номыг орон бүхний хүүхдүүд төрөлх хэлээрээ уншицгаадаг юм. Ийм номын нэгэнд Льюис Кэрроллын «Алиса гайхалтай оронд» хэмээх англи үлгэр орно гэж Зөвлөлтийн хүүхдийн нэрт зохиолч Сергей Михалков бахдан бичсэн байдаг.

	Дэлхийн нийтэд алдартай «Алиса гайхалтай оронд» хэмээх энэ номыг зохиолч нь Оксфордын коллежуудын нэгэнд тооны ухаан заадаг Чарльз Лютвиж Дожсон хэмээх хүн байжээ. Хэдийгээр зохиолч болох гэж бодоогүй боловч Лондоны сэтгүүлүүдэд шог хошин шүлэг бичиж түүнийгээ нууц нэрээр хэвлүүлж байжээ. Чарльз Лютвиж Дожсон өөрийн гэсэн нууц нэртэй болох гэж олон янзын аргаар оролдож, эхлээд жинхэнэ нэр «Чарльз Лютвиж»-ээ латин галигаар буулгаж «Каролюс Людовикус» болгоод «Людовикус Каролюс» хэмээн байрыг нь сэлгүүлэн буцааж англи нэр болгон хөрвүүлсэн сая «Льюис Кэрролл» болжээ.

	Энэхүү Дожсон хэмээх нь эрдэм шинжилгээний ажил, их сургуулийн хичээлдээ санаа тавин гав ганцаар амьдран суудаг агаад чөлөө цагаа хүүхдүүдтэй өнгөрөөдөг байжээ. Ялангуяа дээд сургуулийн захирал Лидделлийн гурван охин Лорина, Алиса, Эдит гуравтай яг л хүүхэд шиг тоглон наадаж зугаацдаг байжээ. Ингээд 1862 оны долоодугаар сарын навч цэцэг алаглан, нарны илч төөнөсөн нэгэн өдөр энэ гурван охинтой Темза мөрний нэгэн цутгаланд завиар зугаацан явах зуураа нарны илчинд нозоорсон хүүхдүүдийн сэтгэлийг сэргээх гэж хүүрнэсэн үлгэр нь энэхүү гайхамшигт номын үүдэл болж өгчээ. Уг үлгэрийн гол баатар нь анх эхэлж ярихаас эхлэн Алиса байсан аж. Хүүхдүүд үлгэрээ цааш цааш нь үргэлжлүүлэн яриач гэж цаг ямагт гуйсаар байсан тул зав зайгаараа ярь ярьсаар өвөл гэхэд сая нэг дууссан бөгөөд «Алиса газар дор» хэмээх нэртэй болжээ. Дожсон ийнхүү ярьсан үлгэрээ нэгэн зузаан гэгчийн дэвтэрт бичиж өөрийн гар зургаар чимэглэсээр дуусгаад 1863 оны 2 дугаар сард уг дэвтрээ Алисад бэлэглэжээ. Дожсон зурагт угаас авьяасгүй тул зурсан зургуудыг нь үзсэн бүхэн элгээ хөштөл инээцгээдэг байлаа. Номынхоо сүүлийн хуудсанд Алисын гэрэл зургийг хавсаргасан байна. Гэрэл зураг тэр үед шинэ тутам гараад байсан тул Дожсон зураг авах хорхой тусан ямагт хүүхдийн зураг авдаг байсан бөгөөд энэ номдоо хавсаргасан зургийг ч өөрөө авсан байна.

	Дожсон энэ номоо хэвлүүлэх талаар ямар ч санаа тавьсангүй. Тэр үед алдартай зохиолч гэгдэж байсан Чарльз Кенгеслийн дүү, зохиолч Хенри Кенгеслий Лидделлийнд ирж уг бичмэл дэвтрийн гайхамшгийг нээгээгүй сэн бол энэ гайхамшигт ном ор сураггүй байх сан биз ээ.

	«Алиса гайхалтай оронд» хэмээх энэ ном 1865 оны 7 дугаар сард анх хэвлэгдсэнээсээ хойш зөвхөн англид 300 илүү удаа хэвлэгджээ. Энэ номын бүх үйл явдлын өрнөлийн туршид Алиса хэд хэдэн удаа гэв гэнэт нэг бол бүр оргүй алга болчих шахтлаа багасаж нэг бол орчин тойрны нь адгуус амьтад айн ширвээдэхээр өсөж том болж байна. Тэгээд ч уг номд гарч байгаа бүх амьтад үүнтэй уялдан нэг бол өчүүхэн жижиг, нэг бол сүрлэг том, нэг бол өрөвдмөөр, хөөрхийлөлтэй, инээдтэй, нэг бол аймаар янз янз байх аж. Бас тэдний хэлэлцэх ярилцах нь нэг үе цэцэн цэлмэг, нэг үе утга учиргүй мэт юм. 

	Энэ номыг уншихад англи бус уншигчдад бол төвөгтэй бэрхшээлтэй зүйлс багагүй тохиолдоно. Юуны өмнө Льюис Кэрролл зүйрлэл, шал өөр утгатай үгийн ижил дүрс хийгээд дуудлагыг ашиглан утга санаагаа гаргах талаар гоц хүн тул цаад англи эхийн утга өөр дуудлага ижил үгс монгол хэлэнд яг тэр ухагдахууныг илэрхийлэх мөн тийм дуудлага ижил үгстэй дүйх нь огтоос үгүй тул орчуулахад их л бэрхшээлтэй аж.

	Жишээ нь: Англи хэлний утга өөр дуудлагын ижил tale, tail гэсэн хоёр үг «үлгэр, сүүл» гэсэн үг болох бөгөөд үүнийг яг тэр утгыг нь хадгалсан ижил дуудлагатай монгол үгээр орчуулна гэдэг их л бэрхшээлтэй тул цааших үйл явдал сүүлтэй холбогдон өрнөснийг харгалзан сүүл гэдэг үгийг нь хэвээр үлдээж үлгэр гэдгийн оронд зүйл гэдэг үг тавьсан болно.

	Мөн энэ зохиолдоо авсан амьтад нь английн ардын аман зохиол, үлгэр домгоос уламжилсан, англи хүний хувьд нэг бол ухаантай цэцэн, нэг бол тэнэг маанагийн бэлгэдэл болсон амьтад юм.

	Жишээ нь: «Галзуу цайллага» хэмээх бүлэгт гарч буй Малгайчин, Гурван сар туулай, Унтаахай гурав нь англи хүний хувьд амьтны элэг доог болсон галзуу солиотойн илэрхийлэл юм. Англи хэлэнд «Малгайчин шиг галзуу», «Гурван сар туулай шиг солиотой» гэх мэт зүйр үгс элбэг буй. Мөн Льюис Кэрролл номдоо авсан бусад зохиогчдын шүлгүүдийг зохиолынхоо утгыг тодруулахын тулд өөрчлөн зохиосон нь элбэг. Энэхүү «Алиса гайхалтай оронд» хэмээх номд гарч буй амьтдын зарим нь домог үлгэрийн дотор гардаг амьтад байх нь элбэг. Уг номд гарч буй нисдэг арслан хэмээх нь өрнө дахины домог үлгэрт ихэд түгэн дэлгэрсэн арслан биетэй бүргэд толгойтой, далавчтай амьтан юм. Мөн уг номын гуравдугаар бүлэгт гарч буй Додо Дронт хэмээх нэгэн зүйл шувууд нь тоть, хотон маягийн шувуудын нэгэн төрөл бөгөөд устаж үгүй болсон ажээ.

	Энэ номын үйл явдал, Алисын зүүдээр тэр үеийн английн нийгмийн байдал, хатан хаант засгийн эрх баригчдын мулгуу явдлыг уран яруу илтгэн гаргаснаараа Льюис Кэрроллын ном хүн бүрийн унших дуртай номын тоонд зүй ёсоор орж дэлхийн соёлт улс түмний хэлэнд орчуулагдсаар иржээ.

	Ийнхүү жаргалант монгол орны хүүхэд багачууд та нар зуу илүү жилийн тэртээгээс орон орны хүүхдийн дур хүслийг татсаар ирсэн «Алиса гайхалтай оронд» хэмээх номыг алган дээрээ тавин уншихаар зэхэж байнам.

	Уг номын орчуулгад алдсан эндсэн зүйл байх аваас илрүүлэн шүүмжлэхийг эрхэм уншигч та бүхнээс хүсье.

	Д. Алтанхуяг


НЭГДҮГЭЭР БҮЛЭГ. ТУУЛАЙН НҮХЭНД

	 

	Алиса голын эрэг дээр эгчийнхээ дэргэд юу ч хийлгүй суусаар ядарч эхэлжээ. Нэг хоёр удаа түүний уншиж буй номыг хяламхийн харсанд тэр нь зураг ч үгүй яриа ч үгүй юм. Алиса, зураг ч үгүй, яриа ч үгүй номын хэрэг юу байдаг юм бол доо? хэмээн бодож сууж гэнэ (Жин үдийн халуунд ихэд нозоорон суусан тул). Хонин нүдэн цэцгийн хэжээ хийнэ гэхэд босож түүнийг түүж цуглуулах төвөгтэй юм даа хэмээн бодож байтал улбар нүдтэй цагаан туулай дэргэдүүр нь дэгдэн гарч гэнэ.

	Тэр туулайг «Ээ хөөрхий, Ээ хөөрхий, би чинь бүр оройтох нь байна шүү» гэж өөртөө хэлэхэд нь Алиса түүнийг нэг их юманд бодож гайхсангүй. (Гэвч сүүлд нь бодоод үзэхэд үүнийг гайхахгүй байх аргагүй авч яг тэр үедээ ерийн л нэг зүйл шиг санагдаж байжээ). Харин туулайг хантаазныхаа халааснаас цаг гаргаж хараад яаран дэгдэхэд нь Алиса урьд өмнө хантааз өмсөж цаг зүүсэн туулай үзэж харах нь байтугай үлгэр домгоос ч сонсоогүйгээ санаж үсрэн босоод, сониуч зандаа хөтлөгдөн туулайны араас тал дундуур гүйж гарчээ. Тэгээд аз болоход туулайг хашааны дэргэдэх нүх рүү гялсхийн орчихыг харж амжжээ. Алиса ч түүний араас, эргэж яаж гарахаа бодолгүй эрчээрээ гүйгээд орчихжээ. Тэр нүх нэг үе хонгил мэт шулуухан явж байснаа гэнэт эгц цооног болж орхисонд Алиса ч биеэ татаж чадалгүй худаг руу шидсэн чулуу шиг л ойчиж орхиж гэнэ.

	Энэ цооног тийм их гүн байсан юм уу, эсвэл Алиса тийм ягуухан унаж явсан юм уу доошилсоор, доошилсоор үүнд ер эцэс төгсгөл бий болов уу хэмээн бодсоор л явж гэнэ. Нэгэнтээ чухам ямар гээч юм руу орж яваагаа харах гэж оролдсон авч урд нь уул байсан ч харагдахааргүй харанхуй байж гэнэ. Тэгээд хажуу тийш харвал хананд нь шүүгээ, номын тавиур ярайн энд тэндгүй зураг, газрын зураг өлгөөтэй байж гэнэ. Алиса тавиуруудын нэгний нь хажуугаар өнгөрөхдөө нэгэн лааз авсанд тэр нь бөөр дээрээ «Жүржийн бүржмэл» гэсэн бичигтэй хэр нь хов хоосон байж. Хоосон лаазаар ч яах юм билээ дээ, доош нь шидчих юм билүү гэж бодсон боловч гай болж хүн амьтан цохиод алчхаж магадгүй хэмээн болгоомжлоод нэг шүүгээний хажуугаар өнгөрөхдөө л хийчихье гэж шийджээ.

	Алиса «За даа ийм юм руу унаад давгүй байгаа юм чинь, байшингийн шатнаас унахыг ч юманд бодохгүй биз ээ. Тэгвэл ч манайхан намайг ямар их эрэлхэг охин бэ? гэж яриангүй шагшин магтана даа. Байшингийн дээврээс унасан ч барагтай бол ёо гэхгүй» гэж дотроо бодож гэнэ (Энэ ч ер нь итгэж болох үнэн үг ажээ). Тэгээд Алиса унаад л явж унаад л явж, унаад л явж. «Энэ нүх арай ёроолгүй юм биш байгаа даа! Би ер нь хэдэн бээрийн гүнд яваа бол? Дэлхийн төвд дөхөж яваа байх аа. Дөрвөн мянган бээр ч болсон байж болзошгүй. Энэ л ер нь дөхөж очих байх» (Алиса сургуульд ороод багагүй юм сурсныг та нар мэдэж байгаа биз дээ. Хэдийгээр яриаг нь сонсож ухаантайг нь шагших хүн ойр хавьд нь байхгүй ч гэсэн мэдсэн сурснаа давтаж явах нь муугүй л хэрэг) Ингэхэд би ер нь аль уртраг, өргөрөгт яваа юм бол? (Хэдийгээр Алиса уртраг, өргөрөг гэж юү байдгийг мэдэхгүй боловч энэ нь хэлэхэд их аятайхан үг шиг санагддаг байжээ) хэмээн чанга чанга ярьж явлаа.

	Алиса хэсэг зуур чимээгүй явснаа ахиад л «Би ингэж явсаар байгаад дэлхийн дундуур нэвт гарчихвал яана! Тэгээд толгойгоо доош нь харуулан явдаг хүмүүсийн дунд орчихвол ямар байх бол оо! Тийм улсыг чинь нүдэнд хүйтэн улс гэдэг байх аа (энэ үг өөрт нь яг оносон зөв үг биш шиг санагдсанд энэ удаад хажууд нь хүн амьтан байгаагүйд их л баярлажээ). Гэвч би тэднээс ямар улс болохыг нь асууна. Хатагтай, энэ чинь Шинэ Зеланд уу, эсвэл Австрали уу? гэж асууна (гээд их л эелдэгхэнээр мэхэсхийн ёслох гэж оролджээ). Тэгвэл тэд намайг яасан юм мэддэггүй охин бэ? гэж бодох байх! Асуух ч хэрэггүй юм байна. Улс орных нь нэр хаа нэгтэй бичээстэй байх биз» гэж ярьж явлаа.

	Нүх нь эцэс төгсгөлгүй үргэлжилсээр л... Алисад өөр хийх юм байхгүй тул бас л «Дина намайг өнөө орой их л үгүйлнэ дээ» (Дина гэж хайртай муур нь юм санжээ)

	«Оройн цайн дээр тэд сүүний нь тавгийг олоод өгчхөж чадах байлгүй. Дина минь чи энд надтай цуг яваа болоосой. Энд хий агаарт хулгана байхгүй байлаа ч чи сарьсан багваахай барьж идэж болох юм. Сарьсан багваахай чинь хулгана л гэсэн үг шүү дээ. Үгүй, ер нь муур сарьсан багваахай иддэг болов уу?» гэж ярьж байв.

	Тэгээд Алиса нойрмоглож эхэлсэн тул «Муур сарьсан багваахай иддэг болов уу? Муур сарьсан багваахай иддэг болов уу?» хэмээн давтсаар л заримдаа «Сарьсан багваахай муур иддэг болов уу?» гэж зүүрмэглэсээр Динагаа хөтлөн түүнээсээ «Дина минь чи ер нь сарьсан багваахай идэж үзсэн үү?» хэмээн асууж байна гэж зүүдэлж эхэлтэл овоолоостой хатсан навч, гишүүн дээр пид хийн уначихжээ. Ийнхүү хоосон агаарт шидсэн чулуу шиг унаж явсан Алиса арай гэж нэг юм газарджээ. Алиса огтхон ч өвдөөгүй тул хурдхан гэгч нь үсэрч босоод эргэн тойрноо харвал толгой дээгүүр нь бүх л юмс харанхуйлан, өмнө нь нэгэн урт хонгил байх агаад цагаан туулай ч мөн л түүгээр уруудаж яваа харагджээ. Алиса хормын төдий ч эргэлзэж зогссонгүй шуудхан л түүний араас ухасхийсэнд туулайг нэгэн булан тойрохдоо «Ээ чих минь, сахал минь, Ээ Бурхан минь! Би ч бүр оройтож гүйцэх нь ээ!» гэж хэлэхийг нь ч хүртэл сонсож амжжээ. Тэгээд Алиса тэр буланг тойрон гарч ирвэл туулай бараа сураггүй алга болсон, өөрөө эгнүүлэн дүүжилсэн дэнлүү бүхий намхан таазтай урт тасалгаанд ороод ирчихсэн байлаа.

	Тэр тасалгааны эргэн тойронд учиргүй олон хаалга байх авч цөмөөрөө цоожтой ажээ. Алиса тэр хаалгануудыг онгойлгох гэж хэчнээн оролдовч эс чадаад эндээс чухам яасхийж гарах билээ хэмээн гайхширан байлаа. Гэнэт нэгэн гурван хөлтэй ширээ урд нь байх бөгөөд тэр нь цулдаа шилээр хийсэн юм санжээ. Түүний дээр бяцхан алтан түлхүүрээс өөр юу ч байхгүй байсанд Алиса энэ лав аль нэг хаалганы нь түлхүүр биз гэж бодов. Гэвч тэр нэг бол томдоод нэг бол жижигдээд ер таарсангүй гэнэ. Ийнхүү хаалга болгоныг онгойлгох гэж оролдсоор бүр гайхаш тасраад байтал харц нь нэгэн бяцхан хөшиг дээр тусжээ. Тэр хөшгийг сөхөж үзвэл түүний ард 15 цун хэртэй өндөр бяцхан хаалга байж. Алиса түүний цоожинд түлхүүрээ хийж үзвэл нь яв цав таарч гэнэ!

	Алиса хаалгыг нээн үзвэл түүний цаана хулганын нүхнээс томгүй онгорхой байв. Газар хэвтээд түүгээр шагайвал урьд өмнө ер үзээгүй тийм үзэсгэлэнт цэцэрлэг байжээ. Тэгээд энэхүү харанхуй тасалгаанаас гарч эрээн цэцэг алаглан, усан оргилуур чавхадсан цэцэрлэг дундуур сэлгүүцэн явах сан гэж хэчнээн хүсэвч нөгөө бяцхан онгорхойгоор ядаж толгой нь ч багтахгүй байжээ. Алиса «Толгой маань багтлаа ч гэсэн мөр маань бас садаа болно. Яндан дуран шиг эвхчхэж болдог бол мөн сайхан аа. Ер нь эвийг нь олбол яагаад ч гэсэн болно биз ээ?» гэж боджээ. Их л олон янзын санаанд оромгүй зүйл үзэж харсан тул Алисад одоо болохгүй бүтэхгүй юм гэж ер байхгүй мэт санагдах болжээ. Тэгээд бас ч өөр нэг түлхүүр юм уу яавал биеэ яндан дуран шиг эвхэж болох тухай ном ч байж болзошгүй гэж бодоод ширээний зүг эргэжээ. Энэ удаад Алиса «Намайг уу» гэж том үсгээр их гоёмсог бичсэн цаас хүзүүнээс нь уясан бяцхан шил (Алиса “урьд нь энэ шил энд байгаагүй юм сан” гэж хэлэв) олжээ. «Намайг уу» гэх нь сайн хэрэг боловч ухаалаг бяцхан Алиса уухыг яарсангүй.

	Урьд өмнө нь, улалзаж буй цогт хүрвэл түлэгдэнэ, гараа хутгаар их гүн эсгэх юм бол цус нь мөд тогтохгүй гэх мэтээр найз нөхдийн хэлж сургамжилсан хамгийн ерийн зүйлийг хүртэл юман тоонд санахгүй байсаар түлэгдсэн, зэрлэг араатны аманд өртсөн хийгээд бусад аюулд учирсан хүүхдүүдийн тухай хэд хэдэн сайхан үлгэр түүх уншсан бөгөөд «хортой» гэсэн бичигтэй шилнээс юм ихээр уувал эрт орой хэдийд ч ямар нэгэн золгүй явдалд орох болно гэдгийг үргэлж санаж явдаг тул «эхлээд сайн шинжих хэрэгтэй хор мөн бишийг нь тайлбарласан зүйл байгаа эсэхийг нь харъя» гэж хэлээд хэдийгээр тэнд нь хор гэсэн бичиг байхгүй байсан боловч эхлээд бага багаар амсаж үзсэнээ учиргүй амттай санагдахаар нь нэг мөсөн залгилчихжээ. Энэ нь яг л интоортой жигнэмэг, хан боргоцой, цацагт хяруулын шарсан мах, бал бурам, шар тостой халуун бингийн амт шимт нэгэн дор нэгдэн нийлсэн юм шиг амттай байлаа.

	Алиса «Ямар сонин юм бэ? Би лав яндан дуран шиг эвхэгдэж байгаа байх аа» хэмээн дуу алджээ. Үнэхээр ч ийм юм болсон бөгөөд Алиса одоо өндрөөрөө арван дун хүрэхтэй үгүйтэй болжээ. Үзэсгэлэнт цэцэрлэгийн тэрхүү бяцхан хаалгаар саадгүй орж чадах болсноо санаад Алисагийн царай баясан гэрэлтэж байлаа. Гэвч цааш багасахаа болих нь уу, үгүй юу гэж хэдэн минут хүлээв. Багассаар багассаар лаа шиг нэг мөсөн алга болчих юм биш биз гэж бачимдав. Тэгвэл би ер нь ямар байх бол оо! гэж гайхав. Бас үлээгээд унтраачихсаны дараа дөл нь ямархуу байдгийг ер санахгүй тул чухам ямар байдгийг ургуулан бодож үзэв.

	Ингээд хэсэг зуур азнасан авч өөр гоц гойд юм болоогүй тул шууд л цэцэрлэгт очдог хэрэг гэж боджээ. Тэгээд нөгөө үүд рүүгээ очтол түлхүүрээ ширээн дээр орхисноо санаад эгж ирвэл Алиса үсрээд ч, дэвхрээд ч түлхүүрт хүрэхээсээ өнгөрсөн байжээ. Түлхүүр нь шилэн ширээг нэвт харагдах бөгөөд Алиса ширээний хөл өөд авиравч гулсаж унаад ер болохгүй байлаа. Ингээд хамаг арга чадлаа барж гүйцээд шалан дээр сууж уйлж гарчээ. Тэгээд Алиса «За, за! Уйлаад ямар ч тусгүй!» хэмээн өөрийгөө зандарчээ. Ер нь Алиса тэр болгон хэлснээ дагаж мөрддөггүй боловч өөрөө өөртөө муугүй зөвлөгөө өгдөг бөгөөд аливаа юманд хоёр өөр хүн болох их дуртай, тэр ч байтугай зарим үед нүднээсээ нулимс бөмбөртөл өөрийгөө загнадаг байлаа. Нэг удаа өөрөө өөртэйгөө модон бөмбөг цохиж тоглож байгаад булхайцсан тул өөрийгөө алгадах гэж оролдсоноо дурсжээ. Тэгээд «Хоёр хүн болох гэж Алиса оролдохын хэрэг алга. Одоо бол надаас, төлөв томоотой нэг хүний хэртэй юм ч үлдсэнгүй» гэж сэтгэжээ. Ширээн дээр бяцхан шилэн хайрцагтай юм байхыг үзээд онгойлговол дээрээ «Намайг ид» гэж жимсээр гоёмсоглуулж бичсэн бичигтэй маш жижигхэн боов байжээ. Алиса «Ашгүй, үүнийг идэлгүй яах вэ. Эсвэл би өндөр болоод түлхүүрээ авчихна эсвэл би бүүр өчүүхэн амьтан болоод хаалган доогуур шургаад гарчихна. Юу ч болсон идчихэд буруутах юм алга!» гэж боджээ.

	Алиса нөгөө боовноосоо эмтлэн амсаад зулай дээрээ гараа тавин юу болохыг хүлээж байснаа ер нь нэг их гоц юм мэдэгдсэнгүйд их л гайхжээ. Боов идлээ гээд нэг их өөрчлөгдөж хувирахгүй нь мэдээж боловч Алиса ер бусын зүйл болно хэмээн итгэж хүлээсээр нэгэнт дассан бөгөөд ерийн байдлаараа байх нь уйтгартай хэрэг гэж боддог боллоо. Тэгээд л боовоо нэг мөсөн үмхчихжээ.


ХОЁРДУГААР БҮЛЭГ. НУЛИМСАН ЦӨӨРӨМ

	 

	Алиса «Гайхамшигтай, гайхамшигтай!» хэмээн хашхирав.

	Яг энэ үед сэтгэл ихэд догдолсондоо англиар хэрхэн ярьдгийг бараг мартчих шахжээ.

	«Би одоо яг л сунадаг дуран шиг л сунасаар л байна! (Тэгээд доошоо харвал хөл нь тээр доор бараг л харагдахтай үгүйтэй болсоор байсан тул)

	«Хөл минь баяртай! Чамд минь одоо хэн гутал оймсыг чинь өмсүүлж байна даа? Би ч бүр чадашгүй! Би чамайгаа арчилж байхын аргагүй холдсон болохоор чи л өөрийгөө яаж ийгээд байж байхаас өөр аргагүй болжээ» хэмээн хашхираад «Гэвч тэдний эв аргыг олж байхгүй бол тэд миний явах гэсэн зүг рүү явахгүй шүү! Аа тийм, шинэ жилээр тэдэнд цоо шинэ гутал бэлэглэж байх юм байна шүү» гэж боджээ.

	Ингээд гутлаа чухам яасхийж бэлэглэх тухайгаа бодож эхэлжээ. «Тусгай элчээр илгээх юм байна шүү, өөрийнхөө хөлд бэлэг илгээнэ гэдэг мөн ч инээдтэй зүйл байх биз ээ! Дээр нь бичсэн бичиг нь мөн ч сонин байх биз ээ.

	Хэнд: Алисын эрхэм хүндэт баруун хөлд

	Хаана: Зуухны өмнөх хивс

	Алисаас сайн сайхан бүхнийг хүсэн ерөөе!

	Би мөн ч тэнэг юм ярьж байна даа!» хэмээн бодож суужээ. Гэтэл толгой нь гэнэт тасалгааны таазанд таг хийтэл тулж гэнэ. Алиса энэ үед бараг 9 тохой илүү өндөр болсон байлаа. Тэгээд бяцхан алтан түлхүүрээ хурдхан шиг аваад цэцэрлэгийн хаалга руу очсон боловч хажуулдаж хэвтээд тэрхүү үзэсгэлэнт цэцэрлэгийг өрөөсөн нүдээрээ харан санаа алдахаас өөр ямар ч арга байсангүй. Алисад тэр цэцэрлэгт орох найдлага алга болжээ.

	Алиса өндийж суугаад уйлж гарчээ. «Чи ичихгүй байна уу? Ийм том охин байж уйлаад л. Уйлахаа боль гэж би чамд хэлж байна шүү» хэмээн өөрийгөө зандарсан авч усан бөмбөлөг хоёр хацрыг нь даган бөмбөрсөөр л эргэн тойронд нь дөрвөн цун илүү гүн нулимсан цөөрөм тогтсон нь тасалгааны хананы тэг дундуур татан байлаа.

	Тэгсээр алсаас хөлийн чимээ сонсогдсонд юу явж байгааг харах гэж нулимсаа арчин харвал Цагаан туулай байдгаараа гоёчихсон, өрөөсөн гартаа хос цагаан арьсан бээлий, нөгөө гартаа том гэгчийн дэвүүр барьчихсан их л яаран явах бөгөөд «Гүн авхай минь! Гүн авхай минь! Намайг удсанд бүү хилэгнэж үзээрэй» хэмээн амандаа үглэх ажээ. Энэ үед Алиса харагдаж үзэгдсэн болгоноос тус дэм гуйхад бэлхэн байсан тул туулайг дөхөж ирэхэд нь их л өрөвдөм дорой дуугаар «Эрхэм ноён та» хэмээн ам ангайтал туулай ухасхийн цагаан арьсан бээлий, дэвүүрээ шидчихээд харанхуйн зүг яаран сандран алга болжээ.

	Алиса бээлий дэвүүр хоёрыг нь аваад халууцан нозоорч суусан тул дэвүүрээр нь дэвсээр л суулаа. Тэгээд «Ээ хөөрхий! Өнөөдөр ер нь яасан хачин өдөр вэ. Өчигдөр бол бүх юм янзаараа л байсан шүү дээ. Арай би урьд шөнө өөрчлөгдчихсөн юм биш биз дээ. Өнөө өглөө босохдоо би ямар байлаа? Арай л өөр байсан шүү. Хэрэв би урьдын Алиса биш юм бол одоо чухам хэн болоод байна вэ? Энэ чинь сүрхий будилаан байна даа» гэж бодов. Тэгээд үе тэнгийнхээ бүх л хүүхдүүдийг нэр зүсээр нь дурсан өөрөө тэдний хэн нэг нь болон хувирчихсан юм биш биз гэж санав.

	 

	«Би бол Эда яасан ч биш. Тэр чинь урт буржгар үстэй. Гэтэл минийх тийм буржгар биш. Би бүр яасан ч Мейбел биш. Би бүхнийг мэднэ. Гэтэл түүний мэдэх юм даанч өчүүхэн шүү дээ. Тэгээд ч Мейбел бол Мейбел, Алиса бол Алиса л байх шүү дээ. Ер нь би мэддэг бүх зүйлээ мэдэж байна уу, үгүй юу шалгаж үзье байз. Дөрвөн тавын арван хоёр, дөрвөн зургаа арван гурав, дөрвөн долоо, ээ хөөрхий! Энэ янзаар бол ч би ер нь хорь хүрэх тоог ер олохгүй нь ээ! Үржүүлэхийн хүрд ч нэг их гоц зүйл биш л дээ. За тэгвэл газар зүйн мэдлэгээ шалгаад үзье. Лондон чинь Парисын нийслэл, Парис чинь Ромын нийслэл, Ром чинь, үгүй ээ, энэ бүр огт худлаа. Би лав Мейбел болж хувирсан байх аа! Ер нь л «Бяцхан матар» гэдэг шүлгээ уншаад үзье» гээд яг л хичээл хариулж байгаа юм шиг гараа өвдгөн дээрээ зөрүүлэн суугаад 

	 

	Бяцхан матар яаж

	Гялалзах сүүлээ уртасгаад

	Бургих Нилийн усыг

	Гялтганах хайрсандаа шингээнэ вэ?

	Хэчнээн ч хөгжилтэй үрчилзэж

	Хумс хуруугаа сунгаж

	Баясан инээж эрүүгээ тосон

	Бяцхан загаснуудыг урин дуудна вэ!

	 

	хэмээн уншсан боловч дуу нь хүртэл эвгүй сонсогдож үг нь хүртэл нэг л өөр санагдаж байлаа. Хөөрхий Алиса «Үгүй ээ. Би бүр шал буруу уншчихлаа. Ер нь би Мейбел болсноос хаашаа ч зайлахгүй нь. Тэгээд тэдний өөдгүй жижиг байшинд ядаж тоглох олигтой тоглоом ч үгүй дэмий суух болно. Урьд өмнө үзсэн сурснаа ахиад л эхнээс нь үзэх болно. Хэрвээ л би Мейбел болсон байвал эндээ л байхаас өөр замгүй. Тэднийг хүрч ирээд гарч ирээч гэж дуудсан ч эндээс гарахгүй. Тэднээс би хэн бэ? гэж асуугаад л Алиса л гэвэл эндээс гарна, Алиса биш гэвэл эндээ л байна. Тэд энэ рүү ядаж шагайж хардаг болоосой. Гав ганцаараа байна гэдэг ямар хэцүү хэрэг вэ?» хэмээн үглэсээр л нүдийг нь нулимс бүрхсээр л байлаа.

	Ийнхүү үглэн суусаар гар луугаа харсанд Алиса туулайн бяцхан цагаан бээлийг өмсчихсөн сууж байгаагаа үзээд ихэд гайхжээ.

	«Яагаад би үүнийг өмсчихсөн байдаг билээ? Аягүй бол ахиад жоохон болчихсон байх аа» хэмээн сэтгээд ширээ рүү очин өөрийгөө сацуулж үзвэл дөнгөж хоёр тохой хэртэй өндөр болсон бөгөөд өндрийнх нь хэмжээ улам л доошилсоор байлаа. Энэхүү улам бүр багасан байгаагаа дэвүүр барьж буйгаас ийм боллоо гэж мэдээд ёстой л ор сураггүй алга болчихоосоо өмнөхөн түүнийг хаяж орхижээ.

	Хэдийгээр гэнэтийн өөрчлөлтөөс ухаангүй айсан боловч Алиса хумхын тоос шиг оргүй алга болчхоогүйдээ баярлан «Аюулаас арай гэж мултарлаа шүү! Одоо л ёстой цэцэрлэгт гүйж ордог хэрэг» гэж бодоод хаалга руу очтол хаалга цоожтой агаад бяцхан алтан түлхүүр урьдын адил ширээн дээрээ байж байлаа. Тэгээд хөөрхий Алиса урьдынхаасаа ч илүү жижигхэн болчхоод түлхүүрт хүрэх аргагүйдээ бачимдан зогсож байлаа. Гэтэл яг энэ үед хөл нь халтиран учиргүй их шорвог усанд эрүүгээ тултал орчихжээ. Анхандаа далайд уначихлаа гэж санасан бөгөөд «Тэгвэл би гэр лүүгээ галт тэргээр буцчихаж болно» гэж боджээ. Алиса амьдралдаа дөнгөж ганц удаа далайн эрэгт очиж үзсэн бөгөөд англи нутгийн аль ч эрэгт очсон олон арван хөлөг онгоц, модон хүрзээр элс ухсан хүүхдүүд, байшин барилга, түүний цаана төмөр замын буудал байдаг юм байна гэж санасан юм санжээ. Гэвч есөн тохой өндөр байхдаа уйлсан нулимсан цөөрөмдөө уначихсанаа удалгүй мэдээд «Юунд би ийм их уйлав даа» хэмээн үглэсээр цөөрмөөс гарах аргаа хайн сэлсээр л байлаа. Ингэж явах зуураа Алиса «Их уйлсны шийтгэл энэ биз ээ. Уйлсан нулимсандаа живж үхэх нь ээ. Хэдийгээр өнөөдөр юм бүхэн хачин санагдах авч ёстой үүн шиг хачин юм үгүй биз ээ!» гэж бодож явжээ.

	Гэтэл өөрөөс нь холгүй ус цүл цал хийхийг сонсоод юу явж байгааг үзэх гэж чимээ гарсан зүг рүү сэлжээ. Анхандаа лав усны үхэр юм уу далайн хав биз гэж бодсон боловч тэр нь ерийн нэг хулгана байжээ. Тэгээд Алиса «Энэ хулганатай ярих хэрэг байна уу, үгүй юу? Энд ер нь юм бүхэн ер бусын сонин юм.

	Магадгүй энэ хулгана ярьдаг ч байж болох юм. Ярих гээд оролдоод үзэхэд буруудах юу байх вэ?» гэж бодоод «Хөөе Хулгана, чи энэ цөөрмөөс гарах замыг мэдэх үү? Би ч бүр энэ хавиар сэлсээр байгаад цуцаж орхилоо» гэж хэлжээ. Тэгтэл нөгөө хулгана түүнийг ихэд сонирхон хараад өрөөсөн нүдээрээ ирмэх шиг болсон боловч юу ч дуугарсангүй. Тэгэхлээр нь Алиса «Энэ лав англиар ойлгодог ч үгүй биз. Дайчин Вильгельмийн үед энд ирсэн франц хулгана болж таарлаа» (Тэр бээр түүхийн тэр хэрэг явдал аль хэр эрт цагт болж өнгөрснийг сайн мэддэггүй юм санжээ) гэж боджээ. Тэгээд франц хэлнийхээ сурах бичгийн хамгийн эхэнд байдаг «Ou est ma chatte?» (муур минь хаана байна?) гэдэг өгүүлбэрийг хэлсэнд нөгөө хулгана ухасхийн үсрээд айсандаа бөмбөлзтөл чичрэн байлаа. Алиса хөөрхий дорой амьтныг айлгачихсандаа санаа зовон «Намайг уучлаарай. Муураас айдгийг чинь би бүр ор тас мартчихаж» гэж яаран сандран хэлжээ. «Муураас айдаг шүү! Хэрэв чи миний адил хулгана байсан бол муураас айхгүй байх уу?» гэж хулгана уурсан хашхирчээ. Алиса «Мэдээж хэрэг. Яалаа гэж. Намайг ингэж хэлсэнд битгий уурлаарай. Гэвч хэрэв чи манай Динаг (муур нь) харах юм бол муурт өөрийн эрхгүй дасна даа. Миний Дина мөн ч хөөрхөн, номхон амьтан шүү. Чамд би түүнийгээ үзүүлэх юм сан. Тэр минь галын захад хүрчигнэн суугаад, сарвуугаа долоон нүүрээ угааж байдаг юм. Илбэхэд хэчнээн таатай зөөлхөн гэж бодно. Хулганыг ч ёстой гаргадаггүй амьтан даа» гэснээ «Хүүе уучлал гуйя!» хэмээн ахиад л хашхирчээ.

	Айсандаа сүүлний нь үзүүр хүртэл чичгэнэн байсан хулгана «Чи ер нь надад иймэрхүү юм ярих гэж хүсээд байгаа юм уу! Өөдгүй, зэвүүн, болхи амьтан муурт бидний удам судар угаас дургүй. Ахиад үүн тухай бүү дурсаарай» гэж зандарчээ.

	Алиса ч яриагаа хурдхан өөр зүйлд шилжүүлье гэж бодоод «Ахиад би яасан ч энэ тухай дурсахгүй. Харин нь та-та-нохойд хайртай юу?» гэсэн боловч хулгана хариуд нь юу ч дуугарсангүй.

	Тэгэхлээр нь Алиса «Манай хөршийнд нэг аятайхан бяцхан нохой байдаг юм. Гялалзсан нүдтэй терриер1 нохой. Хүн юм шидэж өгөхлөөр шүүрч авдаг, оцойж суугаад хоол нэхдэг юм. Би ч заримыг нь мартчихжээ.

	Эзэн нь түүнийгээ их л ашигтай амьтан, олон олон үхэр оготно барьсан гэдэг юм» гэж ярьжээ. Тэгтэл хулгана байдаг чадлаараа сэлэн холджээ. Алиса түүнийг гомдоосноо мэдээд ахин дахин уучлал гуйж «Хонгор бяцхан Хулгана минь, чамайг дургүй байвал муур, нохойны аль алины тухай ам ангайхаа болъё хэмээн араас нь аргадан дууджээ. Хулгана үүнийг сонсоод Алисын зүг буцаж сэлжээ. Түүний царай нь хувхай цагаан болсон бөгөөд (хорссондоо тэр гэж Алиса боджээ)

	— Эрэг рүү явцгаая. Тэнд би чамд бүх түүхээ ярьж өгье. Тэгвэл яагаад муурт дургүй байдгийг минь ойлгох биз гэж чичиргэнэсэн дуугаар өгүүлжээ.

	Үнэхээр ч явах цаг болжээ. Цөөрөмд есөн шидийн жигүүртэй жигүүргүй амьтад унасан байх агаад тэдний дунд нугас, галуу, бяцхан бүргэд ч бас байх ажээ. Ингээд Алисаг эргийн зүг сэлэхэд тэд түүний араас даган хөвцгөөлөө.

	 

	 


ГУРАВДУГААР БҮЛЭГ. ЧӨЛӨӨТ УРАЛДААН

	 

	Эрэг дээр цугларсан амьтад цөм л голдоо ортол норчихсон, өд сөдтэйнх нь өд сөд өрвийчихсөн, үс ноостойнх нь үс ноос жулмайчихсан, тух тавгүй дор бүрдээ л уур уцаартайхан байцгаалаа.

	Юуны өмнө яаж өд сөд, үс ноосоо хатаах тухай зөвлөлдөцгөөж, хэдэн минут өнгөрөхөд Алиса энэ амьтадтай нэг насаараа ижилдэн дассан юм шиг элэгсэг дотно ярилцан суугаа нь өөрт нь ерийн хэрэг шиг санагджээ. Чухамдаа Алиса Лоритой2 удтал зөрөлдөн маргасан бөгөөд тэр нь сүүлдээ зөвхөн л «Би чамаас ахмад тул илүү юм мэднэ» гэхээс өөр юм дуугарахаа больжээ. Чухам хэдий хэр настайг нь асуухад хариу хэлэхээс татгалзсанд ярих зүйл үүгээр дуусжээ.

	Тэгж байтал тэдний дундаас нэлээн нэр хүндтэй мэт санагдсан хулгана «Цөмөөрөө сууцгаагаад миний үгийг сонсоцгоо. Би та нарын өд сөд, үс ноосыг одоохон хатаагаад өгье!» гэж хэлэв. Бусад амьтад ч хулганыг тойрон нэгэн том хүрээ болон сууцгаажээ. Хурдхан шиг биеэ хатаахгүй бол өвчин эмгэг тусчихна гэж айсандаа Алиса хулганыг царайчлан харсаар суулаа. Хулгана их л ихэмсэг байдлаар хоолойгоо засаад «За, цөм бэлэн болсон уу? Энэ бол миний мэдэх хамгийн хуурай зүйл. Бүгд чимээгээ намдацгаана уу!» хэрэг явдал нь Паптанд ивээгдсэн дайчин Вильгелмийг хожим нь эзлэн түрэмгийлэх байлдан дагуулахад дадсан англичууд өргөмжлөн гаргажээ. Мерки, Нортумбрийн гүн Эдвин, Моркар нар хэмээн ярьж байтал Лори «Тий тий» гэж чичирсэнд Хулгана хөмсөг зангидсан боловч их л эелдгээр «Та юм хэлэв үү?» гэвэл Лори яаран «Би биш» гэж.

	Хулгана «Би таныг хэллээ гэж бодсон юм. За цааш нь ярья. Мерки, Нортумбрийн гүн Эдвин, Моркар хоёр түүнийг дэмжиж, Кантербурийн эх оронч хамба ч үүнийг зүйтэй гэж үзжээ» гэтэл Нугас, «Юу үзсэн юм бэ?» гэж асууж, Хулгана «Үүнийг, үүнийг гэж юү гэсэн үг болохыг чи мэднэ шүү дээ» гэж уурсан хариулж, 

	Нугас «үүнийг» гэдгийг би мэдэж байна. Энэ чинь миний хувьд бол голдуу мэлхий юм уу чийгийн өт гэсэн үг.

	— Хамба чухам юу үзээ вэ? гэж л би асуусан юм» гэжээ.

	Хулгана энэ асуултыг нэг их хайхарч үзсэнгүй хурдхан «Эдгар Ателинтай цуг явж Вильгельмтай уулзан түүнийг хаан ширээнд өргөмжлөх нь зүйтэй гэж үзжээ. 

	Эхний үед Вильгельм гайгүй нэг байж гэнэ. Гэвч түүний бүдүүлэг догшин хэмээн үргэлжлүүлэн ярьж байснаа Алисад хандан «Хөөрхий минь, одоо хэр зэрэг болж байна даа?» гэж асуужээ.

	Алиса «Уснаас ямар гарсан яг л тэр чигээрээ л байна. Ярьж байгаа зүйл чинь биеэ хатаахад нэмэр болохгүй бололтой» хэмээн гонгинон хариулжээ. Тэгтэл Додо3 өндийж ирээд «За ер нь энэ тухайд бол яаралтай арга хэмжээ авахыг зөвлөгөөнд оролдогчдоос шаардаж байна» гэж их сүржин мэдэгдсэнд бүргэдийн хүүхэн «Англиар яриарай! Энэ урт үгнүүдийн чинь заримынх нь утга санааг би мэдэхгүй байна. Чи өөрөө ч бас л үүнийгээ мэдэхгүй байгаа биз» гээд инээдээ нууж ядан тонгойход нь бусад шувуудын зарим нь их л чангаар хөхрөлдөцгөөжээ. Тэгэхлээр нь Додо гомдсонгүй дуугаар «Норсон өд сөд үс ноосоо хатаах ганц сайн арга бол чөлөөт уралдаан гэж би хэлэх гэсэн юм» гэжээ. Алиса сониучдаа ч биш ер нь хэн ч учрыг нь асуух янзгүй шиг болохоор нь «Чөлөөт уралдаан гэж юү юм бэ?» гэж асуусанд Додо

	«Тайлбарлаад байх ч юм алга. Шууд л уралдаанаа эхлэхээр аяндаа ойлгоно» гээд уралдах замаа гортиглон татаад (уралдах замын хувьд тогтсон хэлбэр байх албагүй гэжээ) бүгдээрээ тэр зам дээрээ зогсоцгоожээ. Энэ уралдаанд «нэг, хоёр гурав» гэж дохио өгөх ч хэрэггүй бөгөөд уралдах дуртай бол гүйгээд л дургүй бол дундаас нь гараад л дур дураараа гүйцгээх тул уралдаан хэдийд дуусах нь тодорхойгүй байлаа. Тэгээд нэг цаг хагас илүү гүйлдэцгээсний эцэст тэд усанд унахынхаа өмнө ямар байсан яг л тийм болцгоожээ. Тэгтэл Додо «Уралдаан дууслаа» гэж зарласанд бүгдээрээ түүнийг тойрон шаваад «Хэн түрүүлсэн бэ» хэмээн асууцгааж эхэлжээ. Энэ асуултад Додо тэр дор нь хариулчхаж чадахгүй тул шанаагаа тулан (яг Шекспирийн зураг шиг) удтал бодлогошрон суужээ. Энэ завсар бусад нь амьсгаа даран хүлээсээр л байлаа. Тэгж тэгж «Цөмөөрөө түрүүлсэн, бүгдээрээ шагнал авна» гэжээ. «Хэн биднийг шагнах юм бэ» гэж нэгэн зэрэг асууцгаасанд Алисаг заан «Энэ охин шагнана» гэжээ. Тэгтэл тэнд байсан амьтад цөм л «Шагнал! Шагнал!» хэмээн шуугилдсаар Алисаг тойрон бүчжээ.

	Алиса яах аргаа олж ядаад гайхаш тасрахдаа халаасаа тэмтэрвэл бяцхан хайрцагтай чихэр байж байлаа (Аз болоход давстай усанд нороогүй байжээ), тэгээд түүнийгээ бүгдэд нь тарааж өгчээ. Тэгсэн чинь «Энэ охин өөрөө шагнал авах ёстой шүү дээ» гэж Хулгана анхааруулсанд Додо «Өө тэгэлгүй яах вэ? Халаасан саванд чинь өөр юу байна вэ?» гэж Алисагаас их л нухацтай асуужээ.

	Алиса «Хуруувчнаас өөр юм байхгүй» хэмээн урамгүйхэн хариулж гэнэ. Додо «Түүнийгээ нааш нь өг» гэжээ. Тэгээд тэр «Энэ үзэсгэлэнт хуруувчаар танд бэлэг барья» хэмээн сүртэй гэгч нь гардуулж бусад амьтад түүнийг ахин шавцгаажээ.

	 

	Хэдийгээр Алиса энэ бүх зүйлийг ямар ч утгагүй юм гэж бодсон боловч тэднийг их ёсорхуу байхаар инээж ч чадсангүй зүгээр л нэг мэхэсхийн ёслоод нөгөө хуруувчаа авчээ. Үүний дараа чихрээ идэцгээх болж жижиг шувууд чихэртээ хахан бие биеийнхээ шил рүү алгадацгаан том нь «бидэнд энэ чинь амтагдах ч үгүй байна» хэмээн өгүүлэл тавьцгаасан тул их будилаан үүсжээ. Гэвч тэд яаж ийгээд хувьдаа оногдсоныг идэж аваад чимээ дарагдаж ахин тойрч сууцгаагаад бидэнд өөр сонин юм ярьж өгөөч гэж Хулганыг гуйцгаажээ. Алиса түүнд «Яагаад М. Н4 хоёрыг жигшдэг болсон тухай өөрийнхөө түүхийг ярьж өгнө гэсэн шүү дээ» хэмээн ахиад гомдоочих вий гэсэндээ М. Н хоёрыг шивгэнэн асуужээ. «Миний энэ их урт, уйтгартай зүйл шүү» гэж Хулганыг хэлсэнд Алиса хулганын сүүл рүү гайхширан харж «Тийм ээ, таны сүүл аргагүй л урт шүү. Харин яагаад үүнийг уйтгартай гэж байгаа юм бол» хэмээн энэ тухай бодлогошрон суутал нь Хулгана нэг иймэрхүү зүйл ярьжээ.

	Тэгтэл хулгана «Чи ер нь сонсож байгаа шинж алга аа! Юу бодоод суугаа юм бэ?» хэмээн Алисаг зандран асуусанд Алиса их л гэмшингүйгээр «Уучилна уу. Миний бодоход Та одоо лав тав дахь шаддаа хүрч байх шиг байна» гэжээ. Хулгана их л уурсан «Юун тав дахь шад вэ?» хэмээн хашхирч «Чи ийм дэмий балай юм ярьж намайг сонжихоо боль!» гээд босоод яваад өгчээ. Алиса «Би ер таныг өөлөх сонжих гэж санаагүй билээ. Тэгэхдээ та их л гомдомхой амьтан шүү дээ!» хэмээн биеэ өмөөрсөнд Хулгана хариуд нь шогширмор болж гэнэ. «Эргэж ирээд намтраа ярьж өгөөч» гэж Алиса болон бусад амьтад зэрэг зэрэг хашхирсан боловч Хулгана ихэд дургүйцэн толгойгоо сэгсрээд хурдлан алхаж гэнэ.

	Тэгээд түүнийг далд ороход нь тоть «Хөөрхий минь энд үлдсэнгүй нь юутай харамсалтай хэрэг вэ?» гэж, хөгшин хавч «хүү минь юмны түрүүнд битгий цорволзож бай! Энэ ч чамд сургамжтай хэрэг боллоо» хэмээн охиноо сургамжилсанд охин нь «Ээж минь та амаа тат! Та ч заримдаа газар тэнгэр нийлтэл загнадаг шүү дээ» хэмээн ширүүхэн хэлээд авчээ. Алиса «Дина минь энд байгаа сан бол түүнийг ганц гишгүүлэхгүй бариад ирсэн дээ!» гэж хэнийг ч онцлолгүй зүгээр л нэг хэлж гэнэ. Гэтэл Лори «Дина гэж юү юм бэ? Надад ярьж өгч болох сон болов уу?» хэмээсэнд Алиса ер нь энэ тухайд бусдаар шалгаалгадаггүй зангаараа «Дина гэж манай муур л даа. Тэр маань ёстой хэний ч санаанд ормоор, ормооргүй тийм айхавтар хулганын ангуучин байхгүй юу! Шувууг бол ч бүр гаргаахгүй. Энд байгаа бол энэ бяцхан шувуухайнуудыг ёстой нэг түйвээж байна аа даа» гэчихсэн чинь энэ яриа нь тэдэнд их л юм бодогдуулсан бололтой зарим шувуу тэр дорхноо дэрхийн нисэж, хөгшин шаазгай далавчаа хумин «Шөнийн агаар хоолойд минь нийцэхгүй. Явалгүй горьгүй нь» гэж, канар бялзуухай «Хүүхдүүд минь явцгаая. Энэ чинь одоо та нарын унтаж байдаг цаг» хэмээн чичирхийлсэн хоолойгоор дэгдээхэйнүүдээ дууджээ. Энэ мэтчилэн тэд бүгдээрээ янз бүрийн шалтаг тоочин явцгаасаар Алиса гав ганцаараа хоцорчээ. Тэгээд Алиса «Динагийн тухай би юунд дурсав даа! Тэр минь ертөнцөд хосгүй муужгай гэдэг нь үнэн ч энд нэг ч амьтан түүнийг минь тоохгүй юм! Дина минь! Чамайгаа би ахин үзэх болов уу!» хэмээн гиншгэнэн өгүүлээд ганцаардан байгаагаа бодон ахиад л уйлж гарчээ.

	Тэгтэл алсад хөлийн чимээ гарахыг сонсоод хулгана лав уур нь гарчхаад надад намтраа ярьж өгөхөөр ирж байгаа биз гэж бодоод харанхуйн зүг бүлтийтлээ ширтэн суулаа.

	 

	 

	 


ДӨРӨВДҮГЭЭР БҮЛЭГ. ТУУЛАЙН БАЙШИНД

	 

	Гэтэл энэ нь нөгөө цагаан туулай байлаа.

	Тэр бээр ямар нэгэн юмаа гээчихсэн мэт ийш тийш сэртэлзэн ягуухан дэгдэн ирж явах бөгөөд «Ээ Гүн ахайтан минь! Гүн ахайтан минь! Бодоод бодоод бодын шийр дөрөв гэгчээр бөндгөрөөсөө гарцаагүй салах нь ээ! Би ер түүнийг хаана хаячихдаг байна аа?» хэмээн үглэх ажээ. Алиса ч түүнийг дэвүүр, цагаан илгэн бээлий хоёроо эрж явна гэдгийг дорхноо таамаглаж сайхан санаа өвөрлөн ойр зуур эрсэн боловч том тасалгаа, шилэн ширээ, бяцхан үүд гээд л усанд унахаас нь өмнө байсан бүхэн ул мөргүй алга болсон байлаа. Гэтэл туулай Алисаг үүгээр түүгээр бөгтгөнөн явахыг үзээд «Хөөе Мэри Анна, чи энд юу хийж яваа юм бэ? Одоохон гэр лүүгээ гүйгээд миний бээлий, дэвүүр хоёрыг авчир! Шалавлаач!» хэмээн их л ууртай хашхирчээ. Алиса ч айсандаа хариу ам ч ангайж чадсангүй заасан зүг рүү нь ум хумгүй гүйлээ. Тэгээд ийнхүү явах зуураа «Намайг лав шивэгчнээ гэж бодох шиг бололтой. Намайг хэн болохыг минь мэдвэл яасан их гайхах бол. Хэрэв би болдог л юм бол бээлий дэвүүр хоёрыг нь заавал аваачиж өгнө дөө» хэмээн үглэсээр л байлаа. Гэтэл өмнө нь нэгэн бяцхан байшин байх бөгөөд үүдэн дээр нь «Ц. Туулай» хэмээн бичсэн хүрэл таваг хаяг өлгөөтэй байлаа. Алиса ёстой жинхэнэ Мэри Аннатай тааралдчихвал дэвүүр бээлий хоёрыг нь олсон юмгүй гар хоосон буцах болно гэж айсандаа үүд хаалгыг нь ч тогшилгүй ороод шуудхан дээд давхар луу нь гүйгээд гарч гэнэ.

	«Туулайд зарагдаж явах гэж мөн сонин оо. Аягүй бол Дина намайг бас тийм юм хий гэж захирч тушаах байх аа. Хэрэв Динаг ийнхүү хүн амьтанд тушаал өгөөд байвал түүнийг гэр орондоо байлгах хүн олдохгүй байх аа» хэмээн ганцаараа үглэн явсаар нэг мэдэхэд Алиса нэгэн жижигхэн үзэсгэлэнт өрөөнд ороод ирсэн байлаа. Тэр өрөөний цонхны дэргэд бяцхан ширээ байх ба түүний дээр нэг дэвүүр, хэдэн бээлий байлаа. Тэгээд бээлий, дэвүүр хоёроо аваад гарахаар завдтал толины хажууд нэг жижигхэн шилтэй юм байхыг харж гэнэ. Хэдийгээр энэ удаад тэр шилэн дээр нь «Намайг уу» гэсэн бичиг байхгүй байсан боловч Алиса «Ямар нэгэн юм идэх уухад заавал ч үгүй нэг сонин юм тохиолддог шүү дээ. Тийм болохоор энэ шилтэйг уугаад чухам юу болохыг нь үзье. Үүнийг уучихвал лав том болох байх аа. Ийм өчүүхэн амьтан байна гэдэг ч мөн яршигтай юм» хэмээн бодоод лонхны лацыг ховхлон уужээ.

	Тэгтэл ч ёстой л санасан юм сэтгэлчлэн бүтэж шилтэй юм талдаа ч ороогүй байтал Алисагийн толгой байшингийн таазанд тулсанд золтой л хүзүүгээ хугалчихсангүй арай гэж бөхийж амжиж гэнэ. Тэгээд Алиса «За энэ ч бүүр хэтэрлээ. Мэдсэн бол тийм их уудаггүй байж. Гэвч одоо би үүнээс илүү том болохгүй биз. Хэрэв үүнээс хэтэрвэл би хаалгаар гарч чадахаа болино» гэж амандаа гүвтнээд нөгөө шилтэй юмаа буцааж тавьжээ. Гэвч хожимджээ. Алиса өссөөр л, өссөөр л байв. Арга ядахдаа шалан дээр өвдөглөн сууж, дараа нь өрөөсөн гараараа хаалга тохойлдож, нөгөө гараа дэрлэн хэвтэж гэнэ. Ингээд бүүр багтаж шингэх газраа олж ядаад өрөөсөн гараа цонхоор гарган өрөөсөн хөлөө яндан руу жийгээд «За одоо юу ч болсон аргалах арга алга. Би одоо ер нь юу болдог бол» хэмээн үглэж байжээ.

	Аз болоход шидэт эмийн үйлчилгээ зогссон боловч атиралдан эвхрэн хэвтэх нь их л тавгүй бөгөөд эндээс гарах найдвар тасарсан тул мэдээж хэрэг Алиса маш их уйтгартай байлаа.

	Тэгээд хөөрхий охин «Гэртээ амар жимэр сууж байсан сан бол юунд би ийнхүү том жижиг есөн шид болон хувирч, хулгана туулай мэтхэнд захируулж зандруулж явах билээ. Ер нь тэр туулайн нүх рүү оролгүй л байдаг байж. Урьд нь би шидэт үлгэр уншаад ийм зүйл хэзээ ч, хэнд ч тохиолдож байгаагүй гэж бодож байсан бол одоо ёстой тийм зүйлийг биеэрээ үзэж байна. Тэгээд том болохлоороо өөрийнхөө тухай заавал ном бичнэ. Гэвч би одоо бүүр том болчхоод байна шүү дээ. Тэгээд ч одоо цаашаа өсье гэвч багтаж шингэх зай алга» хэмээн гунигтайяа үглэн суулаа.

	Тэгээд «Би ер хөгшрөхгүй бол яана? Хөгшин авгай болохгүй хүүхэд хэвээрээ байна гэдэг ч нэг талаар сайхан л юм. Гэвч дандаа л сургууль номтой зууралдаж байх нь тусгүй юм!» гэж бодсоноо «Алиса минь чи ч мөн л тэнэг байна даа! Чи энд яаж ном, үзэж юм сурах юм бэ? Өөрөө арай гэж нэг юм багтаж байж сурах бичгээ хаана тавьж уншина гэж бодоо вэ!» хэмээн өөрийнхөө бодолд хариулж гэнэ.

	Ийнхүү бодоод л бодсоноо шүүн тунгаагаад л ганцаараа ярьсаар л байж байтал «Мэри Анна! Мэри Анна! Бээлийг минь одоохон авчир!» хэмээн гаднаас хашхирах шиг болж гэнэ. Тэгснээ шатаар тожгонон явах хөлийн чимээ гарчээ. Туулай өөрийг нь хайж яваа гэдгийг мэдээд туулайнаас бараг мянга дахин том болсноо ч ор тас мартчихаад байшин хашааг нь доргиж чичиртэл айн дагжсаар сууж гэнэ.

	Тэгтэл ч туулай Алисагийн сууж байсан өрөөний үүдэнд хүрч ирээд онгойлгох гэж оролдсон боловч үүдийг нь тохойгоороо дарчихсан байсан тул дэмий л хаалганы цаана торжигнуулж байгаад «Тэгвэл би цонхоор нь орно доо» гэж үглэсээр яваад өгчээ. Алиса ч үүнийг сонсоод «Чи мөн орж ирнэ вий!» хэмээн бодож суужээ. Тэгээд туулайг цонхон доор хүрч ирэхэд нь гэнэт гараа сарвайн хий самардсанд гарт нь юу ч баригдаагүй боловч шилний хагарах, туулайн хашхирах чимээ сонсогджээ. Тэгснээ туулай их л ууртайгаар Пэт! Пэт! Хаана байна вэ чи? хэмээн дуудсанд «Би энд алим ухаж байна, эзэн минь!» гэх дуу сонсогджээ.

	 

	Туулай ахиад л «Аа тийм бий! Наашаа хүрч ирээд намайг энэ өргөст хэмхийн хүлэмжээс татаж гарга!» хэмээн уурсан хашхирчээ (Ахиад л шил хагарах дуулдаж гэнэ). «Пэт, тэр цонхон дээр байгаа юу вэ?», «Эзэн минь энэ чинь гар байна шүү дээ!» «Гар гэнэ үү, илжиг минь! Ийм том гартай амьтан үзсэн үү чи! Цонхыг минь тэр аяар нь таглачихсан байгааг нь харахгүй байна уу!» «Тэр үнэн, эзэн минь. Гэвч энэ ер нь ямар ч байсан гар л байна шүү дээ» 

	«За энд нэг их яршиг түвэг болоод байх юм алга. Ямар ч байсан түүнийг авч хая!»

	Үүний дараа удтал чимээгүй байцгаасны эцэст ахиад л «Эзэн минь, өршөөж хайрла. Би яасан ч үүнийг чинь чадахгүй!» «Аймхай золиг, миний хэлж байгааг сонсож байна уу? Үгүй юу!» хэмээн шивгэнэлдэцгээхийг нь Алиса сонсоод ахин гараа тэнийлгэн агаарт хий самардсанд бас л тэр хоёрын хашхирах, шилний жингэнэн хагарах дуу гарчээ.

	Алиса «Эд нар намайг эндээс татаж гаргавал яах бол? Энд ингэж эвхрэн хэвтсэнээс ямар ч байсан гарсан минь дээр! Тэд намайг яаж ийгээд татаж гаргаасай билээ» хэмээн бодож байлаа.

	Тэгээд хэсэг зуур нам гүм байсны эцэст түрдэг тэрэгний дугуй түчигнэн «Нөгөө нэг шат хаана байна вэ? Би нэг л шат авчирсан шүү дээ. Билл өөр нэгийг авч яваа. Билл, түүнийгээ энд авч ир!

	— Нааш нь энэ буланд тавьцгаа 

	— Аль вэ, тэднийгээ залгаад боогооч! 

	— Энэ чинь бараг талд нь ч хүрэхгүй юм байна 

	— За, яалаа гэж, ёстой яв цав таарч байна.

	— Билл! Хүрч ирээд энэ олсноос барь!

	— Дээвэр нь даах юм уу? Хүүе, гулгаад ирлээ шүү! Бөхийцгөөгөөрэй! (Юм нижигнэж унах ажээ) 

	— Энэ чинь хэний хийж байгаа ажил вэ?

	— Билл тэр байхгүй юу 

	— Та минь одоо хэн чинь яндангаар орох гэж байна вэ?

	— Үгүй ээ, би л орохгүй шүү! 

	— Тэгвэл чи ор! 

	— Үгүй, яасан ч чадахгүй! 

	— Билл орог, хөөе, Билл! эзэн чамайг яндангаар ор гэж байна! хэмээн олон амьтан зэрэг зэрэг шуугилдах ажээ.

	Алиса «Хөөрхий Билл гэдэг амьтан яндангаар орж ирэх гэж байгаа юм биз дээ. Тэд яагаад юм болгонд л Биллигээ чичлээд байгаа юм бол! Би бол яасан ч Билл шиг байхыг хүсэхгүй. Энэ зуух хэдий хавчиг ч гэсэн хөлөө атийж байгаад өшиглөж болох юм байна» гэж боджээ.

	Тэгээд Алиса хөлөө бараг зуухнаас гартал нь атийж хүлээж сууснаа нэгэн бяцхан амьтан мөлхөн ирж явааг сонсоод (Чухам ямар амьтан байсныг нь мэдсэнгүй) «Энэ ч Билл шүү дээ» хэмээн хүчтэй нь аргагүй жийчхээд за одоо юу гээч болдог бол гэж хүлээж суужээ. Тэгтэл гадна байсан амьтад «Билл тэнд нисэж явна!» гэж шуугилдан тэгснээ «Наадахаа бариад аваач!» хэмээн туулайн хашхирах нь дуулджээ. Тэгээд хэсэг зуур чимээгүй байсны дараа ахиад л 

	«Толгойг нь түшээч 

	— Аль вэ, дарс өгөөдөх

	— Битгий сэгсрээч!

	— Юу болов оо найз минь. Яагаад чи гэнэт үсэрчихсэн бэ? Хурдхан яриач!» хэмээн шуугилдацгаажээ.

	Тэгж тэгж нэг туниагүй дуутай амьтан (Алиса энэ лав Билл нь гэж боджээ) «Би бараг юу ч мэдсэнгүй. Үгүй ээ, хэрэггүй. Одоо овоо дээрдлээ, намайг нэг юм хуй салхи шиг хаман авч пуужин шиг хөөргөснийг л мэдэж байна!» гэсэнд бусад нь, «Хөөрхий минь, Тийм юм болоо вий!» гэцгээжээ. Гэтэл туулай «Энэ муу байшинг шатаацгаая» гэжээ. Алиса ч «Тэгвэл би Динагаараа та нарыг бариулна шүү!» хэмээн байдаг чадлаараа хашхирчээ. Тэгтэл бүгд нам гүм болжээ. Алиса «Тэд одоо яах бол? Ядаж дээврийг нь хуу татчих ухаан байхгүй юм байх даа» гэж бодож суулаа. «Тэгээд хоёр нэгэн хурам өнгөрсний эцэст ахиад л амьтдын үймэлдэн хөлхөх дуулдаж туулай «Түрдэг тэргээр нэг байхад л хангалттай» гэж хашхирах ажээ.

	«Түрдэг тэргээр нэг юу юм бол?» хэмээн бодож амжаагүй байтал нь хайрга чулуу цонхон дээр мөндөр шиг бууж зарим нь Алисын нүүрийг онож байлаа. Тэгэхээр нь «Үүнийг ямар ч байсан зогсооё» хэмээн өөр зуураа шивгэнээд «Үүнийгээ татвал таарна шүү!» гэж хашхирсанд ахиад л нам гүм болцгоожээ.

	Гэтэл Алиса, хайрга шалан дээр унангуутаа еэвэн, танзуур болон хувирч байгааг үзээд гайхахын ихээр гайхаж «Үүнээс идвэл лав буцаад жижигхэн болох биз» гэж бодоод түүнээс нэгийг авч идэж үзсэнд яах ийхийн зуургүй хөл гар нь богиносоод иржээ. Тэгээд багассаар багассаар хаалгаар багтахуйц болоод ирэхлээр нь ухасхийж гүйж гарвал үүдэн дээр нь үй олон бяцхан амьтан, шувуу бөөгнөрөн зогсож байлаа. Нөгөө бяцхан гүрвэл Билл тэр шаваарсан олны дунд далайн хоёр гахайгаар түшүүлчихсэн хэвтэж, нөгөө хоёр нь түүнд ямар нэгэн юм уулгаж байх ажээ.

	Алисыг гарч ирэнгүүт тэд түүн рүү хошууран дайрцгаасан боловч Алиса чадах чинээгээрээ гүйсээр нэгэн өтгөн ойд орж иржээ.

	Алиса ой дундуур хэрэн хэсэн явах зуураа «Юуны өмнө хуучин хэвдээ орж аваад нөгөөх үзэсгэлэнт цэцэрлэгт очих замыг олж авах нь чухал» хэмээн ярьж явлаа. Гэтэл гэнэт яг толгой дээрээс нь нохой хуцжээ. Тэгээд сандран дээш харвал нэгэн жигтэйхэн том гөлөг аяганы чинээ алаг нүдээ эргэлдүүлэн эгц дээрээс нь харж, өөрийг нь барьж авах санаатай урд хөлөө сунган зогсож байлаа. Алиса түүнийг «Эвий минь, ямар хөөрхөн амьтан бэ?» хэмээн их л аргадсан өнгөөр шогшрон дуудах гэж оролдсон боловч өлсгөлөн яваа бол хэчнээн өхөөрдөж аргадлаа ч намайг идчих байх хэмээн бодохоос айдас нь хүрч байлаа. Тэгээд айсандаа чухам юу хийж байгаагаа ч мэдэхээ байгаад нэгэн богинохон гишүү аван түүн рүү сунгасанд гөлөг ихэд баясан гийнаж түүнийг үнхэж авах гэсэн бололтой хамаг чадлаараа үсрэн дайрчээ. Тэгэхээр нь Алиса, толгой дээрээ үсрээд буучхаж магадгүй гэж айсандаа нэгэн их том бутны ард нуугдаад, нөгөө талаар нь гарч иртэл ахиад л барьж яваа гишүү рүү нь үсрэн, эрчдээ годройтон унажээ. Ийнхүү Алиса бут тойрон гүйсээр, гөлөг ч барьсан гишүүг нь зуух гэж үсчсээр эцэст бүүр эцэж гүйцээд хэлээ унжуулан, нүдээ аньсхийж амьсгаадан хэвтээд өгчээ.

	 

	Ингээд Алиса энэ завшааныг ашиглан зугтааж гарчээ. Гүйгээд л гүйгээд л байж, тэгтэл ч гөлөгний архирах дуу тэртээ холд сонсогдох агаад өөрөө ч их ядарчээ. Тэгээд Алиса хэсэг зуур амрахаар шийдэж багваахай цэцэг түшин навчаар дэвэн суух зуур «Ямар хөөрхөн гөлөг вэ. Хэрэв би ийм жижигхэн болчхоогүй сэн бол түүнтэй мөн ч сайхан тоглох байсан сан. Би ер нь яавал том болох бол ямар ч байсан ямар нэг юм идэж уух хэрэгтэй. Харин нь чухам юу идэж, уух вэ?» хэмээн ярьсаар л суулаа.

	Юу идэж уух вэ? хэмээн эргэн тойрон өвс ногоо цэцэг навч байгаа бүхнийг ажин харсан авч идчихмээр юм юу ч эс харагджээ. Гэвч холгүй, өөрөөс нь бараг өндөр шахам мөөг байлаа. Тэгээд гүйн очиж тал талаас нь хараад өлмий дээрээ өндийн түүний малгай дээр нь юу байна вэ хэмээн харсанд нэгэн Төөлүүр усан гаанс зуугаад эргэн тойронд юу болж байгааг эс анзаарсан янзтай сууж байлаа.

	 

	 


ТАВДУГААР БҮЛЭГ. ТӨӨЛҮҮР СУРГАМЖИЛСАН НЬ

	 

	Хэсэг зуур төөлүүр, Алиса хоёр бие биеийгээ чив чимээгүй ажин зогсоцгоосны эцэст төөлүүр хорхой амнаасаа гаансаа аваад Алисад хандан «Чи хэн бэ?» хэмээн нойрмог залхуутай дуугаар асуув.

	Энэ нь тэр хоёрын хооронд яриа үүсэхэд нэмэр болохооргүй эхлэлт байлаа. Алиса «Би... би өөрийгөө чухам хэн бэ гэдгийг яг одоохондоо мэдэхгүй байна шүү хатагтай минь. Өнөө өглөө босохдоо өөрийнхөө хэн болохыг мэдэж байсан боловч түүнээс хойш хэд дахин хувирчхаад байна» хэмээн ихэд ичингүйрэн хариулжээ.

	Тэгэхэд нь Төөлүүр «Энэ чинь юу гэсэн үг вэ? Аль вэ, учир явдлаа ярь» хэмээн их л захирангуй хэлэхэд нь Алиса «Би чинь одоо урьдын би биш болохоор яаж өөрийнхөө тухай ярьж чадах юм бэ? гэж гэнэ. Төөлүүр ахиад л «Би ер ойлгохгүй юм» гэсэнд Алиса их л төлөвхнөөр «Ганцхан өдрийн дотор ингэж олон дахин өндөр нам янз янз болсоор байтал бүр учраа олохоо болиод байгаа болохоор танд би үүнээс илүү тодорхой юм хэлж чадахгүй нь ээ» гэжээ. Төөлүүр «Ийм юм гэж хаанаас байх билээ» гэвэл Алиса «Та өөрийн биеэр үзээгүй болохоор яаж мэдэх билээ. Хэрэв та гэнэт нэг өдөр авгалдай болон хувираад хэдэн өдөр өнгөрсний дараа эрвээхэй болбол та ер нь их л элдвийн юм бодож гайхна биз дээ» хэмээн хариулсанд Төөлүүр «Ёстой өчүүхэн ч юм бодохгүй» гэжээ. Тэгэхээр нь Алиса «За яах вэ, таны сэтгэл минийхээс тэс өөр ч байж болох юм. Миний санахад энэ бүхэн их л хачин юм» гэсэнд Төөлүүр «Ингэхэд чи ер нь хэн гэгч байна?» гэж эхлээд асууснаа давтжээ.

	Ийнхүү асуусанд нь Алиса бага зэрэг уур нь хүрч цээжээ өргөсхийн «Харин та надад хэн болохоо эхлээд хэлэх ёстой сон» хэмээн зоримог гэгч нь хэлжээ.

	Төөлүүр «Яагаад?» хэмээн асууснаар Алиса үүнийг нь тайлбарлах арга учраа олохгүйд хүрч, тэгээд ч төөлүүр нэг л янзгүйхэн шиг байхлаар нь хурдхан эргээд явжээ. Тэгтэл Төөлүүр «Хүүш, битгий яваач! Би чамд нэг чухал зүйл хэлье» гэжээ. Энэ үг ер нь л аятайхан сонсогдсон тул Алиса буцаж иржээ. Гэтэл Төөлүүр «Сэтгэлээ барь» гэжээ. Алиса уур омгоо дарж ядан «Ердөө л энэ үү», гэсэнд Төөлүүр «Үгүй» хэмээн хариулж гэнэ. Тэгээд Алиса өөр хийх юм байхгүй юм чинь ер нь хэрхэхийг нь хүлээвэл ямар нэг хэрэгтэй юм сонсож ч болзошгүй гэж санажээ. Төөлүүр хэсэг зуур юу ч дуугаралгүй гаансаа сорон сууснаа арай гэж нэг юм түүнийгээ амнаасаа салган «Ингэхэд чи өөрийгөө өөрчлөгдчихлөө» гэж бодож байгаа юм биз дээ. Тийм үү?» гэжээ. Алиса «Хатагтай минь, би урьд өмнө мэддэг, чаддаг юмаа мартаад л, 10 минут ч болоогүй өндөр нам янз янз болоод л байхаар сэтгэл минь их л зовниж байна» хэмээсэнд Төөлүүр «Чухам ямар юм мэдэхээ больчихсон бэ?» гэж асууж гэнэ. Үүнд нь Алиса «Та бод л доо. Жаран чавганцын ажилтай жаахан зөгийн» үлгэрийг унших гэхэд л бүгд огт өөр болчих юм!» хэмээн их л гуниглан хариулсанд Төөлүүр «Тэгвэл «Өвөө Вилльяам минь та өвгөрч хөгшрөө бус уу» гэдэг шүлгийг уншаадах» гэжээ. Алиса гараа зөрүүлэн зогсоод:

	 

	 

	«Намирах өтгөн үс тань

	Намрын хяруу шиг цайгаад

	Өвөө Вилльяам та

	Өвгөрч хөгшрөө бус уу

	Тэгээд толгой дээрээ

	Тэнцэж тоглоно гэдэг

	Таны энэ насанд

	Таацаж нийцнэ гэж үү» хэмээн

	Гэнэн залуу хүү нь

	Үнэн сэтгэлээсээ асуусанд

	Өвөө Вилльяам хариуд нь

	Өчиж гэнээ ийнхүү:

	«Халуун залуу насандаа

	Хайрладаг байлаа тархиа

	Өтөл энэ насанд бол

	Үнэндээ тэр минь өнгөрчээ.

	Толгой дээрээ тэнцэж

	Тоглодгийн учир энэ ээ»

	«Харвин гүзээ тань унжаад

	Хамаагүй ихээр таргалаад

	Өвөө Вилльяам та

	Өвгөрч хөгширсөн хэр нь

	Үүд хаалган дээрээ

	Үсэрч нугардаг нь юу вэ?» гэж 

	 

	Гэнэн залуу хүү нь 

	Үнэн сэтгэлээсээ асуусанд

	Өвөө Вилльяам бас л 

	Өчиж гэнэ ээ ийнхүү:

	«Хоёр шиллингийн үнэтэй

	Хачин сайн тосоор

	Галтай залуудаа би

	Гар хөлөө чангаруулсан юм.

	Хэрэг болбол надаас

	Худалдаж авбал аваарай»

	«Өвөө Вилльяам та

	Өвгөрч өтлөө бус уу

	Эрүү шүд тань одоо

	Элж өмхөрч гүйцээд

	Дотор өөхнөөс бусдыг

	Даахаа больсон байтал

	Бүтэн галууг юутай хийтэй нь

	Бүгдийг нь иддэгийн учир юу вэ? гэж

	Гэнэн залуу хүү нь

	Үнэн сэтгэлээсээ асуусанд

	Өвөө Вилльяам бас л

	Өчиж гэнэ ээ ийнхүү:

	 

	Эрвэгэр залуу насандаа

	Эхнэртэйгээ ямагт маргалдан

	Хууль шүүхийн газар

	Хэрэлдэж явсан болохоор

	Эрүү шүд минь бөхжөөд

	Энэ насыг хүрсэн юм»

	«Өвөө Вилльяам та

	Өвгөрч өтлөө бус уу

	 

	Харах нүдний тань гал

	Харьж бөхөө бус уу

	Хамрынхаа үзүүр дээр гэтэл

	Могой загас тэнцүүлэх

	Хачин сүрхий ухаан

	Хаанаас танд төрөв өө?» гэж

	Гэнэн залуу хүү нь

	Үнэн сэтгэлээсээ асуусанд

	Өвөө Вилльяам хариуд нь

	Өчиж гэнэ ээ ийнхүү:

	«Гонгинож гингэнэсэн бүхэнд чинь

	Гурван хариулт хангалттай.

	Элдвийн юм чалчиж

	Ингэж битгий ихэрх.

	Тэнэг энэ яриаг чинь би

	Тэвчиж сонсоно гэж бодов уу?

	Арил эндээс! Эсвэл!

	Аваад шат руу шидчихнэ шүү!»

	 

	хэмээн уншсанд Төөлүүр «Энэ ч ер нь буруу л байна даа» гэжээ. Тэгэхэд нь Алиса «Би яг зөв уншаагүй байх аа. Зарим нэг үг нь өөрчлөгдсөн бол уу гэж их айж байна» хэмээн эмээсэн байдалтай өчсөнд Төөлүүр «Эхлэхээсээ дуусахаа хүртэл шал буруу» гэж их л шийдэмгий янзтай хэлжээ.

	Ингээд хэсэг зуур дуугүй байцгаасны эцэст Төөлүүр «Чи ер нь хэр том болох хүсэлтэй байна даа?» хэмээн яриа үүсгэсэнд Алиса «Миний хувьд бол ер нь ямар ч байсан хамаа алга. Ганцхан нэг янзаараа байхгүй хувираад байгаадаа л сэтгэл зовних юм» хэмээн яаран хариулжээ.

	Төөлүүр «Би бүр юу ч ойлгосонгүй» гэжээ. Алиса хариуд нь юу ч хэлсэнгүй. Урьд өмнө хэзээ ч ийм төвөгтэй байдалд хүрч яваагүй болохоор аргагүй л биеэ барьж чадахгүй болж байгаагаа мэдэж байлаа.

	Тэгтэл Төөлүүр «Тэгвэл чиний энэ одоо байж байгаа хэмжээ сэтгэлд чинь дүйж байгаа юм шив дээ?» гэж асуужээ. Алиса «Хэрэв та болгоож үзвэл үүнээсээ яльгүй л том болмоор байна. Гурван цун гэдэг чинь даанч өчүүхэн юм» гэсэнд Төөлүүр биеэ эгцлэн «Энэ чинь ёстой яг тохирсон өндөр байхгүй юу?» хэмээн уурсан өчжээ (Энэ хорхой өндрөөрөө ёстой л гурван цун юм санжээ) Тэгэхэд нь Алиса яаран «Би даанч ийм намхан байж дасаагүй юм даа» гэж аргадсан янзтай өгүүлээд «Яахаараа энэ амьтад ийм амархан гомддог байна даа» хэмээн боджээ. Гэтэл Төөлүүр «Чи аяндаа дасах болно» гэж хэлчхээд гаансаа зуун тамхиа татаад эхэлжээ.

	Энэ удаа Алиса Төөлүүр хорхойг яриа үүсгэх биз гэж бодон их л тэвчээртэй хүлээж байлаа. Ийнхүү хоёр нэгэн мөч өнгөрсний дараа Төөлүүр гансаа аван хоёр нэгэн удаа эвшээлгэн биеийнхээ чилээг гаргаад мөөгнөөсөө мөлхөн бууж өвсөн доогуур шурган орох зуураа «Нэг тал нь чамайг өндөр болгоно, нөгөө тал нь бүр ч намхан болгоно» гэж хэлжээ.

	Тэгэхэд нь Алиса «Юуны нэг тал, нөгөө тал нь юм бол?» хэмээн бодлогошрон зогсож байтал Төөлүүр бодлыг нь тааварлаж мэдсэн юм шиг «Яагаа вэ, мөөгний» гэж хэлчхээд арилаад өгчээ.

	Тэг дугуй юмны хоёр талыг олно гэдэг нь их л төвөгтэй юмны нэг тул Алиса мөөгийг ажин хэсэг зуур зогссоноо малгайг нь тойруулан гараа чадах чинээгээрээ алдлаад хоёр гараараа түүнээс эмтлэн авчээ.

	Тэгээд «Энэ аль талынх нь юм бол» хэмээн баруун гартаа байгаа хэлтэрхийнээс амсмагц эрүү нь нэг юманд яг хийн цохисонд гайхан харвал хөлдөө тулчихсан байлаа. Ийнхүү хоромхон зуурт өөрчлөгдсөндөө ихэд гайхсан авч улам бүр багасан байсан тул нөгөө гартаа байгаа хэлтэрхийнээс юуны өмнө идье гэж боджээ. Гэвч хөл эрүү хоёр нь яг таг нийлчихсэн тул амаа ангайна гэхэд их л бэрхшээлтэй байлаа. Тэгээд арайхийн ноцолдсоор байж нөгөө мөөгнийхөө хэлтэрхийг иджээ.

	 

	* * *

	 

	Алиса «Арай гэж толгой минь чөлөөтэй хөдлөхтэйгөө боллоо» хэмээн баярлан дуу алдсан боловч удалгүй энэ нь бүр ч их түгшүүртэй юм болжээ. Доош харвал хөл нь байтугай мөр нь ч харагдахаа болиод зөвхөн хүзүү нь л тэртээ доор давлагаалан харагдах ногоон навчсын дундаас чүүрийн харагдах ажээ. Алиса: «Энэ их ногоон юм чинь юу байдаг байна даа. Мөр минь хаашаа алга болчихоо вэ. Хөөрхий муу гар минь яахаараа би чамайгаа олж харж чадахаа байчихдаг байна аа» хэмээн үглэх зуур гараа хөдөлгөх боловч тэртээ доор ногоон навчсыг чичрүүлэхээс өөр ямар ч нэмэр байсангүй.

	Гараа өргөн толгойдоо хүргэх гээд чадахгүй болохоор нь доошоо бөхийсөнд нь аз болоход хүзүү нь хаашаа л бол хаашаа могой шиг атиран нугарч байжээ. Ингээд хүзүүгээ олс дээс шиг мушгиралдуулан доошлоод ногоорон харагдах моддын оройтой зэрэгцэн иртэл нэгэн их хүчтэй шуугин исгэрсэн юм нүүр лүү нь шулуухан дайран иржээ. Гэтэл энэ нь нэгэн том гэгчийн тагтаа байх бөгөөд нүүр лүү нь нисэж ирээд далавчаараа хорстол нь гуядчихаад

	«Хүүе, могой байна!» хэмээн хашхирч гэнэ. Тэгэхэд нь Алиса «Би могой биш ээ! Намайг зүгээр байлгаач!» хэмээн уурсан хариулсанд Тагтаа «могой байна гэж хэлж байна шүү!» хэмээн арай эвлэрэнгүй дуугаар давтан хэлээд «Би бүр чадах ядахаараа оролдовч тэдэнд нийцэх юм алга!» гэж эелдэгхэн нь аргагүй нэмэн өгүүлжээ.

	«Саяны ярьсныг чинь би бүр ойлгосонгүй» гэж Алисаг асуусанд Тагтаа «Модны үндэс, голын эрэг, малын хашаа гээд л мэдэх чадах бүхнээ оролдоод үзсэн боловч энэ могойнуудад нийцэх юм алга!» хэмээн Алисаг ер хайхарсан шинжгүй дужигнаж гарчээ.

	Алиса ч бүр толгой нь эргэж гүйцсэн боловч үүнийг ярьж дуустал нь үг дуугараад нэмэргүй биз гэж боджээ. Тэгээд Тагтааг «Өндөг дарахын зовлон гээч юм байдаггүй сэн бол ч... гэтэл би өдөр шөнөгүй могойноос сэргийлсээр гурван долоо хоногийн турш цурам хийсэнгүй!» гэхэд нь түүний үгний утгыг арай гэж нэг юм ойлгохчоо болсон Алиса «Таныг ингэж уурлаж байгаад тань би их харамсаж байна санж» гэвэл Тагтаа «Арга ядахдаа хамгийн өндөр мод шилэн үүрлэж одоо л нөгөө муу гайхлуудаас нэг юм саллаа гэж бодсон чинь тэнгэрээс мушгиралдан бууж ирдэг байна шүү! Энэ муусайн могой юу!» хэмээн хашхирах шахан үглэж гэнэ.

	Тэгэхэд нь Алиса «Би могой биш гэж хэлсэн шүү дээ! Би бол... Би бол» хэмээн хэлэх үгээ олж ядан байсанд Тагтаа «Үгүй ер Тэгвэл чи чинь юу юм бэ? Ямархан нэгэн юм сэдэх гээд байгааг чинь би мэдэж байна шүү!» гэжээ. Алиса энэ өдөр хэд хэд дахин хувилснаа санан «Би, би нэг бяцхан охин» хэмээн их л эргэлзсэн байдалтай хэлсэнд

	Тагтаа «Өөр юу гэж хэлмээр байна! Би чинь ч бас хүний хүүхэд үзэхээрээ нэг болсон юм. Гэхдээ чам шиг ийм урт хүзүүтэй хүүхэд ер үзээгүй юм байна. Худлаа! Худлаа! Чи бүр могой байхаас зайлахгүй! Үүнийгээ нуугаад ямар ч нэмэргүй. Аягүй бол би ер нь өндөг идэж үзээгүй гэж хэлэх нь ээ чи!» хэмээн машид жигшин өгүүлж гэнэ.

	Алиса ёстой үнэнч хүүхдийн зангаар «Би өндөг иддэг байсан. Бяцхан охид өндгийг могойноос дутахгүй иддэг гэдгийг та мэднэ шүү дээ» гэвэл

	Тагтаа «Үүнд чинь би ёстой итгэхгүй юм байна. Хэрэв тэд үнэхээр тийм бол могойны төрөл садан байхаас зайлахгүй. Өөр ч би юу гэж хэлэх вэ дээ» гэжээ.

	Энэ нь Алисад урьд өмнө дуулаагүй хачирхалтай зүйл санагдсан тул хоёр нэг минут хэр дув дуугүй зогсож байтал Тагтаа «Чи өндөг хайж яваа чинь энэ биз. Үүнийг чинь би сайн мэдэж байна. Тэгэхлээр чи бяцхан охин, могой хоёрын аль нь ч байсан энэ чинь ялгаагүй биз дээ?» гэжээ. Алиса «Ялгаатай байлгүй яах вэ! Би ерөөс өндөг идэх гэж хайгаагүй. Идье гэж бодсон ч таныхыг идэхгүй. Түүхий өндөг идэх хүсэл ч алга» гэсэнд Тагтаа үүрэн дээрээ нисэн буух зуураа «Тийм бий. Тэгвэл шалавхан тонил эндээс!» хэмээн зандарч гэнэ.

	Хүзүү нь байсхийгээд л мөчирт ороолдчихоод ороолдоог нь гаргах гэж сэт сэхээгүй оролдох хэрэг гарсан тул Алиса моддын дундуур чадах чинээгээрээ мэрийн доошилсоор л байлаа. Тэгээд гэнэт мөөгний хэлтэрхий гартаа байгааг санаад их л болгоомжтой туршиж гарчээ.

	Эхлээд нэг гар дахиасаа, дараа нь нөгөө гар дахиасаа бага багаар амсан, нэг үе бүүр өндөр болж нэг үе бүүр намхан болсоор л... арай гэж нэг юм хуучин хэвдээ орж гэнэ.

	Өглөөнөөс авхуулаад өндөр нам янз янз болон хувирсан тул анхандаа энэ нь их л эвгүй байсан боловч хэдхэн минут өнгөрөхөд түүндээ дасаад өнөөх л сурсан зангаараа «За болох нь тэр! Бодож төлөвлөсөн юмны минь хагас нь ч болсон биеллээ! Өдөр турш өндөр нам янз янз болсоор байтал бүр учраа олохоо болилоо! Орчих минут бүрд одоо юу болж хувирах бол хэмээн сэтгэл түгшин байхаас өөр аргагүй ажээ.

	«Хуучин янздаа ороход ч нэг орлоо доо чухам яасхийж нөгөө үзэсгэлэнт цэцэрлэгт ордог юм билээ?» хэмээн амандаа үглэн байлаа. Гэтэл ойн нэгэн цоорхойд өндрөөшөө дөрвөн тохой хүрэхгүй шахам бяцхан байшин харагдаж гэнэ. Алиса «Хэн гэгч нь энэ байшинд суудаг юм бол доо. Хэрэв чи энэ чигээрээ яваад очвол тэдний сүнсийг зайлуулчих биз ээ!» хэмээн бодоод баруун гартаа байгаа мөөгний хэлтэрхийнээс амсаад есөн цун хэр нуруутай болж байж нөгөө байшингийн зүг явахаар шийджээ.

	 

	 


ЗУРГААДУГААР БҮЛЭГ. ГАХАЙ ЧИНЖҮҮ ХОЁР

	 

	Алиса байшинг хоёр нэгэн минут хэртэй ажин одоо чухам яадаг юм билээ хэмээн гайхширан зогсож байтал гэнэт нэгэн зарц ойгоос гүйн гарч ирээд хаалгыг нь хоёр гараараа пижигнэтэл балбаж гарчээ. (Түүний өмссөн зүүснийг нь ажвал зарц гэмээр боловч нүүр царайных нь төрхөөр загас гэмээр байлаа). Тэгтэл үүдийг дугуй нүүртэй том нүдтэй, мэлхий шиг өөр нэг зарц онгойлгон гарч ирэв. Алиса тэдний аль аль нь бив битүү буржгар үсэндээ оо тавьсан болохыг ажиглажээ. Тэгээд эд нарын юу ярилцахыг сонсъё гэж бодоод ойн цоорхойд ялимгүй дөхөн очжээ. Гэтэл зарц Загас суганаасаа бараг өөр шигээ том захиа аван «Гүн авхайд, хатан хаан модон бөөрөнцөг тоглоход урьж байна» хэмээн их л ёсорхуу хэлээд нөгөө зарцдаа гардуулжээ. Зарц Мэлхий түүний хэлснийг «хатан хаанаас Гүн авхайг модон бөөрөнцөг тоглоход урьж байна» хэмээн үгийнх нь дэс дарааг үл мэдэг өөрчилсхийн нэгэн адил ёсорхуу давтжээ. Тэгээд тэд буржгар үсээ хооронд нь орооцолдтол мэхийн ёсолцгоожээ.

	Алиса үүнийг үзээд инээдээ барьж ядахдаа хүн амьтан сонсохгүй газар, ой руу буцаж гүйж ороод тэнд элгээ хөштөл хөхөрчээ. 

	 

	Тэгээд эргэж харвал зарц загас яваад өгчихсөн байх бөгөөд нөгөө нэг нь тэнэг юм шиг тэнгэр ширтэн үүдний дэргэд газар сууж байлаа.

	Алиса айсан янзтай очоод үүдийг нь тогшжээ. Тэгэхэд нь зарц «Тогших хэрэг ердөө ч байхгүй. Яагаад гэвэл нэгд чи бид хоёр хоёулаа гадаа байна. Хоёрдож ирэхэд цаана чинь тогшихыг чинь дуулахын аргагүй их шуугилдацгааж байгаа» гэжээ. Үнэхээр ч байшин дотор ер бусын их дуу чимээ гарах бөгөөд гинших, гангинах, найтаах, аяга таваг, тогоо шанага үйрч яйрч байгаа болов уу гэлтэй дуу зогсоо зайгүй сонстож байжээ. Алиса «Би яаж энэ байшинд орох вэ?» гэсэнд зарц түүнийг хайхарсан янзгүйгээр «Бид хоёрын хооронд хаалга байгаа сан бол тогших чинь зөв байх сан. Жишээлээд үзэхэд хэрэв чи дотор байгаад хаалга тогшсон бол би үүдийг чинь онгойлгож өгөөд гаргах санжээ» гэж хэлжээ. Зарц Мэлхий ийнхүү ярих зуураа ямагт тэнгэр ширтэн байх тул Алиса түүнийг их л хүмүүжилгүй амьтан юм даа гэж бодож байжээ. Тэгээд «Бараг цомбогон дээрээ шахуу нүдтэй амьтан үүнээс өөрөөр яаж ч байх юм билээ дээ. Гэвч асуусан юманд ямар ч байлаа гэсэн хариулж болмоор юм аа» хэмээн өөр зуураа үглээд «Би яаж орох вэ?» гэж ахиад л чанга гэгч нь асуужээ.

	Зарц Мэлхий «Би маргааш болтол эндээ л сууна» гэжээ. Гэтэл яг энэ үед байшингийн хаалга онгойн нэгэн том таваг шуудхан зарцын толгой руу чиглэн нисэн гарч ирээд хамрыг нь хальт шүргэн ард нь байсан модны нэгийг цохин бут үсэрчээ. Зарц юу ч болоогүй юм шиг нөгөөх л янзаараа суусаар ядаж дууныхаа өнгийг ч өөрчлөлгүй, «Нөгөөдөр болтол ч сууж магадгүй» гэж гэнэ.

	Алиса ахиад л «Би яаж орох вэ» гэж хашхирахаас наахнуур асуусанд Зарц «Та чинь энд орох гэж байгаа юм уу? Энэ чинь нөгөөх л яриад байгаа юм чинь байна шүү дээ» гэжээ. Зарц Мэлхийн хэлсэн үг хэргийн голыг хөндсөн боловч Алиса үүнийг нь сонсох ч дургүй байлаа. Тэгээд «Яахаараа энэ адгууснууд маргаан дэгдээж сурчихсан муу зуршилтай байдаг юм бэ? Эдэнтэй хэл амаа ололцох гэсээр байтал бараг галзуурч мэдэх юм байна!» хэмээн үглэжээ. Зарц өмнө хэлснээ арай жаахан өөрчилсхийгээд хэлчих нь ер нь зүгээр гэж бодсон бололтой «Би энд цаг нар харгалзахгүй суугаад л байна даа» хэмээжээ. Тэгэхэд нь Алиса «Би тэгвэл яах болж байна вэ?» гэсэнд зарц «Яахыгаа өөрөө мэд» гэчхээд исгэрч гарчээ.

	«Үүнтэй яриад ямар ч нэмэр алга! Энэ чинь бүр шал мангуу амьтан юм аа!» хэмээн арга ядсан байдалтай хэлээд Алиса үүдийг нь нээн байшинд орвол эх захгүй утаа манантсан нэгэн том гал зуухны өрөөнд шуудхан ороод явчихжээ. Гүн авхай тасалгааны голд гурван хөлтэй сандал дээр суугаад нэгэн хүүхэд саатуулж байх агаад тогооч нь зуухны дэргэд зогсон тогоотой юм (тэр нь дүүрэн шөл бололтой) хутгах ажээ.

	Алиса «Энэ шөлний чинжүү нь хэтэрсэн бололтой» хэмээн өөр зуураа хэлж амжив уу, үгүй юу чанга гэгч нь найтаалгажээ. Үнэхээр ч тэр өрөөгөөр дүүрэн чинжүү ханхлах ажээ. Тэр ч байтугай Гүн авхай үе үе найтаалгах бөгөөд өвөр дээр нь байгаа хүүхэд нь зогсоо зайгүй найтаалган тэгснээ гиншгэнэн байх ажээ.

	Энэхүү гал зуухны өрөөнд хамар нь мэдээгээ алдчихсан бололтой ер найтаахгүй хоёрхон амьтан байсан нь тогооч, зуухны хажууд суугаад нэг чихнээсээ нөгөө чихээ хүртэл ярвалзан үрчилзэн буй нэгэн том муур хоёр байлаа. Алиса эхлэн яриа үүсгэх нь ер нь зөв үү, буруу юу гэдгийг сайтар мэдэхгүйдээ хулгасхийн «Танай муур яагаад ингэж үрчилзэж, ярвалзаж байгаа юм бол?» хэмээн асуусанд Гүн авхай «Энэ чинь Чешир5 муур байхгүй юу. Тэгээд л ингэж байгаа юм. Гахай минь!» гэжээ.

	Гүн авхай сүүлийнхээ үгийг огцом зандран хэлсэн тул Алиса учиргүй их цочсон боловч үүнийг өөрт нь биш хүүдээ хэлснийг мэдээд зориг орж «Чешир муур ингэж ярваганаж байдаг юм гэж мэдсэнгүй, үнэнээ хэлэхэд муур ингэж чадна гэж бодсонгүй» гэсэнд Гүн авхай «Муур бүхэн, ер нь л олонх нь ингэдэг юм» гэжээ. Тэгэхэд нь Алиса ер нь таатайхан яриа үүсгэлээ хэмээн баярлаад их л эелдэгхэнээр «Ингэж ярваганадаг муур байдгийг би ер мэдэхгүй юм» гээд хэлчихсэн чинь Гүн авхай. «Чи ер нь нэг их юм мэдэхгүй болоод л тэр» гэжээ. Алиса үүнд нь урам нь хугарсан авч ярианыхаа чигийг өөрчлөх нь дээр гэж боджээ. Тэгээд чухам юу ярьдаг юм билээ хэмээн ярих юмаа олж ядаж байтал тогооч тогоотой шөлөө гал дээрээс аваад галын хайч, таваг, дийз, хувин сав гартаа дайралдсан бүхнийг Гүн авхай хүү хоёр луу нүүлгэж гарчээ. Гэтэл Гүн авхай үүнийг ер анзаарсан янзгүй суух бөгөөд харин нь хүүхэд нь зогсоо зайгүй орилох ажээ.

	 

	 

	Алиса айсандаа «Юу гэгч болж байгаа нь энэ вэ? Та бодож үзээч!» хэмээн дороо дэвхцэн хашхирчээ. Тэгээд нэгэн ер бусын том хувин хүүгийн нүүрийг шүргэх шахан өнгөрсөнд «Хөөрхий минь, хамрыг нь аваад хаячихлаа» гэжээ.

	Гүн авхай «Хүн бүхэн ажил хэрэгтээ санаа тавьдаг байсан сан бол газар дэлхий арай л хурдхан эргэдэг болох байсан биз ээ» хэмээн сөөнгөтөн үглэсэнд одоо л мэддэг жаахан юмаа үзүүлэх завшаан олдлоо хэмээн баярласан Алиса «Хэрэв тэгэх юм бол бүр балрах нь тэр. Өдөр шөнийг яах вэ? Дэлхий чинь тэнхлэгээ 24 цагт л нэг удаа эргэдэг шүү дээ!» гэжээ.

	Гэтэл Гүн авхай «Чингэлэг мэнгэлэг гэж дэмий юм яривал толгойноосоо сална гэж мэдээрэй!» хэмээжээ.

	Алиса тогоочийг энэ үгийн учрыг олоо болов уу, үгүй болов уу, гэж бодоод ажвал тогоотой шөлөө хутгасаар тэдний яриаг сонссон шинжгүй байхаар нь «Хорин дөрвөн цаг байдаг шиг санаж байна. Эсвэл арван хоёр цаг ч бил үү? Би…» хэмээн цааш нь үргэлжлүүлэн ярьж гарсанд Гүн авхай «За, намайг бүүр залхааж гүйцлээ. Би тэр тоо моог чинь ер санашгүй нь» гэчхээд хүүхдээ бүүвэйлж гарчээ. Гүн авхай ийнхүү бүүвэйлэх зуураа

	 

	Жаахан хүүгээ бол

	Зандарч загнаж бай

	Найтааж ханиалгаад байвал

	Нэвширтэл нь жанчиж бай

	 

	хэмээн бүүвэйн дуурхуу юм дуулан мөр бүрийн төгсгөлд хүүхдээ сэгсчин бадгийнх нь төгсгөлд тогооч, хүү хоёр Аау! Аау! хэмээн түрэх ажээ.

	Гүн авхай хоёр дахь бадгийг дуулан эхлэхдээ хүүг дээш доош нь сэгсрэн, хүү ч байдаг чинээгээрээ чарлан байсан тул Алиса

	 

	«Хүүгээ би зандардаг

	Хэрэв найтаавал зоддог

	Чинжүү үнэртсэн төдийд

	Чингэж маяглаад яах вэ?

	Түрлэг:

	Аау! Аау! Аау!

	 

	гэсэн үгийг нь арай ядан сонсож байлаа. Тэгээд Гүн авхай «Май! Чадвал үүнийг жаахан саатуулаадах!» гэж хэлэнгүүтээ хүүгээ Алиса руу шидчихээд «Би явж хатан хаантай модон бөөрөнцөг тоглох цаг болчихлоо» хэмээгээд гараад явчихжээ. Тогооч ч түүнийг гарангуут хайруулын тавгаа араас нь шидсэн боловч оносонгүй.

	Алиса хүүхдийг нь арай ядан нэг юм барьж авчээ. Тэр нь гар хөлөө тал тал тийш нь жийчихсэнд Алиса «Далайн од шиг» гэж бодож гэнэ. Тэгээд түүнийг авснаас хойш нөгөө хүүхэд нь уурын тэрэг шиг уухилан нэг болохоор цахдаад, нэг болохоор атиганаад л ер амар заяа үзүүлэхгүй байжээ.

	Алиса арай гэж түүнийг саатуулах аргаа олж аваад (яг л нэг зангилаа шиг гар хөлийг нь нийлүүлэн тэвэрч аваад буцаагаад алдчихгүйн тулд баруун чих зүүн хөл хоёрыг нь нийлүүлэн чанга гэгч нь атгаж байх хэрэгтэй болжээ) гадаа гарчээ. Алиса ийнхүү гарах зуураа «Энэ хүүхдийг эндээс авч явахгүй бол тэд үүнийг алчихна биз ээ. Ийм улсын дунд хүүхэд орхиод явна гэдэг чинь яриангүй тэнэг хэрэг болно доо?» хэмээн боджээ. Тэгээд сүүлчийнх нь өгүүлбэрийг чанга хэлчихсэнд нөгөө хүүхэд нь хариуд нь хуухирч гэнэ. Тэгэхэд нь Алиса «Хуухирахаа боль. Энэ чинь тийм ч олигтой юм биш дээ» гэжээ. Тэгтэл нөгөө хүүхэд нь ахиад л хуухирчээ. Энэ ер нь юу болоод байна вэ гэж бодоод нүүрийг нь ажиглажээ. Түүний хамар шонтойн, хамар гэхээсээ хоншоортой илүү төстэй болоод нүд нь бүр ч жижигхэн болчихсон байлаа. Тэгээд Алиса «Мэгшээд байгаа юм байлгүй» гэж бодоод нүд нь нулимстай байна уу, үгүй юу хэмээн ахин харжээ.

	Гэтэл нулимсны чийг нь байсангүй. Тэгэхэд нь Алиса «Хүү минь, чамайг гахай болох гээд байгаа бол би яах ч арга алга даа!» хэмээн нухацтай гэгч нь хэлжээ. Өнөө бяцхан амьтан нь ахиад л мэгшиж гэнэ. (Эсвэл хуухирч ч байсан юм уу, чухам яаж байгааг нь ялгахад бэрхтэй байлаа). Хэсэг зуур хоёулаа чив чимээгүй явжээ.

	Алиса «Гэртээ харихаараа энэ хүүхдийг чинь яадаг юм билээ?» гэж бодож эхэлтэл тэр нь учиргүй чанга хуухирчээ. Алиса нүүр лүү нь бачимдан харвал тэр нь гахайнаас ялгагдах юмгүй болсон байжээ. Ингээд одоо түүнийг цааш нь тэврэн явах нь ямар ч утгагүй тэнэг хэрэг болох тул нөгөө бяцхан амьтнаа газар буулгажээ. Тэгээд Алиса түүнийг ой руу тогжгонон гүйхийг нь үзээд сая нэг юм санаа нь амарч «Хэрэв тэр чигээрээ том болсон бол мөн ч муухай хүүхэд байх байжээ. Харин нь одоо бол овоо аятайхан гахай болчихлоо шүү» хэмээн өөр зуураа хэлж гэнэ. Гахайнаас дутахгүй ааш араншинтай таних мэдэх хүүхдүүдийнхээ тухай бодоод «Зөвхөн тэднийг хэрхэн гахай болгож хувиргах арга замыг мэддэг сэн бол» хэмээн ярьж эхэлтэл Чешир муур урдхан талд нь модны мөчир дээр сууж байна гэнэ.

	Муур Алисаг үзээд зөвхөн л жуумалзаж гэнэ. Тэгэхэд нь Алиса энэ чинь ер нь овоо аятайхан ааштай амьтан юм. Гэвч ийм их урт хумстай, олон шүдтэй амьтантай эвтэйхэн харилцахгүй бол болохгүй гэж боджээ.

	Ингээд уг нэрдээ дуртай дургүйг нь мэдэхгүй болохоор их л айсан байдалтайгаар «Чешир муужгайхан минь» хэмээн дуудтал тэр нь ямар ч гэсэн урьдахаасаа илүү ихээр жуумалзаж гэнэ. Тэгэхлээр нь Алиса «Тэр шүү. Бүр баясчихлаа» гэж сэтгээд «Эндээс би ямар замаар цаашаа явж болох бол?» хэмээн асуусанд Муур «Энэ чинь таны хаана очих гэж байгаагаас л хамаарах зүйл шүү дээ» гэжээ. Алиса «Хаашаа ч явсан яах вэ» гэж гэнэ. Муур «Тэгвэл ямар ч замаар явсан ялгаагүй шүү дээ» гэжээ. Тэгэхэд нь Алиса «Ямар нэг газар хүрч л байвал» хэмээн өмнөх хэлснээ тодотгон тайлбарлаж гэнэ. Тэгсэн чинь муур «Яваад л байвал та санасандаа хүрэлгүй яах вэ!» гэжээ.

	Алиса үүнийг нь няцааж чадахгүй нь гэдгээ мэдээд өөр зүйл рүү яриагаа хандуулъя хэмээн сэтгээд «Энд ямар хүмүүс суудаг юм бол!» гэсэнд муур «Энэ зүгт бол» гээд баруун сарвуугаараа дохин «Малгайчид, энэ зүгт бол» хэмээн зүүн сарвуугаараа дохиод «Гурван сар туулайнууд суудаг юм. Аль хүссэн лүгээ яв, тэдний аль аль нь галзуу» гэжээ. Тэгэхэд нь Алиса «Би галзуу улстай байх хүсэл алга» гэвэл «Танд үүнээс зайлах зам байхгүй. Бид чинь бүгдээрээ л галзуу шүү дээ. Би ч галзуу. Та ч галзуу» гэжээ.

	Алиса «Намайг галзуу гэж яаж мэдээ вэ?» гэсэнд муур «Та ямар ч л байсан галзуу байж таарна. Түүнээс биш энд ирэхгүй сэн» гэжээ. Хэдийгээр энэ нь түүнийг бүрэн дүүрэн нотоллоо гэж бодоогүй боловч Алиса энэ талаар маргалдахыг хүссэнгүй. Тэгээд муураас «Тэгвэл та өөрийгөө галзуу гэдгийг яаж мэдэж байгаа юм бэ?» гэж асуусанд Муур «Сайн гэгч нь анхаарч бай. Нохой бол галзуугүй, чиний санаанд нийцэж байна уу?» гэжээ. Алиса ч «нийцэж байна» гэжээ. Муур «За за, тийм бол, нохой уурлахаараа архирдаг, баярлахаараа сүүлээ шарвалзуулдаг гэдгийг мэднэ биз дээ. Гэтэл би баярлахаараа архирдаг, уурлахаараа сүүлээ шарвалзуулдаг. Иймээс л би галзуу амьтан юм» гэсэнд Алиса «Үүнийг чинь архирах гэдгүй юм хүрчигнэх гэж хэлдэг юм» гэжээ.

	Муур «За яах вэ өөрийнхөө дуртай үгээр л хэл. Та өнөөдөр хатан хаантай модон бөөрөнцөг тоглохгүй юм уу?» гэж асуусанд Алиса «Тогломоор л байна. Гэвч намайг уриагүй шүү дээ» гэжээ. Гэтэл муур «Би чамтай тэнд уулзалдана» гэж хэлчхээд бүдгэрсээр бүдгэрсээр алга болчихжээ.

	Алиса энэ мэт хачирхалтай зүйлстэй ямагт тохиолдсоор л яваа тул үүнд нь ч нэг их гайхсангүй. Ингээд түүний сууж байсан газар луу харан зогсож байтал тэр нь гэнэт тодорсоор тодорсоор гараад ирж гэнэ. Тэгээд «Ингэхэд нөгөө хүүхэд чинь яасан бэ? Би үүнийг асуухаа бүр таг мартчихаа шахлаа» гэж асуусанд Алиса «Гахай болчихсон» хэмээн ер юу ч болоогүй юм шиг тайвуухан хариулж гэнэ. Муур «Би ч бас тэгнэ байх гэж бодож байсан юм» гэж хэлчхээд л алга болчихжээ.

	Алиса ахиад гарч ирэх болов уу яах бол хэмээн хэсэгхэн зуур хүлээсэн боловч юм үзэгдэхгүй байхлаар нь Гурван сар туулайн суудаг газар гэж заасан зүг рүү явжээ. Тэгээд «Малгайчныг ч яах вэ би мэдэх юм чинь харин нь Гурван сар-туулай л илүү их сонин биз. Тэгээд ч одоо 5 сар болж байгаа юм чинь гурван сарын үеийнхнийгээ бодвол тэдний галзуу нь дарагдсан байлгүй дээ» гэж өөртөө яриад өөдөө харвал нөгөө муур нь модны мөчир дээр сууж байна гэнэ.

	Муур «Чи надад гахай гэж хэлсэн үү? Нохой гэж хэлсэн үү?» гэж асуусанд

	Алиса «Би гахай гэж хэлсэн. Та битгий ингэж гэнэтхэн гарч ирээд л алга болоод л байгаач дээ. Энэ чинь бүр ухаан санаа самууруулж гүйцэх юм» гэжээ. Тэгсэн чинь муур «За, за» гэж хэлээд энэ удаад сүүлнийхээ үзүүрээс эхлэн алга болсоор хамгийн сүүлд жуумалзсан ам нь хэсэг зуур үзэгдэж байгаад алга болжээ.

	 

	Алиса «Мөн ч хачин аа! Жуумалздаг муур байдгийг ч яах вэ үзлээ. Гэвч муур нь байхгүй хэр нь жуумганаа нь үлдэх юм гэж санаанд ч орсонгүй! Хүн болсоор үзээгүй юмаа үзэх нь энэ болжээ!» гэж боджээ.

	Тэгээд арвитай их холдож амжаагүй байтал нэг байшин харагдаж гэнэ. Түүнийг харангуутаа Алиса энэ ч яриангүй Гурван сар туулайн байшин мөн гэж боджээ. Яагаад гэвэл түүний яндан нь чих шиг хэлбэртэй бөгөөд дээврийг нь арьсаар бүтээсэн байжээ. Тэр нь учиргүй том байшин байсанд Алиса жижигхэн хэвээрээ очихоосоо айж зүүн гартаа байсан мөөгний хэлтэрхийнээс амсаад хоёр тохой хэртэй өндөр болсон боловч бас л айсаар л «Явж явж энэ ч бүүр адгийн галзуу нь байгаа байх аа! Бараг ч Малгайчныд очсон бол дээр байсан юм биш биз!» хэмээн үглэсээр л байшингийн зүг явжээ.

	 

	 

	 


ДОЛООДУГААР БҮЛЭГ. ГАЛЗУУ ЦАЙЛЛАГА

	 

	Байшингийн өмнө нэгэн модны дор ширээ зассан байх бөгөөд Гурван сар туулай. Малгайчин хоёр цайлан сууж тэдний дунд нэгэн Унтаахай зүүрмэглэн байх ажээ. 

	Тэгээд нөгөө хоёр нь түүний дээрээс тохойлдон сууцгаагаад ярилцах ажээ.

	Алиса үүнийг үзээд «Хөөрхий муу Унтаахай их л тавгүй байгаа байх даа. Ганцхан нойртоо дийлдээд үүнийг мэдэхгүй байгаа биз ээ» хэмээн боджээ. Тэдний суусан ширээ нь гурван хүн байтугай гучин хүн суусан ч болохоор том ширээ боловч тэр гурав түүний зөвхөн нэг буланд нь шахцалдан сууцгаах агаад Алисаг хүрч ирэхийг хараад «Зай алга! Зай алга!» хэмээн хашхирсанд Алиса «Энд чинь ёстой зайнаас өөр юм алга!» хэмээн эгдүүцэн хэлээд ширээний нь нөгөө буланд байсан нэгэн том зөөлөвчтэй сандал дээр суужээ. Тэгтэл Гурван сар туулай «Дарс уух уу!» гэж уриалагхан гэгч нь хэлжээ. Алиса ширээн дээрхийг нэгд нэггүй ажсан боловч түүн дээр цайнаас өөр юм байсангүй. Тэгээд «Энд чинь ер нь дарс байгаа юм гэж үү!» гэж хэлжээ. «Байхгүй л дээ» гэж Гурван сар туулай өчсөнд «Байхгүй юмаар хүн дайлах гэдэг чинь тусгүй л зан даа» хэмээн Алиса уурсан хэлжээ. «Урилга заллагагүй шуудхан ирээд суучихдаг чинь ч бас л тусгүй зан даа» гэж Гурван сар туулай хэлжээ. Тэгэхэд нь Алиса «Гуч дөчин хүн суух ширээнд гурвуулхнаа сууж байхаар чинь үүнийг таны ширээ гэж мэдсэнгүй» гэсэнд Малгайчин «Та үсээ тайрмаар болжээ» гэж гэнэ. Малгайчин өмнө нь Алисаг их л сонирхсон янзтай ширтэн суусан бөгөөд ам ангайж байгаа нь энэ байжээ. Алиса үүнд нь «Хувийн саналаа хүнд тулгаж сурчихсан муу зантай юм аа даа та. Энэ чинь их бүдүүлэг хэрэг шүү» гэж хариулсанд Малгайчин хэлсэн бүхнийг нь нүдээ дүрлийлгэн сонсож суугаад «Хар хэрээ бичгийн ширээ хоёрын ялгаа нь юу вэ?» гэж асууж гэнэ.

	Алиса «Тэр шүү! Одоо л хөгжилтэй юм болох нь! Оньсого таалцана гэдэг чинь овоо аятайхан санагдаж байна» хэмээн сэтгээд «Би түүнийг чинь таана гэж найдаж байна» хэмээн чанга гэгч нь хэлсэнд Гурван сар-Туулай «Энэ чинь түүний хариуг нь олж хэлнэ гэсэн үг биз?» гэж асуувал Алиса «яг тийм» гэж хариулжээ.

	Гурван сар-Туулай «Тэгвэл юу гэж бодож байгаагаа хэлээч» гэсэнд Алиса «Миний бодоход, энэ чинь… энэ чинь…, хэлэх зүйл маань… Та нарын мэдэж байгаатай адилхан» гээд эргэлзэж, эргэлзэж хэлчихсэн чинь Малгайчин «Ёстой өчүүхэн ч адилгүй! Тэгснээс харин нь «Би идэж байгаа юмаа харж байна» гэдэг бол «Би харсан юмаа идэж байна» гэдэгтэй адил» гээд хэлчихсэн бол дээр байж гэвэл Гурван сар-Туулай «Би авсан юмандаа дуртай байна» гэдэг бол «Би дуртай юмаа авч байна» гэсэнтэй ижил» гээд хэлчихсэн бол болох байж хэмээн хажуугаас нь нэмж гэнэ. Гэтэл Унтаахай «Би унтангуут амьсгалдаг» гэдэг бол «Би амьсгалангуут унтдаг» гэдэгтэй адил гээд хэлчихсэн бол болох байж хэмээн нойрмоглон хэлж гэнэ.

	Гэтэл Малгайчин «Энэ ч ёстой чамд дүйсэн үг байна» гэж хэлснээр яриа төгсөж, хэсэг зуур дуугүй сууцгаажээ. Энэ завсар Алиса хар хэрээ, бичгийн ширээ хоёрын тухай санаанд орох бүхнээ урвуулж хөрвүүлэн бодсон боловч олигтой юм ухаанд нь буухгүй байлаа. Тэгээд Малгайчин эхлэн ам нээж Алисад хандан «Өнөөдөр чинь хэдний өдөр билээ?» гэж асуугаад халаасан савнаасаа цагаа гаргаж ирэн түүнийгээ эргэлзсэн янзтай харсаар л, үе үе сэгсчиж тэгснээ чихэндээ барин чагнасаар л байлаа.

	Алиса хэсэгхэн зуур бодолхийлснээ «Дөрвөн» гэсэнд Малгайчин «Хоёр өдрөөр зөрж байна!» хэмээн санаа алдаад Гурван сар-Туулайд хандан «Цагт шар тос нийцэхгүй гэж чамд би хэлсэн шүү!» гэж уурсан өгүүлжээ.

	Гурван сар-Туулай «Тэр чинь бүүр хамгийн сайн шар тос байсан юм» хэмээн хулмалзан өчсөнд Малгайчин «За тийм нь ч тийм. Гэхдээ талхны үртэс орсноос зайлахгүй нь. Юунд чи талхны хутгаар тос түрхээ вэ!» гэж хамар дороо гонгиножээ. Гурван сар-Туулай цагийг нь аваад хэсэг зуур баргар царайлан ажиж байснаа аягатай цайндаа дүрээд ахиад л удтал үзсэн боловч ухаан санаанд нь өмнө хэлснээс нь илүү аятай үг орсонгүй бололтой ахиад л «Тэр чинь бүүр хамгийн сайн шар тос байсан юм шүү дээ» гэж хэлжээ.

	Алиса түүний мөрөн дээгүүр нь давуулан цаг руу нь харсаар л байлаа. Тэгээд «Ямар сонин цаг вэ! Энэ чинь өдөр сар заадаг хэр нь цаг заадаггүй юм аа!» гэсэнд Малгайчин «За яачихаа вэ! Чиний цаг чинь ямар жил болохыг нь заадаг юм уу?» гэж гэнэ. Тэгэхэд нь Алиса «Яалаа гэж. Нэг жил гэдэг чинь нэлээд урт хугацаа шүү дээ» гэсэнд Малгайчин «Тэгвэл минийхтэй адилхан л юм байна» гэжээ.

	Алиса бүр цөхөрч гүйцжээ.

	Малгайчин хэдийгээр англиар ярьж байгаа боловч, хэлсэн үг нь даанч утгагүй санагджээ. Тэгээд Алиса «Би юу хэлснийг тань ер ойлгосонгүй» хэмээн чадах чинээгээрээ эелдэгхэн асуусанд Малгайчин «Унтаахай ахиад л унтчихжээ» гээд хамар дээр нь халуун цай дусаачихжээ. Тэгтэл Унтаахай толгойгоо залхуутай гэгч нь сэгсэрсэн болоод «Зөв зөв, би бас яг л үүнийг чинь хэлэх гээд байсан юм» хэмээн нүдээ ч нээлгүй бувтнаж гэнэ. 

	Малгайчин Алисад хандан «Чи нөгөө оньсогоо таасан уу?» гэжээ. Тэгэхэд нь Алиса «Үгүй. Би бүр дөнгөхгүй нь. Хариу нь юу гэсэн үг юм бэ?» гэсэнд Малгайчин «За бүү мэд дээ» гэжээ.

	Гурван сар-Туулай ч бас л «Би ч бас мэдэхгүй юм» гэж гэнэ. Алиса залхуурсан янзтай санаа алдаад «Та нар ингэж ямар ч утгагүй оньсого таалцах гэж цагаа үрж байснаас арай олигтойхон юм хийж суувал дээрсэн» гэсэнд Малгайчин «Цаг гээч юү болохыг над шиг мэддэг сэн бол чи арай ч ийм юм ярихгүй сэн. Энэ чинь чухамдаа «тэр» гэсэн үг» гэжээ. «Таны юу хэлж байгааг би ер ойлгохгүй байна» гэж Алисаг хэлсэнд Малгайчин үүнийг нь үл тоомсорлосон янзтай гэдэсхийж суугаад «Аргагүй. Чи яаж ойлгох вэ! Чи ер түүнтэй ярилцаж үзээгүй гэдгийг би ноттой хэлж чадах байна» хэмээжээ. Алиса «Магадгүй юм. Гэхдээ би хөгжмийн хичээл дээр хэмнэл тохируулахын тулд цаг нарийн баримталдаг юм» гэж болгоомжилсон янзтай өгүүлсэнд,

	«Хм! Энэ чинь их учиртай. Хэрэв чи түүнтэй эв зүйгээ олох юм бол цаг хугацааны талаар санасан бүхнийг чинь гүйцэтгэнэ. Жишээлээд үзэхэд өглөөний найман цаг болж байна гэж бодъё. Энэ чинь яг хичээл эхлэх үе шүү дээ. Тэгээд чи цагт нэг аятайхан үг шивнэчихвэл цагийн зүү нүд ирмэхийн зуур л нэг цаг гучин минут үдийн хоолны цаг болсныг заана!» гэжээ.

	Үүнийг сонсоод Гурван сар туулай «Ийм байдаг бол мөн догь оо!» хэмээн амандаа бувтнаж гэнэ. Тэгэхэд нь Алиса «Нээрэн ч сайхан байх биз. Гэвч би хоол идэх дургүй байвал яах вэ?» хэмээн бодлогошрон асуусанд Малгайчин «Шуудхан өөрчлөхгүй ч байж болох л юм. Гэхдээ чи цагаа нэг цаг гучин минут дээр хэчнээн л бол хэчнээн хугацаагаар байлгаж болно шүү дээ» гэжээ. Тэгээд Алиса «Та ер нь цагаа үргэлж ийм янзаар байлгадаг биз?» хэмээн асуусанд Малгайчин уруу царайлан толгойгоо сэгсрээд «Үгүй! Цаг бид хоёр өнгөрөгч гурван сард үүнийг галзуурахаас өмнөхөн (Гурван сар Туулай руу халбагаараа дохин) муудалцчихсан юм. Тэр үед Бундангийн хатан нэгэн их найр хийлгэж би түүн дээр

	 

	«Анивч анивч сарьсан багваахайнхан!

	Альхан газар чи байна вэ?

	 

	гэдэг дууг дуулах боллоо. Чи энэ дууг мэднэ биз дээ?» гэж асуужээ. Алиса «Би иймэрхүү дуу сонссон шиг санагдана» гэж хариулсанд малгайчин «Энэ дуу цаашаа

	 

	Цэнхэртэн харагдах огторгуйд чи

	Цайны тавиур шиг дүүлэх юм

	Анивч, Анивч»

	 

	гээд л үргэлжилдэг юм» хэмээн ярьж гарчээ.

	Гэтэл Унтаахай биеэ агзчин сэгсрээд «Анивч, анивч, анивч, анивч…» хэмээн нойрмоглон дуулсаар л бүр зогсохгүй болохоор нь наадуул нь түүнийг чимхэж базаж байж нэг юм болиулж гэнэ. Тэгээд Малгайчныг «За, тэгээд эхнийх нь бадгийг арай гэж нэг юм дуулж дуустал хатан хаан суудлаасаа үсрэн босоод «Энэ нөхөр цаг нөхцөөж байна! Бөндгөрийг нь ав!» хэмээн хашхирсан юм» гэсэнд

	Алиса «Ямар муухай зэрлэг юм бэ?» хэмээн дуу алджээ. Малгайчин ч цааш нь «Энэ үеэс эхлээд цаг минь миний үгийг дуулахаа больчхоод байгаа юм. Тэгээд зургаан цаг дээр яг зогсчихсон юм» хэмээн уруу царайлан өгүүлжээ. Гэтэл ч Алисад нэгэн бодол төрж гэнэ. Тэгээд «Энд энэ их олон цайны хэрэгсэл өрчихсөн байдгийн учир энэ юм бий!» гэж асуусанд малгайчин «Яг тийм. Энд чинь үргэлж цайны цаг байдаг юм. Бид үргэлжлүүлэн цайлсаар л байтал хооронд нь аяга тавгаа ч угаах зав зай гарахгүй юм» гэж хариулжээ.

	Алиса ахиад л «Тэгвэл та нар үргэлж л энэ ширээгээ тойроод л цайлцгаагаад байдаг юм уу?» гэж асуувал Малгайчин «Үнэхээр тэгдэг юм. Нэг аяга тавагтаа идэж уучхаад дараачийнх нь аяга тавгийн дэргэд шилжин суудаг юм» гэжээ.

	Алиса ахиад л «Ингэсээр хамгийн сүүлд эхнийхээ суусан суудалд тулж ирвэл яах вэ?» хэмээн зүрх гарган асуусанд Гурван сар-Туулай хөндлөнгөөс «За та минь өөр юм ярьцгаая. Энэ ярианаас чинь бүүр залхаж гүйцлээ. Залуу хатагтайг ямар нэг юм ярьж өгөөч гэж хүсэж байна» гэж эвшээлгэн өгүүллээ. Ийнхүү шаардсанд нь Алиса их л тэвдсэн байдалтайгаар «Би ер нь юу ярихаа мэдэхгүй байна шүү» гэжээ. «Тэгвэл Унтаахай яриг!» гэж тэр хоёр зэрэг зэрэг хашхиран «Сэрээч унтаахай!» хэмээн хоёр талаас нь чимхээд авчээ.

	Унтаахай нүдээ ягуухан нээгээд «Би унтаагүй байна. Та нарын ярьсан бүхнийг сонсоод л хэвтэж байна» хэмээн хүрчигнэн хариулжээ. «Бидэнд ямар нэг юм ярьж аль?» гэж Гурван сар-Туулайг хэлсэнд Алиса «Тэгээч, та юм ярьж өгөөч!» гэж дэмжив. Малгайчин «За шалавла. Тэгэхгүй бол чи буцаад унтчихна шүү!» гэж нэмэрлэжээ.

	Унтаахай ч «Эрт урьд нэгэн цагт эгч дүү гурван бяцхан охин байжээ. Тэдний нэр нь Элсий, Ласий, Тиллий гэдэг юм байжээ. Тэр гурав нэгэн худгийн ёроолд амьдран суудаг юм санжээ» хэмээн яаран сандран эхэлж гэнэ. Тэгэхэд нь идэх, уух юмыг бүхнээс илүү сонирхдог Алиса «Тэд тэгээд юу идэж ууж амьдардаг юм бол?» хэмээн асуусанд Унтаахай хоёр нэгэн минут бодолхийлж сууснаа «Бал бурам иддэг юм байжээ» гэвэл Алиса их л нөхөрсөг байдлаар «Яалаа гэж. Дандаа бурам идээд байвал өвчин тусна шүү дээ» гэжээ. Тэгэхэд нь Унтаахай «Тийм ээ тэд өвдөцгөөжээ. Ер нь л их өвдөцгөөж гэнэ» хэмээн хариулжээ. Энэхүү ер бусын амьдрал чухам ямархуу байдалтай байх бол гэдгийг төсөөлөн бодохыг хичээсэн авч ой тойнд нь нэг л орж өгөхгүй байлаа. Тэгээд «Яагаад заавал худгийн ёроолд амьдардаг юм бол?» гэж асуусанд

	Гурван сар-Туулай Алисад «Цай нэмж уу» хэмээн ширүүн гэгч нь хэлж гэнэ. Ингэхэд нь Алиса «Юун цай нэмж уух вэ? Одоо болтол би юу ч амсаагүй шүү дээ» гэж гомдоллон өгүүлсэнд Малгайчин «Аа, чи бүүр их цай ууя гэж байгаа юм биз дээ. Энэ чинь ер уухгүй гэснээсээ илүү сайн хэрэг» гэвэл Алиса «Саналыг чинь асуусан хүн алга» гэжээ. Тэгэхэд нь Малгайчин «Хэн санал бодлоо хэлээ вэ?» хэмээн сүржигнэн асуужээ.

	Алиса үүнд нь юү гэж хариулахаа мэдэхгүй байсан бөгөөд үүнийгээ бусдад мэдэгдэхгүйн тул цай, шар тостой талх авч ууж идсэн болоод Унтаахайд хандан «Яагаад тэд худгийн ёроолд амьдардаг юм бол?» хэмээн өмнө асууснаа давтсанд Унтаахай ахиад л хоёр нэгэн минут бодолхийлсний эцэст «Энэ чинь бал бурмын худаг байхгүй юу?» гэжээ. Алиса ахиад л «Ийм юм ердөө ч байхгүй!» хэмээн уурсан ярих гэтэл Малгайчин, Гурван сар-туулай хоёр «Ч-ш! Ч-ш! Ч-ш!» хэмээн дохиж, Унтаахай «Хэрэв чи тохитойхон шиг суугаад сонсож чадахгүй юм бол өөрөө энэ үлгэрийг ярьж гүйцээсэн нь дээр байх аа» гэж эгдүүцэн хэлсэнд Алиса «Үгүй ээ Үгүй. Цааш нь ярь! Ахиж ер яриаг чинь тасалдуулахаа больё. Ийм бал бурман худаг байж ч болох юм гэж бодъё» хэмээн ая засвал Унтаахай «Үнэхээр нэг тийм худаг байсан юм» гэж гомдоллон өгүүлээд гэвч цааш нь үргэлжлүүлэн ярих итгэл төгс байгаагаа илэрхийлж «тэгээд нөгөө эгч дүү гурав чинь ховоо татаж сурч гэнэ» хэмээн ярьж гарчээ. Гэтэл Алиса өмнөхөн нь амласнаа мартчихаад «Тэд юу ховооддог байсан юм бол?» гэж асуусанд Унтаахай энэ удаа юу хэлэхээ ч бодсонгүй шуудхан «Бал бурам» гэж хариулж гэнэ. Тэгтэл Малгайчин «Цэвэр аяганд цай уумаар байна. Нэг нэг суудал ахиад суучхаач» гээд яриаг нь тасалчихжээ. Тэгээд Малгайчин нэг суудал ахин сууж араас нь Унтаахай бас л нэг суудал ахиад түүний суудал дээр Гурван сар Туулай Унтаахайн суудал дээр, Алиса аргагүйн эрхэнд Гурван сар Туулайн суудал дээр сууж гэнэ. Энэхүү өөрчлөлтөөс ашигтай байр эзэлсэн ганц хүн нь Малгайчин байлаа. Алисагийн хувьд бүр урьдынхаасаа ч дорджээ. Учир нь Гурван сар Туулай өмнөхөн нь сүүний гүцийг таваг дээрээ тавьчихсан байжээ.

	Алиса Унтаахайг гомдоочихгүй юм сан гэж их л болгоомжлон «Би нэг л ойлгох янзгүй байна. Тэд чинь бал бурмыг хаанаас ховооддог байна?» гэж асуусанд Малгайчин «Ээ тэнэг минь, худгаас чи ус татдаг биз дээ, түүнтэйгээ адилхан л бал бурман худгаас бал бурам татахгүй юу?» гэжээ. Тэгэхэд нь Алиса малгайчны хэлснийг анзаарсан янзгүйгээр Унтаахайд хандан «Тэд чинь худгийн ёроолд байгаа шүү дээ» гэсэнд Унтаахай «Тийм ээ. Тэд тэнд байсан юм» гэжээ. Энэ хариулт нь толгойг нь бүр эргүүлчихсэн тул бяцхан Алиса Унтаахайн яриаг таслалгүйхэн шиг хэсэг зуур чимээгүй чагнаж суужээ. Унтаахай ч цааш нь «Тэд ховоо татаж сурчээ, Тэгээд тэд М үсгээр эхэлсэн бүхнийг л овоо зурдаг болжээ» хэмээгээд нүдээ нухлан, эвшээлгэж эхэлжээ. Алисаг «Юун М үсэг вэ?» гэж асуусанд «Юу ч байсан яадаг юм бэ?» гэж Гурван сар Туулай хэлжээ. Тэгэхлээр нь Алиса чимээгүй болчихжээ. Энэ үед Унтаахай нүдээ анин үүргэлж эхэлсэн авч хажуугаас нь Малгайчин чимхчихсэн чинь дуу алдан сэрээд «М үсгээр эхэлсэн бүхнийг морь, могой, мундаг, маш их гээд л зурдаг байжээ. Та нар ер нь маш ихийн зургийг үзсэн үү?» гээд л ярьж гарсанд Алиса учиргүй гайхширч орхиод «Чи лав надаас асууж байх шиг байна. Би ер нь» гээд л саналаа хэлэх гэтэл Малгайчин «За, тийм бол цааш нь ярих хэрэггүй!» хэмээн зандарч гэнэ. Энэ дээрэнгүй байдал нь Алисад тэсэж байх аргагүй санагдсан тул омог дүүрэн босоод явжээ. Унтаахай ч тэр дорхноо л унтаад өгчээ Алиса ийнхүү явж байх зуураа намайг дуудаж ч магадгүй гэж бодмоглоод хоёр нэгэн удаа эргэж харсан боловч түүний явсныг анзаарах амьтан нэг ч алга байлаа. Тэгээд ахин нэг эргэн харвал тэд Унтаахайг цайны гүцэнд толгойгоор нь дүрэх гэж оролдон байгаа харагджээ. Ингээд модон дундуур цаашлан явах зуураа Алиса «Энд би дахиад ямар ч байсан ирэхгүй. Амьдралдаа үзээгүй тэнэг явдлаар дүүрэн цайллага энэ боллоо!» гэж ярьж явжээ. Гэтэл өмнө нь үүд хаалга бүхий нэг мод байна гэнэ. Алиса «Энэ чинь ямар сонин эд вэ! Гэвч өнөөдөр юм бүхэн ер бусын хачирхалтай байгаа шүү дээ. За ер нь ийшээ яваад орчихсон ч яах вэ» гэж бодоод тэр үүдээр нь яваад орчихжээ.

	Тэгтэл нөгөөх урт хонгилд орж ирчхээд бяцхан шилэн ширээнийхээ дэргэд зогсож байжээ. «За одоо ч арай өөрөөр оролдоно доо» гэж өөртөө хэлээд бяцхан алтан түлхүүрийг аваад үүдийг нь онгойлгож гэнэ. Тэгээд мөөгнөөсөө ганц тохой хүрэхтэй үгүйтэй намхан болтлоо идээд (халаасан савандаа мөөгний хэлтэрхий хадгалж байсан юм санжээ) бяцхан хаалгаар гаран цэцгийн мандал алаглан усан оргилуур олгойдсон өнөө үзэсгэлэнт цэцэрлэгт орж гэнэ.


НАЙМДУГААР БҮЛЭГ. ХАТАН ХААНЫ МОДОН БӨӨРӨНЦӨГТ НААДАМ

	 

	Яг орох хаалганы дэргэд нэгэн том цэцгийн бут байх агаад тэр бутанд ургасан сарнай цэцгүүд цөм цагаан өнгөтэй ажээ. Гэтэл тэнд гурван цэцэрлэгч цагаан цэцэг бүхнийг шаламгайлан будах ажээ. 

	Алиса энэ ямар хачирхалтай зүйл гэгч вэ гэж бодоод тэднийг ажиглахаар ойртон очиж гэнэ. Тэгээд тэдэнд дөхөж ирвэл тэдний нэг нь «Харж байна уу чи Таваа!

	Намайг битгий ингэж будгаар шүршээд байгаач!» гэж хэлж байна гэнэ. Гэтэл нөгөө Тав нь «Би тэгээд яах юм бэ.

	Долоо тохой руу нударчихлаа шүү дээ» хэмээн гомдоллосонд Долоо нь түүн рүү хараад «За тэр дээ! Тав буруугаа дандаа бусдад тохоож байдаг юм!» гэвэл Тав нь «Дэмий ярихаа тат! Хатан хаан өнөөдөр чиний толгойг авах гэж ярьж байна гэнэ лээ» гэж хэлжээ. Тэгэхэд нь эхлээд ярьж байсан нэг нь «Яалаа гэж?» хэмээн асуусанд Долоо «Энэ чамд хамаагүй, хаданд чимээгүй ээ. Туг минь!» гэвэл Тав «Тийм ээ, энэ чинь үүний өөрийнх нь хийж байгаа хэрэг! Чи аан гээд сонсож бай. Тогооч сонгинын оронд алтан зул цэцгийн үндэс авчирсан юм гэнэ. Тэгээд одоо үүний толгойг авах гэж байгаа юм» гэжээ. Долоо цэцэг будаж байсан багсаа газар шидчихээд «За яах вэ, бүгд шударга бус явдал…» хэмээн ярьж эхэлснээ Алиса өөрсдийг нь харан зогсож байгааг үзээд таг дуугүй болчихсонд бусад нь ийш тийш харснаа Алисаг үзээд бүгд мэхийн ёсолжээ. Алиса их л эмээсэн байдалтайгаар «Та нар яагаад энэ сарнайг будаж байгаа юм бэ?» гэж асуусанд Тав, долоо хоёр юу ч хэлсэнгүй, Туг руу харцгааж гэнэ. Тэгээд Туг «Авхай минь, яагаад ингэж будаж байгаа юм бэ? гэвэл энд уг нь улаан сарнай тарих ёстой байтал бид эндүүрээд цагаан сарнай тарьчихсан юм. Хэрэв үүнийг хатан хаан мэдэх юм бол бид бөндгөрөөсөө салах юм. Иймд бид түүнийг ирэхээс нь өмнө бүгдийг нь улаанаар будах гэж мэрийн байгаа юм даа…» хэмээн дорой дуугаар ярьж эхэлтэл үүдэн зүг сэтгэл түгшин харж зогссон Тав «Хатан ирлээ! Хатан ирлээ!» гэсэнд гурван цэцэрлэгч хоромхон зуурт газар нугдайн хэвтээд өгчээ. Олон хүний хөлийн чимээ гарсанд Алиса хатан хааныг нь олж харах санаатай эргэн тойрон харж гэнэ.

	Эхлээд шийдэм барьсан арван цэрэг гарч иржээ. Тэд гурван цэцэрлэгчээс ялгагдах юмгүй хөзрийн цаас шиг хавтгай дөрвөлжин биетэй, дөрвөн өнцөгтөө гар хөлтэй ажээ. Түүний араас ордны арван сахиул гарч иржээ. Тэд ар өвөргүй дөрвөлжнөөр чимэглэсэн агаад цэргүүдийн адил хоёр хоёроороо эгнэн явцгаах ажээ. Үүний араас ар өвөргүй буймангаар чимэглэсэн арван хан хөвүүд, хоёр хоёроороо хөтлөлцөн дэгдэн дүүлсээр гарч иржээ. Үүний араас уг наадамд уригдсан зочид, голдуу ноёд, хатад гарч иржээ. Эдний дунд цагаан туулай явж байх бөгөөд ямархан нэгэн зүйлийн тухай сэтгэл догдлон ярьж хажуугийнхаа хүний хэлсэн үг бүрийг инээмсэглэн сонсох бөгөөд Алисаг ч анзаарсангүй өнгөрч гэнэ. Тэгтэл Буймангийн боол ноёныхоо титмийг бөгт улаан жинтүү дээр өргөн гарч иржээ. Энэ бүхний эцэст Буймангийн ноён, хатан хоёр гарч иржээ.

	Алиса хэдийгээр гурван цэцэрлэгчийн адил газарт нугдайн хэвтдэг юм билүү хэмээн гайхширч байсан боловч урьд өмнө ер ёслол жагсаалын ийм ёс дэглэм байдаг гэж дуулаагүй бөгөөд «Ер нь ч тэгээд хүмүүс нүүрээ газар наан хэвтэцгээчихвэл, юу ч үзэж харж чадахгүй тул ямар юмны жагсаал болох билээ» гэж бодоод нөгөө л газраа зогссоор л байжээ. Тэгээд жагсаал яг Алисын урд зогсоод жагсагчид бүгд л түүн рүү харцгааж гэнэ. Гэтэл хатан «Энэ чинь хэн гэгч вэ?» хэмээн ширүүхэн асуужээ. Тэгээд үүнийгээ ахин ноёноос асуухад цаадах нь хариуд нь малилзтал инээгээд бөхийн ёсолжээ. Тэгэхэд нь хатан «Усан тэнэг!» хэмээн толгойгоо зэвүүцэн сэгсрээд Алисад хандан «Хүү минь, чамайг хэн гэдэг вэ?» гэсэнд Алиса «Та таалбал намайг Алиса гэдэг» хэмээн их л эелдэгхэн хэлсэн авч «Би эднээс юу боллоо гэж айх юм бэ? Эд чинь баахан л хөзөр байна шүү дээ» гэж амандаа шивгэнэсэнд хатан сарнайн бут тойрон газарт нугдайн хэвтсэн гурван цэцэрлэгчийг заагаад «Эд чинь ямар улс вэ?» хэмээн асуужээ. Учир нь тэд нүүрээ даран хэвтэцгээсэн тул нуруунаас нь харахад тэд бусадтай ялгагдах юмгүй адил бөгөөд хатан тэднийг хараад цэцэрлэгч, цэрэг, сахиул, эсвэл хүүхдүүд нь ч хэвтэж байгаа юм уу гэдгийг ялгаж таних аргагүй ажээ. Тэгэхэд нь Алиса «Би яаж мэдэх юм бэ? Энэ ч надад падгүй зүйл байх аа» хэмээн хэлчхээд өөрийгөө ийнхүү зоримог хариулсанд гайхаж гэнэ.

	 

	Хатан галзууртлаа уурласандаа нүүр нь чинэрэн хэсэг зуур Алисаг зэвүүцэн харснаа «Толгойг нь ав! Ав» хэмээн хашхирчээ. Алиса ч үүнийг нь ер тоосон янзгүйгээр «Тэр ч дэмий тал нь дийлнэ биз ээ!» хэмээн зоримог гэгч нь хэлсэн чинь хатан таг дуугүй болчихжээ. Тэгтэл ноён түүний гараас нь барин «Хонгор минь, болгоож үзээч. Энэ чинь нялх амьтан байна шүү дээ» хэмээн аргадсанд хатан уурсан эргээд боолд хандан «Аль вэ, тэднийг дээш нь харуулаадах!» гэжээ. Боол ч тэднийг өрөөсөн хөлөөрөө их л болгоомжлон эргүүлжээ. «Босоцгоо!» хэмээн хатныг хахирган чанга дуугаар хашхирсанд гурван цэцэрлэгч ухасхийн босоод хатан, ноён, хан хөвүүд болон бусад хүмүүст бүгдэд нь мэхийн ёсолжээ. Хатан «Больцгоо! Та нар бүр толгой эргүүлж гүйцлээ» гээд сарнайн бут руу очиж «Энд та нар юу хийж байгаа юм бэ?» гэсэнд Туг сөхрөн суугаад «Өршөөж хайрла, гэгээн эзэн минь. Бид энд…» хэмээн уйлагнасан дуугаар ярьж эхэлтэл хатан сарнай цэцгийг үзээд «Тийм бий. Эдний толгойг ав!» гэж тушаажээ.

	Жагсаал цааш үргэлжлэн явж, гурван цэрэг хувь заяагүй цэцэрлэгчдийг цаазлахаар түүнээс сугаран хоцорсонд нөгөө гурав нь Алисын зүг амь зулбан гүйж иржээ. Тэгэхэд нь Алиса «Та нарыг цаазлуулахгүй!» гэж хэлээд хажуудаа байсан нэгэн цэцгийн саванд хийчихжээ. Гурван цэрэг цэцэрлэгчдийг ойр зуур баахан хайснаа бусдынхаа араас яваад өгч гэнэ. Хатан цаанаас нь «Толгойг нь авав уу?» хэмээн хашхирсанд наадуул нь хариуд нь «Гэгээн эзэн минь, авчихсаан» гэжээ. Хатан бас л «болж болж» гэж хашхирч гэнэ. Тэгээд «Чи модон бөөрөнцөг тоглож чадах уу?» гэхэд гурван цэрэг дув дуугүй зогсоод Алиса руу харсанд хатны асуулт өөрт нь хандсаныг мэдээд «Чадна!» гэж хариулжээ.

	Хатан «Тэгвэл наашаа хүрээд ир» гэж Алиса одоо чухам юу болох бол хэмээн гайхсаар жагсаалд нийлэн явжээ. Тэгтэл хажууд нь нэг амьтан их л дорой дуугаар «Өнөөдөр-өнөөдөр мөн сайхан өдөр өө!» гэж хэлж гэнэ. Гэтэл энэ нь Цагаан туулай байх бөгөөд нүүр лүү нь айсан янзтай ширтэн байлаа. Тэгэхэд нь Алисаг «Тийм байна. Өнөөдөр маш сайхан өдөр болж байна. Гүн ахайтан хаана байгаа вэ?» гэсэнд туулай яаран сандран «Ч-ш! Ч-ш!» хэмээжээ. Тэгээд мөрөн дээгүүрээ айсан янзтай эргэн хараад өлмий дээрээ босон амаа бараг Алисын чихэнд хүргэх шахан байж «Тэр чинь одоо цаазлагдах гэж байгаа» хэмээн шивгэнэж гэнэ.

	Алиса «Яагаад!» хэмээн асуусанд хариуд нь Туулай «Яана аа» гэж хэлэв үү, үгүй юу?» гэж асуужээ. Алиса «Үгүй ээ. Би тэгж хэлээгүй. Би юу боллоо гэж нэг их харамсах билээ. Ямар учраас цаазлагдах гэж байгаа юм бол!» гэж асуусан юм гэжээ. Туулайг «Хатны чих рүү алгадчихсан юм» хэмээн ярьж эхэлтэл Алиса бага зэрэг дуу алдан хөхөрсөнд Туулай айсан янзтайгаар «Хатан сонсвол яана! Гүн ахай оройтож ирсэн юм. Тэгэхэд нь хатан…» гээд ярьж дуусаагүй байтал нь хатан «Суудлаа эзэлцгээ!» хэмээн тачигнатал хашхирч хүмүүс ч нэг нэгнийгээ мөргөн тал тал руу гүйлдэцгээсээр хоёр нэгэн минутын дараа бүгд байрандаа сууцгааж тоглоом ч эхэлжээ. Тоглоомын талбай нь овон товон дош довоор дүүрэн бөгөөд бөмбөгний нь оронд амьд зараа, цохиур модны нь оронд өрөвтас байх агаад цэргүүд нь дөрвөн хөллөн хаалга болж зогсоцгоосонд Алиса урьд өмнө ийм тоглоом үзээгүй тул их л гайхжээ.

	 

	Эхлээд Алиса өрөвтасаа цохиур мод шиг барих гэж их зүдэрчээ. Тэгээд хөлийг нь газар унжуулан их биеийг нь тэвэрсэн боловч хүзүүг нь сунайтал тэгшхэн болгоод толгойгоор нь зараагаа цохих гэсэнд толгойгоо цогнойлгон ирээд л нүүр лүү нь гайхсан янзтай харж Алиса тэсэж чадсангүй хөхөрчихсөн гэнэ. Тэгээд ахин толгойг нь доошлуулаад одоо л нэг тоглоомоо эхэлье гэтэл зараа нь зугтахаар завдан мөлхөж явах бөгөөд зарааг цохилоо ч гэсэн тэр нь овон товон дов дошинд тээглээд ер явах шинжгүй, тэгээд ч хаалганы оронд дөрвөн хөллөн зогссон цэргүүд нэг газраа ер тогтож байхгүй, байн байн байраа сольж зогсох тул Алиса, энэ ч үнэхээр хэцүү тоглоом юм гэж бодож гэнэ. 

	Тэнд тоглогсод бүгд л ээлжээ хүлээлгүй нэгэн зэрэг тоглоцгоож зараагаа булаалдан тэмцэлдэж хэрэлдэж шуугилдацгаах ажээ. Хатан бас л удаж түдэлгүй уур омгоо багтааж ядан үүгээр түүгээр газар дэвслэн «Үүний толгойг ав! Түүний толгойг ав!» гэж минут тутамд хашхиран явах ажээ. Хэдийгээр Алиса энэ болтол хатантай ам мурийгаагүй боловч ийм явдал гарах нь магад гэж санахаас дотор нь аягүй оргих ажээ. Алиса «Би ер нь яах бол? Эд хүн цаазлах ухаангүй дуртай улс юм. Явж явж ер амьд амьтан үлдэх болов уу?» хэмээн гайхширч эндээс оргох аргаа олж ядан байжээ.

	Тэгээд эд нарт үзэгдэлгүй эндээс дутааж чадах болов уу гэж бодож байтал хий агаарт нэгэн сонин зүйл гарч иржээ. Эхлээд энэ чинь юу болох нь энэ вэ? хэмээн алмайран байсан боловч түүнийг хоёр нэгэн минут харж зогссоноо ямархан нэгэн ангайсан амны тэг болохыг мэдээд «Энэ чинь Чешир муур байна. Би нэг ярих амьтантай боллоо» гэж өөртөө хэлжээ.

	Тэгээд нүдийг нь гарч ирэхэд толгой дохин мэндэлсэн авч «Чихийг нь гарч иртэл, бүр ядахдаа өрөөсөн чихийг нь үзэгдэхээс нааш үг дуугараад нэмэргүй» гэж боджээ. Нэг минут хэртэй хугацаа өнгөрсний эцэст бүх л толгой нь хүний нүдэнд үзэгдэхтэй болж Алиса ч яриаг нь сонсох амьтантай болсондоо сэтгэл тэнийн өрөвтасаа газар тавиад тоглоомын тухай бодож санаснаа ярьж гарчээ.

	Муур толгой маань л хүний нүдэнд үзэгдэж байвал болох нь тэр гэж бодсон бололтой бүх биеэрээ гарч ирсэнгүй. Алиса «Эд нар ер нь олигтой тоглож байгаа санагдсангүй. Өөрийнхөө чухам юу хэлж ярьж байгаагаа ч дуулахгүй болтлоо өөр хоорондоо хэрэлдэцгээгээд л дэг журам гэж алга. Дэг журам байлаа ч гэсэн түүнийг хайхрах амьтан алга. Жишээлээд үзэхэд л миний бөмбөгөө цохин оруулах ёстой хаалга нэг мэдэхэд талбайн нөгөө захад оччихсон байлаа. Тэгээд хатны зарааг яг цохих гэж байтал тэр нь миний зарааг очиж явахыг үзээд зугтаачих юм!» хэмээн гоморхон өгүүлсэнд Муур «хатан чамд аятайхан санагдав уу?» гэж шивгэнэн асуужээ.

	Алиса «Огтхон ч үгүй» гээд тавьчихсан чинь хатан бүр архан талд нь зогсож байжээ. Тэгэхлээр нь Алиса «Хожно гэж санахын ч хэрэг алга» гэсэнд Хатан инээмсэглээд яваад өгчээ. Тэгтэл ноён хүрч ирээд муурын толгойг гайхширан харж «Чи хэнтэй ярьж байгаа юм бэ?» гэж асуусанд Алиса «Энэ бол миний найз Чешир муур. Та үүнтэй танилцана уу?» гэвэл Ноён «Би үүнийг чинь харахаас зэвүүцэж байна. Гэвч хүсвэл миний гарыг үнсэж болох юм» гэжээ. Муур «би бүр яасан ч үгүй» хэмээсэнд Ноён «Битгий ичгүүргүй загна. Тэгээд ч намайг ингэж битгий муухай хар?» гэх зуураа Алисын ард орж гэнэ. Тэгэхэд нь Алиса «Би нэг номоос «Муур, хааныг халз ширтэж болно6 гэж уншсан санагдана. Чухам ямар номоос уншсанаа санахгүй байна» гэсэнд Ноён «ямар ч байсан үүнийг эндээс зайлуулах хэрэгтэй» хэмээн шийдэмгий нь аргагүй хэлээд дэргэдүүрээ өнгөрч явсан хатныг дуудан «Хонгор минь! Чи энэ муу муурыг эндээс зайлуулж өгөөч!» гэж хашхирчээ. Хатан их, бага аливаа хэргийг шийддэг ганц л аргатай хүн болохоор хэрэг явдлын учрыг олох гэж ядаж ганц ч удаа тэдэн зүг хяламхийлгүй шуудхан л «Толгойг нь ав!» хэмээжээ. Ноён «Тэгвэл би өөрөө цаазлах хүн олж ирье!» хэмээн баясан хэлээд яаран оджээ.

	Алсад хатныг тачаадан хашхирахыг сонсоод Алиса эгэн очиж тоглоом юу болж байгааг үзэх нь зүйтэй гэж боджээ. Энэ үед хатан гурван хүнийг тоглох ээлжээ алдсан учир цаазлах ял оноосон байлаа. Тоглоом бүр учир замбараагаа алдчихсан байсан тул Алиса өөрөө чухам хэдийд тоглохоо мэдэхээ болиод тоглогсдыг харах ч дур хүрэхгүй байлаа. Тэгээд зараагаа эрж гарчээ. Зараа нь өөр нэгэн зараатай ноцолдон байсанд хоёулыг нь цуг цохивол аятайхан юм гэж бодсон боловч өрөвтас нь цэцэрлэгийн нөгөө захад гарчхаад мод өөд нисэхээр арга ядан сарвалзаж байгаа үзэгджээ. Тэгээд Алисаг өрөвтасаа барьж аваад эргэж ирэх гэсээр байтал хоёр зараа зодолдохоо болиод аль хэдийн алга болчихсон байсанд «Хаалга болж зогссон цэргүүд нь хүртэл яваад өгсөн байхад зараа байлаа ч нэмэргүй юм даа» гэж бодоод өрөвтасаа ахин алдчихгүйн тул сугандаа чанга гэгч нь хавчаад мууртайгаа очиж яриагаа үргэлжлүүлэхээр явжээ.

	 

	Тэгээд Чешир муурын байсан газар ирвэл тэнд нь түм түжгэнэж бум бужигнаж байжээ. Ноён, хатан, яргачин гурав маргалдан зэрэг зэрэг хашхичин бусад нь дуугүй зогсож байх агаад хэрэг явдал ер нь л ёозгүй санагдаж гэнэ. Алисаг үзмэгц тэр гурав өөр өөрийн гомдлыг тоочиж хэргийн учрыг олж өгөхийг шаардацгаажээ. Тэд зэрэг зэрэг хашхирцгаах тул хэн нь чухам юу хэлж байгааг ойлгоход ч бэрхтэй байлаа. Яргачин, бие байхгүй толгойг цаазална гэгч байж болшгүй хэрэг. Ер нь амьдралдаа урьд өмнө ийм зүйл хийж яваагүй бөгөөд хийх ч хүсэл алга гэж. Ноён, толгойтой л бол юу ч байсан цаазлах ёстой байтал энэ муу яргачин дэмий юм донгосож байна гэж. Хатан ямар ч байсан үүнийг л цаазлах хэрэгтэй. Тэгэхгүй бол энд байгаа амьтай голтой бүхнийг цаазлах болно (Энэхүү сүүлчийн үг энд цугларагсдыг мэл гайхаж цэл хөхрөхөд хүргэжээ) гэж ам өрсөн ярьцгааж байлаа. Алиса «Энэ чинь гүн ахайтны муур байгаа юм. Хэрхвэл зохихыг түүнээс л асуувал дээр биз ээ» гэхээс өөр юм хэлэх учраа олсонгүй.

	Хатан «Тэр чинь шоронд байгаа. Түүнийг явж авчир» хэмээн яргачинд тушаасанд яргачин ч годхийн алга болжээ. Яг энэ үед муурын толгой аажмаар бүдгэрсээр гүн ахайтныг ирэхэд бүрмөсөн алга болсон тул ноён, яргачин хоёр түүнийг эрсээр галзуу мэт гүйлдэн байх агаад бусад нь тоглохоор явцгаажээ.

	 

	 

	 


ЕСДҮГЭЭР БҮЛЭГ. ХУУРАМЧ ЯСТ МЭЛХИЙН ҮЛГЭР

	 

	Гүн ахайтан «Хөөрхий муу охин минь! Чамтайгаа эргэж уулзсандаа Их баярлаж байгааг минь чи мэддэг ч болоосой!» хэмээгээд Алисаг сугадан явж байлаа. Түүнийг ийм их сайхан зантай байгааг нь үзээд Алиса ихэд баясаж гал тогооны өрөөнд анх уулзахад тийм их ёозгүй аашилж байсан нь лав чинжүүнээс болж бухимдсаных биз ээ гэж бодож гэнэ. Тэгтэл гүн ахайтан эргэлзсэн янзтайгаар «Би ахин Гүн авхай болохоороо гал тогоондоо ер чинжүү байлгахгүй. Түүнгүйгээр шөл бүр ч аятайхан болно. Хүмүүсийг догшин авиртай болгодог юм чинь чинжүү ч байж мэдэх юм шүү» гээд сургамж болохуйц шинэ зүйл сэдэж оллоо хэмээн ихэд баярлаж «Цуу шөлийг хүчтэй болгодог, мөсөн чихэр мэтийн зүйлс хүүхдийг ялдамхан болгодог. Хүн болгон үүнийг мэддэг сэн бол хүүхдээсээ чихэр харамлахгүй байх сан» гээд л ярьж гарчээ. Алиса энэ үед гүн ахайтныг ор тас мартчихсан явсан тул түүнийг «Охин минь чи ямархан нэгэн юмны тухай бодлогошроод юм ярихгүй байна уу даа, Энэ чинь ямар учиртай болохыг чамд би энэ удаад хэлэхээ больё. Гэвч энэ надад бага ч гэсэн эвгүй л байх болно» хэмээн чихэн дээр нь шахуу хашхирахад сая нэг юм сэхээ авч «Үгүй үгүй. Яалаа гэж» гэсэнд Гүн авхай «Иш охин минь! Хэрвээ л хүн ухаарч мэдвэл аливаа юм учиртай байдаг юм» хэмээн ярих зуураа Алисад улам бүр шахан налж гэнэ. Нэгд: Гүн авхай учиргүй муухай, хоёрт: Алисын мөрөн дээр шонтгор эрүү нь яг тааран нухах тул Алиса түүнтэй ийнхүү хүзүү сээрээрээ хэлхэлдэн явах дургүй байсан боловч бүдүүлэг зан гаргах нь тусгүй юм даа гэж бодоод аяыг нь даган дуугай л явж байжээ.

	Тэгээд Алиса яриагаа өөр юманд хандуулъя гэж бодоод «Нөгөө тоглоом чинь одоо харин нь овоо аятайхан болж байна шүү» гэсэнд Гүн авхай «Тийм байна. Тийм байна. Үүний учир нь гэвэл ганцхан хүсэл сэтгэл, ганцхан хүсэл сэтгэлийн хүчинд л орчлон ертөнц зүй зохисоороо байдаг юм!» гэвэл Алиса хүн бүхэн өөрийнхөө аж төрөлд санаа тавьдгаас л ийм байдаг юм гэж нэг хүн хэлсэн шиг санагдана» хэмээн шивгэнэсэнд Гүн авхай шонтгор эрүүгээ мөрөнд нь улам бүр шигтгэн «Аан тийм бий! Энэ ч бас л ялгаагүй, үүний утга нь «Үгээ бэхэлбэл үйлс бүтнэ гэсэн үг» гэх зуураа бяцхан шонтгор эрүүгээрээ Алисын мөрийг нухчин байлаа. Тэгэхэд нь Алиса «Гүн авхай юмны учир утгыг олохдоо ямар дуртай хүн бэ?» гэж бодож гэнэ. Гүн авхай хэсэг зуур дуугүй явснаа «Чамайг тэвэрч явсангүй гэж гайхаж байж болзошгүй. Гэтэл өрөвтасын чинь занг мэдэхгүй болохоор би ингэж зүрхлэхгүй байна. Эсвэл би туршаад үзэх үү?» гэсэнд Алиса түүний ийнхүү турших явдалд дургүй байсан тул «Энэ чинь хазаж ч магадгүй шүү» хэмээн болгоомжлон хэлбэл:

	Гүн авхай «Яриангүй зөв. Өрөвтас, гич хоёрын аль аль нь зуумхай байдаг юм. Учир нь хэрээ хэрээний зүг ниснэ гэж үг байдаг шүү дээ» Алиса «Гич чинь шувуу биш шүү дээ!» гэсэнд Гүн авхай «Бас л зөв. Чи ер нь юмны учир олохдоо ямар сүрхий охин бэ?» гэвэл Алиса «Энэ чинь давсны төрөл байх аа» гэжээ. Тэгэхэд нь Гүн авхай «Яг тийм. Энүүхэн хавьд нэг том гэгчийн гичийн уурхай байдаг юм. Тэгээд ч уурхай малтвал өөрөө унана гэдэг үг байдаг шүү дээ» хэмээн хэлсэн бүхнийг нь аялдан дагахад бэлхэн царай гарган хэлсэнд Алиса сүүлчийн нь хэлснийг анзаараагүй боловч «Тийм ээ, энэ чинь идэшний ногоо шүү дээ. Хэдийгээр ногоотой адилгүй боловч яриагүй идэшний ногоо» гэжээ. Гүн авхай бас л «Миний санаа чинийхтэй бүр яг дүйж байна. Учир нь «Ямар л байдаг вэ тэр янзаараа бай» гэсэн байдаг шүү дээ. Үүнийг арай ойлгомжтой хэлүүлэх гэж бодож байгаа бол энэ чинь «Бусдад ямар харагддаг вэ түүнээсээ өөр болох гэж бүү оролд, өөрөө урьд өмнө ямар байсан хийгээд хойшид ямар болохоосоо өөр болох гэж бүү хичээ» гэсэн үг гэсэнд Алиса «Би үүнийг чинь бичиж авбал л арай илүү ухаарах байх. Гэтэл хэлснийг тань гүйцэж бичиж чадахгүй л дээ» хэмээн эелдэгхэн гэгч нь хэлбэл Гүн авхай

	«Энэ чинь бүр миний хэлэх гэж санасныг бодоход юу ч биш» гэж урамшин өгүүлжээ. Тэгэхэд нь Алиса: «Та үүнээс илүү урт юм ярих гэж өөрийгөө битгий зовоож үз дээ» гэвэл Гүн авхай «Миний зовох ч яах вэ! Энэ хүртэл ярьсан бүхнээ би чамд бэлэглэлээ» гэжээ. Алиса «Мөн сүрхий бэлэг болов оо! Хүн амьтан төрсөн өдрөөр минь ийм бэлэг өгдөггүй нь л яамай хэмээн бодсон боловч хэлж зүрхэлсэнгүй. Гүн авхай мөр лүү нь эрүүгээрээ ахин нудраад «Бас л бодлогошроод эхлэв үү?» гэсэнд Алиса бага зэрэг гомдож эхэлсэн тул «Би чинь юм бодох эрхтэй шүү дээ» гээд ширүүхэн хэлчихжээ. Гүн авхай «Чиний энэ эрх ч гахайнд далавч ургаад нисэхтэй адил биз ээ. У...» гээд хамгийн дуртай «Учир нь» гэдгээ ч хэлж чадалгүй хэл нь татчихсан юм шиг таг дуугүй болчхоод Алисаг сугадсан гар нь хүртэл чичрэн байжээ.

	Тэгээд Алиса өөдөө харвал тэдний урд Хатан гараа хумин аадрын үүл шиг барайн зогсож байжээ. Гүн авхай «Эзэн минь, өнөөдөр мөн ч сайхан байна аа?» хэмээн их л нам дорой дуугаар хэлсэнд Хатан газар дэвслэн «Одоо эндээс зайлахгүй бол толгой чинь газар дэрлэх болно гэдгийг анхааруулъя. Аль дуртайгаа сонго» гэжээ. Гүн авхай ч аминд аюулгүйгээр нь арилаад өгч гэнэ.

	Тэгтэл хатан Алисад хандан «За тоглоцгооё» гэсэнд Алиса ам ангайх тэнхэлгүй болтлоо айж сандарсан боловч модон бөөрөнцөг тоглох талбай руу араас нь гэлдэрч гэнэ. Бусад хүмүүс хатны байхгүйг ашиглан модны сүүдэрт амсхийж байснаа өчүүхэн л азнавал бөндгөрөөсөө салцгаана гэдгээ мэдээд бараанаар нь яаран босож тоглоцгоожээ. Бүх л тоглоомын туршид хатан «Үүний толгойг ав!» «Түүний толгойг ав!» хэмээн ам хамхилгүй хашхирч байлаа. Түүний ийнхүү алах ял оноосон хүмүүсийг хаалга болон зогсож байсан цэргүүд түүнээ орхин гүйлдэж дор нь баривчлан авах тул хагас цаг хэр хугацаа өнгөрөхөд тоглоомын талбайд нэг ч хаалга үгүй болоод ноён хатан, Алиса гурваас бусад бүх тоглогчид хороогдох ялд унаж баривчлагдсан байлаа. Тэгтэл хатан багтарч унатлаа ганцаараа тоглосоор эцэст тоглоомын талбайгаас гаран «Чи Хуурамч яст мэлхийг ер үзсэн үү?» гэсэнд Алиса «Би хуурамч яст мэлхий гэж ямар амьтан байдгийг ч мэдэхгүй» гэжээ. Хатан «Хуурамч яст мэлхийн шөлийг түүгээр хийдэг юм» хэмээсэнд Алиса «Би ер ийм юм үзэх байтугай дуулаа ч үгүй юм байна» гэвэл Хатан «Тэгвэл явцгаая. Тэр чамд түүхээ ярьж өгөх болно» гэжээ. Тэгээд явцгаах болсонд Ноён тэнд байгсдад хандаж «Та нар цөм өршөөгдлөө» хэмээн аяархан хэлэхийг сонсоод Алиса хатныг тийм олон хүн хороохоор тушаасанд элэг нь эмтрэн байсан тул «Ашгүй дээ. Энэ чинь бүр сайн хэрэг!» хэмээн амандаа хэлжээ. Удалгүй наранд нозоорон үүрэглэж хэвтсэн Нисдэг арслан дээр хүрч ирсэнд хатан «Залхуу лүд минь сэр! Энэ охиныг хуурамч яст мэлхийд хүргэж өг! Би хурдхан буцаж цаазлагдах хүмүүсээ харъя» гэж хэлчхээд Алисаг нисдэг арслантай орхин яваад өгчээ. Алиса энэ жигтэй амьтныг харахаас дургүй нь хүрч байсан боловч энэхүү хэрцгий хатны араас явснаас үүний дэргэд үлдэх нь дээр гэж бодоод сэрэхийг нь хүлээн зогсож байжээ.

	Нисдэг арслан өндийж суун нүдээ арчаад, хатныг бараа тасартал ажин сууснаа наг наг хөхөрчээ. Тэгээд «Ямар инээдтэй юм бэ?» хэмээн хааш яаш хэлсэнд

	Алиса «Юу нь инээдтэй байгаа юм бэ?» гэвэл Нисдэг арслан «Яагаа вэ, энэ хатан дандаа ингэж сүржигнэж явдаг ч, ер нэг ч амьтан цаазлагддаггүй юм. Мэдэв үү. За яв!» гэжээ. Алиса араас нь дуртай дургүй дагаж явах зуураа «Энд хүн болгон л захирч тушаах юм. Гэтэл би амьдралдаа ер ингэж захируулж зандруулж явсангүй!» гэж бодож гэнэ.

	Тэгээд арвитай хол яваагүй байтал нэгэн хадны ирмэг дээр ганцаар уйтгарлан суугаа Хуурамч яст мэлхий холгүй ойрхон харагдаж гэнэ. Ойртох тусам түүний мэгшин уйлах нь улам бүр тод дуулдаж байсанд Алиса түүнийг их л өрөвдөж «Хөөрхий минь ямар гээч зовлон учирсан юм бол?» хэмээн асуувал Нисдэг арслан «Үүнд ямар юмных нь зовлон учрах вэ. Дандаа л тэгж байдаг юм. Мэдэв үү. За түргэхэн шиг яв!» гэжээ. Удалгүй тэд нулимс дүүрсэн нүдээ дүрлийлгэн таг дуугүй сууж байсан Хуурамч яст мэлхийн дэргэд хүрч очжээ. Нисдэг арслан «Энэ бяцхан охин түүхийг чинь сонсохыг хүсэн энд ирээд байна» гэсэнд Хуурамч яст мэлхий «За, би ярьж өгье. Та хоёр хоёулаа суугаад намайг ярьж дуусан дуустал ганц ч үг бүү дуугараарай» гэж хэнгэнэтэл санаа алдаж гэнэ.

	Алиса, Нисдэг арслан хоёр чулуу сандайлан суугаад хэсэг зуур болсон боловч хэн нь ч ам нээсэнгүй гэнэ. Тэгэхэд нь Алиса «Ярьж эхлэхгүй юм бол яаж дуусах билээ дээ» гэж бодоод тэсэн хүлээсээр л байж гэнэ. Гэтэл хуурамч яст мэлхий «Эрт урьд нэгэн цагт би ёстой жинхэнэ яст мэлхий байв аа хөөрхий» гээд бас л хэнгэнэтэл санаа алдаж гэнэ.

	Үүний дараа удтал чимээгүй байж байтал нисдэг арслан хүр, хархийн санамсаргүй дуу алдаж хуурамч яст мэлхий үргэлжлүүлэн мэгшиж гарчээ. Алиса бараг л «Сонирхолтой түүхийг тань сонссондоо баярлалаа» гээд л босоод явчих дөхөөд байсан боловч өөр юм ярих байлгүй дээ гэж бодож чимээгүй дүмбийн суусаар л байжээ.

	Тэгж тэгж Хуурамч яст мэлхий «Бид бүүр жаахан байхдаа далайд байдаг нэгэн сургуульд явцгаадаг байлаа. Багш минь нэг хөгшин яст мэлхий байсан юм. Түүнийг бид Хуягт мэлхий хэмээн нэрлэдэг сэн» хэмээн намуухан гэгч нь ярьж байтал нь Алиса «Яагаад түүнийг заавал хуягт мэлхий гэсэн юм бэ?» гэж асуусанд Хуурамч яст мэлхий «Яагаад гэвэл тэр чинь бидний багш шүү дээ. Чи ч мөн тэнэг амьтан юм аа!» хэмээн уурсан хэлж Нисдэг арслан «Ийм энгийн хялбар юм асуухаасаа чи ичихгүй юу!» гэж зандарч гэнэ. Тэгээд тэр хоёр хэсэг зуур бие биеэ харан чимээгүй сууснаа ичсэндээ суух байх газраа олж ядан байсан Алиса руу харцгаажээ.

	Тэгж, тэгж Нисдэг арслан Хуурамч яст мэлхийд хандан «Найз минь, цааш нь ярь! Ингэж байгаад өдрийг барах нь байна шүү?» гэсэнд Хуурамч яст мэлхий «Та нар үнэмшихгүй байж ч болох юм. Гэвч би үнэхээр далайн сургуульд сурч байсан юм шүү…» гээд эхэлтэл Алиса яриаг нь таслан «Үнэмшихгүй байна гэж би хэлээгүй шүү дээ» гэжээ. Хуурамч яст мэлхий «Чи хэлсэн» гэж гэнэ. Тэгтэл Алисаг үг хэлэхээс урьтаж Нисдэг арслан «Амаа тат!» хэмээн зандарчээ. Хуурамч яст мэлхий «Бид өдөр болгон сургуульд явж байсан болохоор үнэхээр сайн боловсролтой болсон юм» хэмээн залгуулан ярьтал Алиса ахиад л «Би ч бас л өдрийн сургуульд сурдаг байсан юм. Та үүнийгээ нэг их гайхуулах гэсний хэрэггүй» гэсэнд Хуурамч яст мэлхий «Та нар бас сонгомол хичээл үздэг байсан уу?» хэмээн шаралхан асуужээ. Алиса «Тэгэлгүй яах вэ. Бид нар франц хэл, хөгжим голлож үздэг байсан» гэвэл Хуурамч яст мэлхий «Угаалгын хичээл үздэг байсан уу?» гэж асуужээ.

	Тэгэхэд нь Алиса «Ердөө ч үгүй!» хэмээн дургүйцэн хэлсэнд Хуурамч яст мэлхий «Өө! Тэгвэл тэр чинь юуных нь сайн сургууль байх билээ. Манайд бол «Франц хэл, хөгжим, угаалгын хичээлд сонгон суралцсан» гэж сургуульд төлсөн мөнгөний хуудасны эцэст бичиж өгдөг сөн» хэмээн мэгшин өгүүлбэл Алиса «Далайн ёроолд байдаг байж юм угаахын хэрэг юу байх билээ» гэжээ.

	Тэгтэл хуурамч яст мэлхий «Үүнийг сурч би чадахгүй л дээ. Тэгээд зөвхөн л тогтмол ордог хичээлд нь суудаг байсан» хэмээн мэгшсэнд Алиса «Тэр хичээлээр чинь юү үздэг юм бэ?» гэж асуувал Хуурамч яст мэлхий «Юуны өмнө эргэлдэх, таталдах тэгээд тоо бодлого, биеэ тоох, наргиан цэнгээн, муутгах хийгээд шоолох зэрэг салбаруудыг үздэг юм» гэжээ. Тэгэхэд нь Алиса «Муутгах» гэж би ер дуулаагүй юм байна. Энэ чинь чухам юу үздэг юм бэ? гэсэнд Нисдэг арслан гайхсандаа хоёр тавхайгаа өргөн «Юу гэнэ ээ! Муутгах ий! Энэ тухай би ер юм сонсоогүй юм байна гэнэ үү? Та нар сайжруулах гэдгийг мэднэ шүү дээ, тийм үү, үгүй юу?» хэмээн дуу алдаж Алиса үүнд нь «Тийм ээ! Энэ чинь аливаа юмыг арай жаахан сайхан болгох гэсэн үг байх аа!» хэмээн эргэлзэн хариулжээ. Нисдэг арслан «За, тийм бол сайн. Хэрэв чи муутгах гэдэг чухам юу гэсэн үг болохыг мэдэхгүй байгаа бол чи чинь ёстой нэг гэнэн амьтан юм даа!» хэмээжээ. Алиса цааш нь лавлаж асуух зориг дутсан тул Хуурамч яст мэлхийд хандан «Та нар өөр юу үздэг байсан бэ?» гэж асуусанд Хуурамч яст мэлхий «За байз, жишээлбэл түүх үздэг байсан. Хуучин, шинэ түүх, далайзүй, мөлхөхийг үздэг байсан. Манай мөлхөөгийн багш нэгэн хөгшин Могой загас байсан бөгөөд долоо хоногт нэг удаа ирж мөлхөх, мушгирах, цагариглахыг заадаг байсан юм» гэжээ.

	Алиса ахиад л «Энэ бүхэн чинь ер нь ямархуу янзын юм байдаг юм бол доо» гэж асуусанд Хуурамч яст мэлхий «Ийм байдаг юм гээд үзүүлье» гэхэд би гэдэг чинь хөдөлж ядсан болхи амьтан. Нисдэг арслан түүнийг сураагүй болохоор одоо яая гэхэв дээ» гэвэл Нисдэг арслан «Би бүр үүнийг чинь сурах зав зай олдоогүй юм. Гэвч нэг сүрхий багштай байсан юм. Тэр маань нэг хөгшин Дигваранз байж билээ» гэжээ.

	Хуурамч яст мэлхий «Би түүгээр чинь юу ч заалгаагүй. Тэр дигваранз инээх, уйлахыг заадаг байсан юм гэдэг» хэмээн мэгшвэл, Нисдэг арслан «Тийм тийм» гээд бас л шүүрс алдаж аль аль нь сарвуугаараа нүүрээ дарцгаажээ. Алиса уг байдлыг өөрчлөхийн тулд «Өдөрт багш чинь хэдэн цагийн хичээл заадаг байсан бэ?» гэж яаран асуусанд Хуурамч яст мэлхий «Эхний өдөр арван цаг, дараагийн өдөр есөн цаг гэх мэтээр» гэжээ. Алиса «Ямар хачин юм бэ?» гэвэл «Тэгэлгүй яах вэ! Яагаад багш гэдгийн учир нь үүнд байгаа юм. Өдрөөс өдөрт заах юм нь багасаад байдаг болохоор тэр шүү дээ» гэж Хуурамч яст мэлхий хэлжээ. Энэ нь Алисад урьд өмнө сонсож мэдээгүй шинэ зүйл байсан тул хэсэг зуур энэ талаар бодолхийлж байгаад «Тэгвэл арван нэгдэх өдөр нь амралтын өдөр болох нь ээ» гэж асуужээ. Хуурамч яст мэлхий «Яриангүй тийм» гэжээ. Алиса «Арван хоёр дахь өдөр нь юу хийх вэ?» хэмээн шамдан асуусанд Нисдэг арслан яриаг нь таслан их л шийдэмгий дуугаар «Сурах юм ингээд л гүйцэж байгаа юм. Одоо энэ охинд тоглоомын тухай жаахан ярьж өг» гэж хэлжээ.


АРАВДУГААР БҮЛЭГ. ДАЛАЙН ХАВЧИЙН КАДРИЛЬ БҮЖИГ

	 

	Хуурамч яст мэлхий хэнгэнэтэл санаа алдаад дэвүүр төдий далавчныхаа араар нүдээ арчжээ. Тэр бээр Алиса руу харан юм хэлэх гэсэн боловч хоёр нэгэн минут хэртэй мэгшсэндээ хахаж цацан юу ч хэлж чадсангүй. Нисдэг арслан «Хоолойд нь яс тээглэчихсэн юм шиг» хэмээгээд түүнийг сэгсэрч, нуруу руу нь дэлсэж гарчээ. Тэгж тэгж Хуурамч яст мэлхийн хацар дээгүүр нь нулимс бөмбөрөн уналсаар л арай гэж нэг юм хахаж цацахаа болиод ийнхүү ярьж гарчээ. «Та нар далайн гүнд удтал суурьшиж байгаагүй биз (гэхэд нь Алиса «Ердөө ч үгүй» гэжээ). Тэгээд ч Далайн хавчтай ойр дотно түнш болж үзээ ч үгүй биз ээ (энэ үед нь Алиса «нэг удаа би оролдоод үзсэн юм» гэснээ яаран «Үгүй үгүй. Ердөө ч үгүй» гэжээ). Тэгвэл чи далайн хавчийн Кадриль бүжиг гэгч ямархуу гойд зүйл байдгийг төсөөлөх ч үгүй юм байна! Алиса «Үгүй шүү. Үнэхээр мэдэхгүй. Тэр чинь ямархуу янзын бүжиг байдаг юм бол доо?» гэжээ. Нисдэг арслан «Ядах юу байх вэ. Эхлээд далайн эрэг дагуу нэг эгнээ болон зогсоцгоодог юм» гэтэл «Хоёр эгнээ гээч! Далайн нохой, яст мэлхий хульт гээд л зогсоцгоодог юм. Тэгээд далайн залхгуудыг бүгдийг нь замаасаа зайлуулсны эцэст…» гээд Хуурамч яст мэлхийг ярьж байтал Нисдэг арслан «Энэ чинь л ер нь нэлээн цаг гарзаддаг эд дээ» хэмээн яриаг таслан хэлтэл Хуурамч яст мэлхий «Хоёр алхам урагш алхацгаана» хэмээн үргэлжлүүлэн ярьсанд нисдэг арслан «Амьтан тус бүр нэг нэг хавчийг хамт бүжиглэгч болгон авна!» гэж хашхирчээ. Хуурамч яст мэлхий «Яриангүй зөв. Урагш хоёр алхаад хамт бүжиглэгчдээ мэхийн ёсолно» гэвэл Нисдэг арслан «Хавчнуудаа хоорондоо солиод өмнөх байдлаараа арагш алхана» хэмээн үргэлжлүүлсэнд Хуурамч яст мэлхий «тэгээд чи юугаа... юугаа шид!» гэвэл

	Нисдэг арслан «Хавчнуудаа» хэмээн хашхирах зуур агаарт үсэрч Хуурамч яст мэлхий «Далайд чадах чинээгээрээ хол шид!» гэж. Нисдэг арслан «Түүнийхээ араас сэл!» хэмээн хашхирч, Хуурамч яст мэлхий «Далай дээр тонгорцогло!» хэмээн галзуу юм шиг тойрон дэвхцэж, нисдэг арслан «Хавчаа ахин соль!» гэж гууглаж Хуурамч яст мэлхий гэнэтхэн дуугаа намсган «Эрэг дээр буцаж ирээд эхний хэсэг дуусаж байгаа юм» гэв. Энэ завсар галзуу юм шиг дэвхцэж цовхчиж байсан хоёр адгуус маань нам жим толгой даран суугаад Алиса руу харцгаажээ. Алиса «Энэ мөн ч сайхан бүжиг байж таарах нь ээ» хэмээн хулгасхийн өгүүлсэнд Хуурамч яст мэлхий «Чи үүнээс үзэхийг хүсэж байна уу?» гэвэл Алиса «Үзэх хүсэл үнэхээр их байна?» гэжээ. Хуурамч яст мэлхий Нисдэг арсланд «Тэгвэл хоёулаа эхний хэсгийг бүжиглэх гээд үзье! Хавчтай, хавчгүй болдог шүү дээ. Хэн нь дуулах вэ?» гэж хэлсэнд Нисдэг арслан «Чи дуулалгүй яах вэ! Би бүх үгийг нь мартчихсан» хэмээжээ.

	Тэгээд л тэд Алисаг тойрон ойрхон өнгөрөх бүрдээ хөлийн нь хуруун дээр гишгэх бөгөөд Хуурамч яст мэлхий

	 

	«Арай түргэн явахгүй юу?

	Ардхан талд минь далайн гахай

	Аахилж уухилан явж

	Үе үе сүүлэн дээр минь

	Өвдөж хавдтал гишгэж байна.

	Яст мэлхий, Хавч, бүгдээрээ

	Ямар сүрхий гүйлдэнэ вэ!

	 

	Эрэг дээр тэд биднийг хүлээж байна.

	Эрхэм минь чи цуг очихгүй юу?

	 

	Очихгүй юу, очихгүй юу, очихгүй юу

	Очиж чи бүжиглэхгүй юу, 

	Очихгүй юу, очихгүй юу, очихгүй юу, 

	Очиж чи бүжиглэхгүй юу?

	Хавчтай хамт биднийг аваад

	Хамаагүй хол далайд шидэхэд

	Ямар сайхныг чи

	Янз нь ер итгэхгүй байх шиг гэж

	Цагаан загас Могойг

	Царай алдан гуйсанд

	«Хол байна хол байна» гэж

	Хариуд нь Могой хэлж гэнэ.

	Цагаан загастай хосолж бүжиглэхээс

	Цааргалж гэнэ тэр.

	Хөл нийлэн бүжиглэхийг

	Хүсэхгүй, хүсэхгүй, байна уу?

	Хөл нийлэн бүжиглэхийг 

	Хүсэхгүй, хүсэхгүй байна уу?

	«Хол нь ямар хамаатай юм бэ? гэж

	Хайрт найз нь асуугаад

	Үүний цаана чинь бас нэг

	Эрэг байдаг юм шүү дээ

	Англиас холдох тусмаа бид

	Алсын францад дөхнө шүү

	Айж битгий сандар

	Ай хөөрхий чи минь

	Хоёул тэнд очиж

	Хөл нийлүүлэн бүжиглэе

	Хөл нийлүүлэн бүжиглэхийг

	Хүсэхгүй хүсэхгүй байна уу? гэж

	Ахин дахин гуйлаа»

	 

	хэмээн их л гунигтайяа намуухан дуулж хоёулаа хэмнэлд нь тохируулан урд мөчөө дохин хөгжин бүжиглэцгээжээ. Ашгүй энэ арай гэж нэг юм дууслаа хэмээн баярласан Алиса «Энэ чинь ямар сонин бүжиг вэ. Тэгээд ч тэр Цагаан загасны тухай дуу хачин сонин дуу юм. Ийм зүйл сонирхуулсан та нарт их баярлалаа» гэсэнд Хуурамч яст мэлхий «Цагаан загас гэгч юү вэ? Чи түүнийг ер үзсэн үү?» гэж асуужээ. Алиса «Үзсэн. Үдээр ямагт ширээн дээр …» гээд үгээ тасалсанд Хуурамч яст мэлхий «Би тэр Үдээр гэдгийг чинь мэдэхгүй юм. Гэвч чи түүнийг дандаа үздэг болохоор ямархуу янзтай амьтан болохыг нь мэдэлгүй яах вэ!» гэжээ. Алиса «Амандаа сүүлтэй, бүх бие нь талхны үртсээр хучигдсан байдаг шиг санагдана» хэмээн бодлогошрон өгүүлбэл Хуурамч яст мэлхий «Энэ чинь буруу, талхны үртэс бол далайд угаагдчихна шүү дээ. Харин нь амандаа сүүлтэй гэдэг чинь яриагүй зөв. Яагаад амандаа сүүлтэй болсон юм бэ? гэвэл» гээд нүдээ анин эвшээлгээд нисдэг Арсланд «Үүнд учрыг нь ярь. Ер нь үүний тухай бүгдийг нь ярьж өг!» гэв. Нисдэг арслан «Яагаад амандаа сүүлтэй болсон юм бэ? гэвэл Цагаан загас хавчтай бүжиглэх дуртай юм байжээ. Тэгээд бүжиглэж байгаад далайд шидэгдчихжээ. Агаарт нисэж явахдаа сүүлнээсээ зуугаад явж байжээ. Ингээд л түүнээс хойш сүүлээ амнаасаа авч чадахаа больчихсон юм. Ийм л учиртай юм даа» гэж ярьсанд Алиса «Танд их баярлалаа. Энэ чинь бүр ч их сонин юм. Урьд нь би Цагаан загасны тухай бараг мэддэггүй байжээ» гэвэл Нисдэг арслан «Чи сонсъё гэвэл би чамд үүнээс ч их юм ярьж өгч чадна. Яагаад үүнийг цагаан загас гэдэг болсны учрыг чи мэдэх үү?» гэжээ. Алиса «Энэ тухай би ер мэдэхгүй юм байна. Чухам яагаад ингэж нэрлэх болсон юм бэ?» гэсэнд Нисдэг арслан «Гутал шаахайнаас болоод» хэмээн баясан өгүүлжээ. Алиса бүр гайхаж орхиод «Гутал шаахайнаас болоод гэнэ ээ» хэмээн давтсанд Нисдэг арслан «За, гутлыг чинь юугаар хийсэн бэ? Ямар учраас гутал чинь ийм их гялалзсан өнгөтэй байгаа юм бэ? гэсэн үг шүү дээ» гэжээ.

	Алиса гутал руугаа хараад хариулахаасаа өмнө хэсэг зуур бодолхийлж байснаа «Хар тос түрхээд ийм болсон юм» гэжээ. Нисдэг арслан «Далайн усанд бол гутал шаахайг цагаан загас хийдэг юм. Мэдэв үү?» хэмээсэнд Алиса «Түүнийг чинь тэгээд юугаар хийдэг юм бэ?» гэж асуувал Нисдэг арслан «Далайн хэл, могой загас хоёроор хийдэг юм гэдгийг шанаган хорхой бүхэн чамд хэлэх сэн дээ» гэж ихэд дургүйлхэн хэлжээ.

	Алиса түрүүн дуулсан дууны тухай бодлогошрон сууснаа «Хэрэв би Цагаан загас байсан сан бол далайн гахайд «Та эндээс холдооч! Бид тантай цуг байх дургүй байна» гэж хэлэх сэн» гэвэл хуурамч яст мэлхий «Тэд заавал Далайн гахайтай байх ёстой юм. Эрүүл саруул ухаантай загас бүхэн түүнээс зайлсхийх ёсгүй сэн» гэсэнд Алиса «Үнэхээр үү?» гэж гайхан асууж Хуурамч яст мэлхий «Үнэхээр. Хэрэв ямар нэг загас надад аян замд гарахаар зэхэж байна гэвэл би «Чи чухам ямар гахайтай явах гэж байна гэж би асууна» гэжээ. Алиса «Та ер нь гахайны тухай яриагүй юм биш үү? Би л бол ямар зорилготой явах гэж байна вэ? гэж асууна» гэвэл Хуурамч яст мэлхий «Би ярих хэлэх гэснээ л хэлж байна» хэмээн гомдон өчсөнд

	Нисдэг Арслан «За, одоо чи бидэнд өөрийнхөө адал явдлыг ярь!» гэжээ.

	Алиса «Би та нарт энэ өглөөний явдлаас эхлэн ярья. Өчигдрөөс өмнөх үеийн юмыг бол ярих ч хэрэг алга. Учир нь би үүнээс өмнө огт өөр хүн байсан юм» хэмээн хулгасхийн өгүүлсэнд Хуурамч яст мэлхий «Яагаад ийм болсон тухайгаа бүгдийг ярь» гэвэл Нисдэг арслан «Үгүй, үгүй, юуны өмнө адал явдлаа ярь. Өнгөрсөн улирсан бүхнийг ярина гэдэг чинь хамаг цаг хий нөхцөөнө гэсэн үг» гэж омогджээ.

	Тэгээд л Алиса өөртөө тохиолдсон адал явдлыг Цагаан туулайг үзсэнээсээ эхлэн ярьж гарчээ. Нөгөө хоёр амьтан нь хоёр талаас нь шахан нүдээ бүлтийлгэж амаа чадах чинээгээрээ ангайлган суусан тул Алиса эхэндээ нэлээд зэвүүрхсэн боловч удалгүй зориг орж гэнэ. «Өвөө! Вилльяам та өвгөрч хөгшрөө бус уу?» гэдэг шүлгийг Төөлүүрт уншсан тухайгаа ярих хүртэл нь тэд таг дуугүй сууцгаасан бөгөөд шүлгийн мөрүүд огт өөр байсанд Хуурамч яст мэлхий урт гэгч нь санаа алдаад «Ямар хачирхалтай юм бэ?» гэж, Нисдэг арслан «Хачирхалтайн цаад хачирхалтай юм болжээ» гэвэл Хуурамч яст мэлхий «Энэ шүлэг чинь бүр бүхэлдээ өөр байна. Одоо үүнийгээ зөв унших гээд оролдоод үзээсэй. Чи үүнийг унш! гэж хэлээч» хэмээн өөрийгөө Алисаас илүү эрхэм хүндтэй амьтан гэж бодсон бололтой Арсланд хэлжээ. Арслан босоод

	«Нөгөө залхуугийн дуугарах нь

	Нэгд нэггүй сонсогдоно» гээд давтаад хэл!» гэжээ.

	Алиса «Адгууснууд бас хүнд шүлэг уншихыг тушаана аа! Бүр яг л сургуульд байгаа юм шиг болох нь ээ» гэж бодсон боловч босож уншжээ. Толгойд нь хавчны кадриль бүжгээс өөр юм орж ирэхгүй байсан тул чухам юу хэлж буйгаа ч мэдэхээ болиод

	 

	Түлэгдэж харлатал минь намайг

	Тун ч их жигнэлээ.

	Үс зүсээ чихэртэхээс

	Өөр арга алга» гэж

	Далайн хавчны гомдоллох нь

	Даан ч тодхон дуулдана.

	 

	хэмээн уншсан нь ямар ч утга учиргүй юм болжээ. Нисдэг арслан «Бага байхдаа уншдаг байснаас минь огт өөр юм аа» гэж, Хуурамч яст мэлхий «Урьд өмнө ер нь ийм зүйл сонсож байсангүй. Тэгээд ч энэ чинь ер бусын утгагүй зүйл юм» гэжээ.

	Алиса юу ч дуугарсангүй. Санаанд нь энэ шүлэг үнэн зөвөөрөө орж ирэх үү, үгүй юу хэмээн гайхшираад гараараа нүүрээ даран суужээ. Хуурамч яст мэлхий «Үүнийгээ тайлбарлаж өгвөл яасан юм бэ?» гэж

	Нисдэг арслан «Энэ охин тайлбарлаж чадахгүй. Дараагийн нь мөрийг уншаач» хэмээн эргэлзэн өгүүлж Хуурамч яст мэлхий «Хөлийн нь тухай юу гэлээ гэнэ ээ? Тэр чинь яаж хамраараа хөлийнхөө хурууг хөдөлгөдөг байна?» гэж лавласанд Алиса «Энэ чинь бүжгийн эхний байдал байхгүй юу» гэж хариулсан боловч бодол санаа нь тэр гэх тэмдэггүй самуурч гүйцсэн тул яриаг өөр юманд хандуулах сан гэж бодож суужээ. Нисдэг арслан «Дараачийнх нь мөрийг уншаач энэ чинь «Цэцэрлэгийнх нь дэргэдүүр өнгөрөхдөө би гэж эхэлдэг шүү дээ» хэмээн тэсэж ядан өгүүлжээ.

	Алиса ахиад л бүх юм буруу болно гэдгийг мэдэж байсан боловч дүлий толгойлон сууж зүрхэлсэнгүй 

	 

	Цэцэрлэгийнх нь дэргэдүүр өнгөрөхдөө би

	Цоохондой ирвэс, шар шувуу хоёр

	Чихэртэй жигнэмэг хувааж байгааг

	Өрөөсөн нүдээрээ үзлээ»

	 

	хэмээн чичиргэнэсэн дуугаар уншиж байтал Хуурамч яст мэлхий «Унших зуураа тайлбарлахгүй юм бол энэ утгагүй юмыг ахин дахин давтаад байх хэрэг юу байна аа» «Амьд яваа насандаа анх удаагаа ийм толгой эргүүлсэн юм сонсож байна!» хэмээн яриаг нь тасалж Нисдэг арслан «Миний санахад чи үүнийгээ уншихаа больсон нь дээр биз ээ» гэж хэлжээ. Алиса ч үүнийг нь дуртай зөвшөөрч гэнэ. Нисдэг арслан цааш үргэлжлүүлэн «Далайн хавчийн кадриль бүжгийн өөр хөдөлгөөнөөс бид оролдоод үзэх үү? эсвэл Хуурамч яст мэлхийгээр дуу дуулуулна уу?» гэж асуужээ. Алиса «Өө, Хуурамч яст мэлхий зөвшөөрөх юм бол дуу дуулуулъя» хэмээн яаран хариулсанд Нисдэг арслан их л гомдонгуй дуугаар «Хн! Хүний хүсэл сонирхлоо гэж! Найз минь яст мэлхийн шөл» гэдэг дуугаа дуулаад өгчих үү?» гэж Хуурамч яст мэлхий ч уртаар санаа алдаад

	 

	«Хачин сайхан ногоон шөл

	Халуун тогоонд хүлээж байна!

	Мадаггүй гайхамшигт ийм зүйлийн өмнө

	Мэхийж ёслохгүй хэн байна вэ?

	Оройн хоолонд бэлдсэн

	Онцгой сайхан шөл шүү!

	Оройн хоолонд бэлдсэн

	Онцгой сайхан шөл шүү!

	Онцгой сайхан шөл шүү!

	Онцгой сайхан шөл шүү!

	Оройн хоолонд бэлдсэн

	Онцгой сайхан шөл шүү

	Онцгой сайхан шөл шүү

	Сайхан шөл!

	Өөр хоол, загас, тоглоомд

	Үнэхээр дуртай хэн байна?

	Ийм сайхан шөлөнд

	Үнэ өгөхгүй хэн байна?

	Онцгой сайхан шөл шүү!

	Онцгой сайхан шөл шүү!

	Оройн хоолонд бэлдсэн

	Онцгой сайхан шөл шүү!

	 

	хэмээн хахан цацан дуулжээ.

	Нисдэг арслан «Дахилтыг нь ахиад дуул» гэж хашхирвал Хуурамч яст мэлхий дахилтыг нь давтан дуулж эхэлтэл алсад «Шүүх ажиллагаа эхэллээ!» гэж хашхирах нь дуулджээ. Нисдэг арслан «Явцгаая!» хэмээн Алисын гараас шүүрэн аваад дуулж дуусахыг нь ч хүлээлгүй яаран оджээ. Алиса ийнхүү гүйх зуураа «Юун шүүх вэ?» хэмээн уухичин асуусан боловч хариуд нь нисдэг арслан «Явцгаая!» гэж хэлээд улам хурдлан гүйх бөгөөд 

	 

	 

	«Оройн хоолонд бэлдсэн

	Онцгой сайхан шөл шүү»

	 

	хэмээн Хуурамч яст мэлхийн дуулах нь улам бүр бүдэгхэн болсоор л байлаа.

	 

	 


АРВАН НЭГДҮГЭЭР БҮЛЭГ. ЖИМСТЭЙ ЖИГНЭМГИЙГ ХЭН ХУЛГАЙЛАВ?

	 

	Тэднийг хүрч ирэхэд Буймангийн хатан, ноён хоёр суудалдаа суучихсан, эргэн тойронд нь элдэв шувуу, хорхой шавж болон хөзрүүд цуглачихсан байх бөгөөд дунд нь тал талаасаа цэргээр харгалзуулсан буймангийн боол гинжлэгдчихсэн зогсож байлаа. Ноёны дэргэд Цагаан туулай нэг гартаа бүрээ нөгөө гартаа хуйлаастай бичиг барин зогсох ажээ.

	Хэрэг таслах газрын яг голд нь нэгэн ширээн дээр жимстэй жигнэмэг таваглан тавьсан байлаа.

	Алиса түүнийг хараад арааны нь шүлс гоожиж «Хэргээ хурдхан тасалж дуусаасай. Тэгвэл идэх уух юманд нь ам хүрч болох сон!» гэж бодож гэнэ. Гэвч энэ нь ямар ч найдлагагүй санагдсанд цаг нөхцөөхийн тулд эргэн тойрныхоо юмсыг нэг нэггүй ажиглан зогсож гэнэ.

	Урьд өмнө шүүх таслах газар ер орж үзээгүй боловч номоос уншсан тул тэнд байгаа бараг бүх юмны нэрийг мэдэж байгаадаа баярлаж байжээ. Тэгээд «Энэ хиймэл үстэй чинь шүүгч юм шүү дээ» хэмээн амандаа үглэж гэнэ. Энэ шүүгч нь чухамдаа ноён байсан бөгөөд тэр бээр хиймэл үс дээрээ титмээ өмсчихсөн нь нэг л зохимжгүй харагдах ажээ. Алиса «Энэ чинь шүүгчийн зөвлөлийнхний суух байр. Тэнд байгаа 12 юм бол шүүгчийнхэн юм байна (амьтан гэсний учир нь тэдний зарим нь шувуу, зарим нь адгуус амьтан байсан юм санжээ). Тийм ээ. Тэд чинь шүүгчийнхэн юм» гэж бодоод энэ сүүлчийн үгийг үеийн нь охидоос тоотой хэдхэн нь л мэдэх учир их л бардам байдлаар хоёр гурав давтан хэлжээ. Чухамдаа шүүгчийн зөвлөлийн гишүүд гэсэн бол арай л оновчтой болох байжээ. Шүүгчийн зөвлөлийн гишүүд дор дороо чулуун самбар дээр толгой өөд таталгүй юм бичиж байсанд Алиса «Юу хийцгээж байгаа юм бол? Шүүх хурал эхлээгүй байхад бичих юм гармааргүй сэн» хэмээн Нисдэг арслангаас шивгэнэн асуувал хариуд нь «Шүүх хурал дуустал нэрээ мартчихаж магадгүй гэж айсандаа тэд нэрээ ийнхүү шаламгайлан бичицгээж байгаа юм» гэж шивгэнэж гэнэ. Алиса «Тэнэг юм!» хэмээн эгдүүцэн чанга дуугаар эхэлсэн боловч Цагаан туулай «Шүүхийн танхимд дуугүй бай!» гэж хашхирч, ноён нүднийхээ шилийг зүүгээд хэн ярьж байгааг олох гэж эргэн тойрныг ажин харсан тул дорхноо дуугаа татаж гэнэ.

	Шүүгчийн зөвлөлийн гишүүд цөм л самбар дээрээ «тэнэг юм» гэж бичицгээсэн бөгөөд тэр ч байтугай нэг нь «Тэнэг» гэдэг үгийг яаж бичихээ мэдэхгүй хажуугийнхаасаа асууж буйг Алиса нэгд нэггүй харж байлаа. Тэгээд «шүүх хурал дуусахаас наана самбар нь ёстой нэг холион бантангаар дүүрэх биз ээ» гэж бодож гэнэ.

	Шүүгчийн зөвлөлийн гишүүдийн нэгний нь харандаа бичих бүрд нь чахтнан байлаа. Алиса үүнийг болиулж чадахгүй тул танхимын хана даган явсаар ард нь очоод харандааг нь авчих боломжтой болжээ. Алиса түүний гараас харандааг яах ийхийн зуур авчихсанд хөөрхий бяцхан амьтан (энэ нь Билл хэмээх гүрвэл байжээ) чухам юу болсныг олж ядаад хуруугаараа бичихээс өөр аргагүй болжээ.

	Тэгээд хуруугаараа бичих гээд туршаад үзсэн боловч чулуун самбар дээр өчүүхэн төдий ч мөр үлдэхгүй байж гэнэ.

	Ноён «Хералд чи хэрэгтний хэргийг танилцуул!» хэмээж Цагаан туулай хоёр гурван удаа бүрээ татаад, хуйлаастай бичгээ тэнийлгэн

	 

	 

	Баясгалант зуны өдөр

	Буймангийн хатан авхай

	Чихэр жимсээр хулдсан

	Жигнэмэг боов хийсэнд

	Буймангийн боол бүгдийг нь

	Буруу санаалж хулгайлжээ»

	 

	гэж уншжээ. «Саналаа хэлцгээ» гэж Ноёныг шүүгчийн зөвлөлд хэлсэнд Цагаан туулай «Үгүй, үгүй, болоогүй шүү! Үүнээс чинь урьд өдий төдий юм байна!» хэмээн яаран хэлжээ.

	Ноён «Эхний гэрчийг дууд!» гэвэл Цагаан туулай гурвантаа бүрээ татаад «Эхний гэрч» гэж дууджээ.

	 

	Энэ эхний гэрч нь Малгайчин байлаа. Малгайчин нэг гартаа аяга, нөгөө гартаа тос түрхсэн талх барьсаар орж ирээд «Эзэн минь, ийм зүйл барьж ирснийг минь өршөөнө үү. Би чинь яг цайныхаа цагаар дуудагдаж ирлээ» гэжээ. Ноён «Чи чинь цайлж дуусчих болсон биш билүү. Чухам хэзээ ундаа ууж эхэлсэн бэ?» гэвэл Малгайчин Унтаахайг сугадан араас нь энд дагаж ирсэн Гурван сар-Туулай руу харснаа «8 сарын 14-ний өдөр шиг санаж байна» гэж, Гурван сар-Туулай «Арван тавны өдөр» гэж, Унтаахай «Арван зургааны өдөр» гэж нэмжээ. Ноён шүүгчийн зөвлөлд «Бичээд ав» хэмээн тэд ч тус тусынхаа самбар дээр бичээд нөгөө тоонуудаа бүгдийг нь нэмсний эцэст хариуг нь шиллинг, пенсээр бодон гаргажээ.

	Ноён Малгайчныг «Малгайгаа ав!» гэсэнд Малгайчин «Энэ чинь миний малгай биш» гэвэл Ноён баримт бүхнийг тэмдэглэж суугаа шүүгчийн зөвлөлийнхөнд хандан «Хулгайлсан байна!» хэмээн дуу алджээ. Малгайчин «Надад өөрийн гэсэн малгай байхгүй. Цөмийг нь худалдах гэж байгаа юм. Би бол малгайчин шүү дээ» гэж тайлбарлаж гэнэ. Тэгэхэд нь хатан нүднийхээ шилийг зүүгээд цонхийж цайгаад бөмбөгнөтөл чичрэн буй малгайчныг ширтэн харжээ. «Бүү бачимдаж сандар. Мэдүүлгээ өг. Эсвэл дор чинь цаазлуулна шүү» гэж Ноён хэлжээ. Энэ нь гэрчийг тайтгаруулсангүй. Тэр бээр Хатныг эмээн хараад хоёр хөлөө ээлжлэн зогсож андуурсандаа болоод талхныхаа оронд аяганаасаа том гэгч нь хазаад авчээ. Яг энэ үед Алиса бие нь нэг л эвгүйрхээд байгаа санагдсан авч чухам яагаад ингэдэг билээ хэмээн учрыг нь олж ядан суусаар л байснаа эцэст нь өөрийгөө ахин өсөж байгааг мэдэж гэнэ. Анхандаа шүүхийн танхимаас гараад явчихдаг юм билүү гэж бодсон боловч багтаж суух зай байсан болохоор суугаад л байжээ. Тэгтэл хажууд нь сууж байсан Унтаахай «Чи намайг ингэтэл битгий шахаач. Би бүр амьсгаа ч авч чадахгүй шахуу байна» гэжээ.

	Алиса «Яах ч арга алга даа. Би өсөөд байна» хэмээвэл Унтаахай «Чи энд өсөх ямар ч эрх байхгүй» гэж. Алиса «Битгий дэмий юм яриач. Чи ч өөрөө бас л өсөж байна шүү дээ» хэмээн зоригтой гэгч нь хэлсэнд Унтаахай «Би бол ягуухан тохитой томоотой өсөж байна. Түүнээс биш чам шиг ийм элэг доог болмоор хачин өсөөгүй» гэчхээд уурсан босож танхимын нөгөө талд очиж гэнэ. Энэ завсар хатан Малгайчнаас ер харц салгалгүй ширтсээр байсан бөгөөд яг Унтаахайг танхим дундуур гарч явах үед шүүхийн түшмэлүүдийн нэгэнд «Сүүлчийн концерт дээр дуулсан хүмүүсийн нэрсийн жагсаалт аваад ир!» гэж тушаасанд хөөрхий муу Малгайчин үүнийг сонсоод хоёр шаахайгаа суга үсэртэл салгалан чичирчээ.

	Ноён «Мэдүүлгээ өг! Эсвэл чамайг сандарсан ч, сандраагүй ч ялгаагүй цаазлуулна!» гэж ахин зандарч Малгайчин «Эзэнтэн минь болгоож үзээч. Би чинь өчүүхэн муу амьтан шүү дээ. Дөнгөж долоохон хоногийн өмнөөс л цайгаа ууж эхэлмэр болоод байгаа юм. Тэгээд талх тос минь ч ийм бага болоод цай минь цалгилан…» гэж ярьж гартал Ноён «Юуны чинь цалгилах вэ?» гэж асууж Малгайчин «Энэ чинь цайгаар эхэлсэн» гэж хариулж Ноён «Цалгих гэдэг чинь Ц-гээр эхлэх нь мэдээж хэрэг! Чи намайг эргүү маанаг амьтан гэж бод оо юу? Өөр хэлэх юу байна вэ, хэл!» гэж зандарч

	Малгайчин «Юм бүхэн цалгилдаг гэж Гурван сар туулай анх хэлсэн юм» гэж үргэлжлүүлэн ярьж, «Би тэгж хэлээгүй» гэж Гурван сар Туулай яаран тас дайрч «Би үүнийг нотолно» гэж Малгайчин хэлжээ. Ноён «Малгайчин үүнийг нотолж байна. Үүнийг ингээд цэглэе» гэжээ. Малгайчин «Ер нь ямар ч байсан Унтаахай үүнийг бас нотолно» гээд Унтаахай үүнийг нотлох нь уу, үгүй юу хэмээн эргэн тойрноо хулгасхийн харвал үүрэглэж суусан Унтаахай юу ч хэлсэнгүй гэнэ. Малгайчин «Ингээд би ахиад жаахан талх зүсэж аваад тос түрхсэн» гээд үргэлжлүүлэн ярьж байтал шүүгчийн зөвлөлөөс нэг нь «Унтаахай юу гэж хэлсэн юм бэ?» сонсъё гэвэл «Би ер санахгүй байна» гэж Малгайчин хэлжээ.

	Ноён «Чи санах л ёстой доо. Үгүй бол чамайг цаазлууллаа» гэж зандарчээ. Малгайчин аяга, талхаа шалан дээр унагаад өвдөг сөхрөн сууж «Эзэн минь өршөө. Би чинь дорой ядуу амьтан шүү дээ» гээд ярьж эхэлсэнд Ноён «Чи бол хэл ам нь татчихсан юм шиг өөдгүй ярьдаг амьтан юм» гэжээ.

	Гэтэл нэг далайн гахай уухай хашхирсанд түүнийг шүүхийн түшмэл дор нь дарж авчээ (Энэ дарж авсан гэдэг нь ойлгоход их л төвөгтэй үгийн нэг болох учир юу болсныг тайлбарлахыг хичээе. Нэгэн том зотон даавуун хүүдий авчраад түүнийгээ толгойд нь углан амыг нь боож аваад дээрээс нь сууцгаачихжээ).

	Алиса «Ийм юм болдгийг үзсэн минь яамай. Шүүх хурлын тухай сониноос «Хэрэг өдөөх гэсэн зарим нэг оролдлого гарсанд шүүх цаазын түшмэл түүнийг дор нь дарлаа» гэж олонтоо уншсан боловч өдий болтол энэ нь чухам юу хэлж байгааг ер ойлгоогүй явжээ» хэмээн сэтгэжээ.

	 

	«Чиний мэдэх юм гүйцсэн бол доошоо бол» гэж Ноён хэлсэнд Малгайчин «Би үүнээс доошоо болж чадахгүй. Яг шаланд наалдчихаад байж байна» гэж хариулбал Ноён «За тэгвэл сууж болно» гэжээ. Гэтэл бас нэг далайн гахай уухай хашхираад бас л дарагджээ. Тэгэхэд нь Алиса «Ашгүй энэ муусайн гахайнуудаас нэг юм салах нь. Одоо хэрэг явдал шуудрах биз ээ!» гэж боджээ. Малгайчин дуучдын нэрсийн жагсаалт уншиж суусан хатныг эмээн харах зуураа «Цайгаа уусан бол зүгээр сэн» гэж хэлсэнд Ноён «Яв, яв!» гэжээ. Малгайчин шаахайгаа ч өмсөлгүй яаран гарсанд Хатан «Гадаа гарангуут нь цаазал» гэж түшмэдийн нэгэнд нь хандан хэлсэн авч Малгайчин түүнийг үүдэнд хүрэхээс урьд үзэгдэх бараагүй алга болсон байлаа.

	Ноён «Дараачийн гэрчийг дууд!» гэв. Энэ бол Гүн авхайн тогооч байлаа. Тэр бээр нэгэн хайрцаг гич барьж явсан бөгөөд үүдэнд зогсож байсан амьтад нэгэн зэрэг найтаалгаж эхэлсэн тул түүний чухам хэн болохыг нь Алиса бүр орж ирэхээс нь өмнө мэдсэн юм санжээ.

	Ноён «мэдүүлгээ өг!» гэсэнд Тогооч «Үгүй!» гэж хэлжээ.

	Ноён Цагаан туулайн зүг гайхширан харсанд цаадах нь «Эзэн минь өршөө, энэ гэрчийг янз янзаар асууж үзнэ үү?» хэмээн дорой дуугаар өчжээ.

	Ноён «За яах вэ ёстой юм ёсоороо гэдэг үг бий» гэж гансран өгүүлснээ гараа зөрүүлэн тогоочийн зүг нүдээ жийхайтал хөмсөг зангидан хараад «Жигнэмгийг юугаар хийсэн бэ?» гэж цээжний гүнээс асуусанд тогооч «Ер нь л гичээр хийдэг юм даа» гэж хариулжээ. Гэтэл ард нь нэг амьтан «Чанамал жимсээр» гэж нойрмог дуугаар өгүүлсэнд Хатан «Унтаахайн үйл нь иржээ. Түүнийг цаазал! Шүүх танхимаас гаргаж хая! Дар, Чимх, баз! Живрийг нь зулгаа!» гэж хашхирсаар түүнийг танхимаас гаргах гэсээр байтал танхимд хэсэг зуур үймэлдэцгээсэн боловч удалгүй нам гүм болцгоожээ. Гэтэл тогооч аль хэдийнээ алга болчихсон байжээ. Ноён «Энэ ч юу ч биш. Дараагийн гэрчийг дууд» хэмээн сэтгэл тайвшран хэлээд Хатанд хандан «Хонгор минь, үүнийг л ёстой янз янзаар байцаагаад үз. Үүнээс болоод бүр толгой минь өвдчихлөө» гэж шивгэнэжээ.

	Алиса Цагаан туулайг нэрсийн жагсаалтаа гүйлгэн харахыг үзээд «Өдий болтол гэрчээс олигтой мэдүүлэг авч чадсангүй дээ» гэж амандаа үглээд дараа нь ямар нь гэрч болох бол хэмээн шохоорхож суужээ. Тэгээд Цагаан туулай «Алиса!» гэж дуудахад түүний ямархуу их гайхсаныг өөрсдөө төсөөлж бодоцгоо доо.

	 


АРВАН ХОЁРДУГААР БҮЛЭГ. АЛИСЫН МЭДҮҮЛЭГ

	 

	Алиса сүүлчийн хэдхэн минутад ямар их өлссөнөө ор тас мартаад «Би энд байна!» хэмээн яаран боссонд шүүгчийн зөвлөлийнхний ширээг даашинзныхаа хормойгоор шүргээд тэднийг бүгдийг нь цугларсан олны толгой дээр арчаад унагаачихжээ. Тэднийг газар нэг нэгэн дээгүүрээ тэвдэн мөлхөхийг хараад долоо хоногийн өмнө алтан загастай шилэн бөмбөглөгөө санамсаргүй унагаачихсанаа санаж гэнэ ээ.

	Сандарсан дуугаар уучлал гуйгаад тэднийг газраас яаран түүжээ. Учир нь алтан загасны хэрэг явдал сэтгэлд нь бууж хэрэв тэднийг хурдхан цуглуулж шүүгчийн ширээнд нь суулгахгүй бол үхчих юм шиг санагдаж гэнэ.

	Ноён «Шүүхийн зөвлөлийнхнийг бүгдийг нь тус тусын байраа эзлээгүй цагт шүүх ажиллагаа үргэлжлэхээсээ өнгөрлөө» гэж Алисаг халз ширтэн нухацтай гэгч нь давтан хэлжээ.

	Алиса шүүхийн зөвлөлийн ширээ рүү харвал яарсандаа гүрвэлийг толгойг нь уруу нь харуулаад хийчихсэн бөгөөд хөөрхий бяцхан амьтан хөдөлж ч чадахгүй зөвхөн л сүүлээ өрөвдөлтэй гэгч нь хөдөлгөж байжээ. Алиса дор нь түүнийг босгож зүй зохисоор нь суулгаад «Үгүй ер өө. Эд ер нь ямар ч янзтай байлаа гэсэн үүнээс болоод шүүх хурал тасалдаад байх юм юу байна вэ!» гэж өөр зуураа үглэж гэнэ. Шүүхийн зөвлөл гэнэтийн сандралаас нэг юм гарч самбар, харандааг нь олж өгсний эцэст ямархан нэгэн зүйл хийнэ гэхэд их л бэрхшээлтэй байгаа бололтой амаа ангайн тааз гөлрөн суугаа гүрвэлээс бусад нь болж өнгөрсөн хэрэг явдлын тухай шаламгайлан бичицгээж эхэлжээ.

	Ноён Алисаас «Болж өнгөрсөн хэргийн талаар юу мэдэж байна вэ?» гэж асуусанд «Алиса юу ч мэдэхгүй гэжээ. Ноён «Үнэхээр юу ч мэдэхгүй гэж үү?» хэмээн лавлавал Алиса «Үнэхээр юу ч мэдэхгүй» гэжээ. Ноён шүүгчийн зөвлөлд хандан «Энэ чинь их чухал юм байна» хэмээжээ.

	Тэд нар үүнийг самбар дээрээ бичиж эхэлтэл Цагаан туулай «Эзэн минь энэ чинь ердөө ч чухал биш» гэж их л хүндэтгэсэн дуугаар хэлсэн боловч нүүрээ үрчилзүүлэн хөмсөг зангидах ажээ. Ноён «Ердөө ч чухал биш» хэмээн яаран хэлснээ «чухал - чухал биш», «чухал биш - чухал» гэж аль үг нь аятайхан сонсогдох нь вэ гэдгийг олох гэж хичээж буй мэт дуугаа намсган давтсаар л байсан тул шүүгчийн зөвлөлийн зарим нь «чухал» гэж зарим нь «чухал биш» гэж бичжээ.

	Алиса тэдний самбарт бичсэнийг харж болохуйц ойрхон зогсож байсан бөгөөд «Энэ ч гэсэн ер нь ямар ч нэмэр алга» гэж боджээ. Энэ үед ноён тэмдэглэлийнхээ дэвтэр дээр яаран юм тэмдэглэж сууснаа «Чимээгүй!» хэмээн тушаагаад «42 дугаар заалт, нэгэн бээрээс илүү өндөр хүн бол шүүхийн танхимаас зайлах хэрэгтэй» гэж уншжээ. Хүн бүхэн Алиса руу харж гэнэ.

	Алиса «Би өндрөөрөө бээр хүрэхгүй» гэвэл,

	Ноён «Бээр хүрнэ» гэж.

	Хатан «Хоёр бээр илүү өндөр гээч» гэж хошуу нэмжээ.

	Алиса «Ямар ч байсан би явахгүй. Тэгээд ч энэ чинь хуулийн заалттай төстэй юм алга. Та үүнийг санаанаасаа зохиож байна» гэж хэлсэнд Ноён, 

	— «Номд байгаа хамгийн эртний заалт юм шүү» гэвэл Алиса «Тэгвэл энэ чинь нэгдүгээр заалт гэж байх ёстой» гэжээ. Ноёны царай нь хувхай цайж гэнэ. Тэгээд тэр номоо хурдхан хаагаад шүүгчийн зөвлөлд хандаж «Тогтоолоо сонсго» хэмээн чичиргэнэсэн дуугаар хэлсэнд Цагаан туулай яаран босож «Эзэн минь өршөө энд өөр бас нэг гэрч байна. Энэ цаасыг дөнгөж сая олоод байна» гэжээ.

	Хатан «Дотор нь юу гэж бичсэн байна вэ?» гэж асуусанд Цагаан туулай «Задалж амжаагүй байна. Хэрэгтнээс хэн нэг хүнд бичсэн захиа бололтой» гэж Ноён «Тийм байх ёстой. Хэн нэг хүнд хандаж бичээгүй бол ер нь ямар захиа байх билээ» гэжээ.

	Шүүгчийн зөвлөлийнхний нэг нь «Хэнд бичсэн байна вэ?» хэмээн асуусанд Цагаан туулай «Ямар ч хаяггүй юм. Гадна талд нь огтхон ч юм бичээгүй байна» гэж ярих зуураа түүнийгээ задалж үзээд «Ямар ч захиа биш зөвхөн шүлэг байна» хэмээн нэмж хэлжээ. Шүүгчийн зөвлөлийн бас нэг гишүүн «Хэрэгтний бичгийн хэв мөн үү» гэж асуувал Цагаан туулай «Үгүй биш байна. Бүр гоц өөр юм» гэжээ (Шүүгчийн зөвлөлийнхөн арга тасарсан янзтай байх ажээ). Ноён «Тэгвэл өөр хүний бичгийн хэвийг дуурайлгаж бичсэн байж таарна» гэвэл (шүүгчийн зөвлөлийнхний нүд нь сэргээд ирж гэнэ) Боол «Эзэн минь болгоож үз, би үүнийг бичээгүй бөгөөд эд нар ч намайг бичсэн гэж нотолж чадахгүй. Яагаад гэвэл уг бичгийн эцэст нэрээ бичээгүй байгаа юм» гэж Ноён «Хэрэв чи гарынхаа үсгийг зураагүй бол хэрэг ялыг чинь улам л дортгоно доо. Чи нэг гэм зэмээ нуун далдлах хэрэгтэй болсон байна. Түүнээс биш төлөв төвшин хүний ёсоор гарынхаа үсгийг зурах ёстой байсан» гэж хэлжээ.

	Энэ нь энэ өдрийн туршид ноёны хэлсэн цорын ганц ухаалаг үг байсанд бүх нийтээрээ алга ташицгааж гэнэ. «Энэ бичиг үүний гэмт хэргийг бүрэн гэрчилж байна» гэж хатныг хэлэхэд нь Алиса «Юу ч гэрчилж чадахгүй. Та нар ядаж тэнд юу бичээстэй байгааг мэдээгүй шүү дээ» гэжээ. Ноён «Аль, тэр бичгээ унш» гэв. Цагаан туулай шилээ зүүгээд «Эзэн минь, хаанаас нь эхэлж унших вэ?» гэвэл Ноён «Бүүр эхнээс нь эцсийг нь хүртэл уншаад зогс» гэж тушаангуй хэлжээ.

	Цагаан туулай

	«Чамайг тэднийд байсан гэж хүмүүс надад ярьж байна.

	 

	Тэр бүсгүй чамд

	Миний тухай магтахдаа

	Усанд сэлж чаддаггүйг минь

	Тухайлж бас хэлсэн байна.

	Тэр бас тэдэнд

	Намайг энд гэж хэлжээ.

	Энэ үнэн гэдгийг

	Бид бүгд мэднэ

	Өнөө бүсгүй үүнийг

	Үргэлжлүүлнэ гэх юм бол

	Чи гэдэг амьтан

	Чухам яах болж байна вэ?

	Би түүнд нэгийг өгсөн

	Тэд түүнд хоёрыг өгсөн

	Тэд бүгдийг түүнээс авч

	Тэр бүгдийг чамд өгсөн.

	Энэ бүхэн чинь уг нь

	Минийх байсан юм шүү дээ.

	Би, эсвэл тэр бүсгүй

	Гай болж үүнд оролцвол

	Түүнийг чи чөлөөлнө гэж

	Тэр бас итгэж байна.

	Тэр бид, эдний хооронд чи

	Тээг чагт болж байсныг

	Тааж би мэдсэн юм.

	Тэр бүсгүй тэдэнд тун дуртайг

	Тэр бүсгүйг унахаас урьд

	Түүнд хэлж болохгүй

	Энэ бол чи бидний хооронд

	Үүрд үлдэх нууц гэж уншжээ.

	 

	Ноён «Энэ чинь бидний сонссон мэдүүлгээс хамгийн чухал нь байна шүү» хэмээгээд алгаа үрчин «За шүүгчийн зөвлөл» гээд ярьж эхэлтэл Алиса сүүлчийн хэдэн минутад сүрхий их өссөн бөгөөд ноёны үгийг тас дайрахаасаа өчүүхэн төдий ч айсангүй «Та нарын хэн нэг нь үүнийг тайлбарлачихвал би зургаан пенс өгье. Энэ шүлэгт ямархан нэгэн утга санааны үнэр ч алга гэдэгт би бардам итгэж байна» гэж хэлжээ.

	Шүүгчийн зөвлөл «Энэ шүлэгт утга санааны үнэр ч алга гэдэгт бүрэн итгэж байна гэнэ» хэмээн тэр дор нь самбар дээрээ бичиж авсан боловч түүнийг тайлбарлахаар нэг нь ч босож ирсэнгүй гэнэ.

	 

	Ноён «Хэрэв энэ ямар ч утгагүй юм бол утгыг нь олох гэж оролдох аюулаас бид бүхнийг аварч байгаа хэрэг. Тэгвэл ч би ер мэдэх юм алга» гээд шүлгийг өвдөг дээрээ тэнийлгэн өрөөсөн нүдээрээ харснаа «Бас ч ганц нэг утга байгаа бололтой. Энд «Би сэлж чаддаггүй» гэж байна. Чи ер нь усанд сэлж чаддаггүй шүү дээ. Эсвэл сэлдэг үү?» хэмээн Буймангийн боолоос асуувал Буймангийн боол толгойгоо гунигтай гэгч нь сэгсэрч «Би усанд сэлдэг баймаар харагдлаа гэж үү?» хэмээжээ. (Үнэхээр ч буй бие нь хөзрийн ганц хуудас цаас юм чинь яалаа гэж усанд сэлчихмээр харагдах вэ дээ?)

	«За тийм бол сайн» гээд ноён энэ үнэн гэдгийг бид бүгд мэднэ» энэ чинь шүүгчийн зөвлөлийг хэлж байна», «Би тэр бүсгүйд нэгийг өгсөн тэд түүнд хоёрыг өгсөн» зөв, энэ чинь жигнэмгийг хэрхсэнээ хэлж байгаа юм байна шүү» хэмээн шүлгийн мөр бүрийг унших зуураа амандаа үглэсээр байсанд Алиса «Тэд бүгдийг түүнээс аваад чамд өгсөн» гэж хойно нь байгаа шүү дээ» гэж хэлжээ. Ноён ширээн дээрээ байгаа зүйлсийг заагаад «Жигнэмэг ч энд байж л байна» гэж их л маадгар өгүүлж цааш нь «Үүнээс өөр тодруулах юм алга шив дээ. Үгүй ер «Тэр бүсгүйг унахаас өмнө» гэнэ шүү.

	Хонгор минь чи ер нь унаж тусаагүй байх аа?» гэж хатнаас асуувал хатан «хэзээ ч үгүй!» хэмээн уурсан хариулах зуураа бэхний сав аваад гүрвэл рүү шидчихжээ. (Хувьгүй муу гүрвэл самбар дээр хуруугаараа бичих гэж оролдоод ямар ч үр дүнгүй болохоор нь бичихээ бүрмөсөн больчихсон сууж байснаа нүүрэн дээгүүрээ цацагдан урсаж байсан бэхэнд хуруугаа норгон түүнийг хатан хаттал нь бичжээ. Ноён инээвхийлэн танхимыг тойруулан харах зуураа «За тэгвэл энэ үг чамд тохирохгүй юм байна» гэж хэлжээ. Бүгд нам гүм болсон байлаа. Ноён «Энэ ч үгийн тоглоомоос хэтэрсэнгүй» гэж гоморхон өгүүлсэнд бүгд инээлдэж гэнэ. «За, шүүгчийн зөвлөл тогтоолоо унш!» гэж ноён хорь дахь удаагаа хэлж Хатан нь «Үгүй, үгүй. Эхлээд шийтгэе, дараа нь тогтоолоо уншиг!» гэжээ.

	Алиса «Эхлээд шийтгэнэ гэнэ шүү! Ёстой тэнэг мулгуу хэрэг!» хэмээн чанга гэгч нь хэлээдэхсэнд хатан «Амаа тат!» хэмээн царайгаа улайлган хашхирвал Алиса «Яасан ч үгүй» гэжээ.

	Хатан «Үүний толгойг ав!» гэж чадлаараа хашхирсан боловч байраасаа нэг ч амьтан хөдөлсөнгүй гэнэ. Алиса (Энэ үед урьдын хэвдээ орсон байлаа) «Та нараас хэн айх юм бэ? Та нар чинь багц хөзрөөс өөр юу ч биш шүү дээ!» гэсэнд бүгдээрээ агаарт дэгдэн гарснаа дээрээс нь унацгаажээ. Алиса айх, уурлах хослон бага зэрэг дуу алдсанаа тэднийг өөрөөсөө цохин зайлуулах гэж оролдоод сэрж голын эрэг дээр эгчийнхээ өвдгийг дэрлэн хэвтэж байгаагаа мэджээ. Эгч нь нүүрэн дээр нь модны мөчрөөс хийсэн унаж буй навчсыг аяархан зайлуулсаар сууж байлаа. Тэгээд эгч нь «Эвий минь Алиса минь Сэр! сэр! Дүү минь ямар их удаан унтана вэ?» гэж хэлжээ. Алиса «Би ямар их инээдэмтэй зүүд зүүдэлсэн гэж санана!» хэмээгээд та бүхний уншин буй адал явдлыг эгчдээ дурсан дурсан ярьж өгчээ. Түүнийг ярьж дуусахад нь эгч нь үнсээд «Үнэхээр инээдэмтэй зүүд юм. Дүү минь, одоо орой болж байна. Хурдхан явж ундаа уу» гэжээ. Ийнхүү Алиса босоод гэрийн зүг гүйж явахдаа ямархуу гайхалтай сонин зүүд зүүдэлснээ бодсоор л байлаа.

	Харин эгч нь түүнийг явснаас хойш шанаагаа тулан шингэж буй нарны туяаг ажин голын эрэг дээр суусаар л бяцхан Алиса хийгээд түүний гайхалтай адал явдлыг бодсоор л зүүд мөрөөдөлд умбан эхэлжээ.

	Эхлээд Бяцхан Алисаг боджээ. Бяцхан турьгүй гараараа өвдгөө салаавчлан суух бөгөөд сониуч очлог нүдээрээ өөрийн нь нүд рүү ширтэн байх ажээ. Дууны нь өнгө хүртэл чихэнд нь жингэнэн нүд рүүгээ ямагт унжин байдаг үсийг гэдрэг болгох гэж толгойгоо гэдэсхийлгэдэг нь хүртэл харцанд нь урган биелж, орчин тойронд бүхэлд нь бяцхан дүүгийнх нь зүүдэнд орсон амьтад хөлхөх нь сонсогдох шиг болж байлаа!

	Хөлийн нь дэргэдэх өвс Цагаан туулай хажуугаар нь давхин өнгөрч байгаа мэт сэрчигнэн, хажуугийн нь цөөрөмд айсан Хулгана самчин явах шиг ус цалгилж, төгсгөлгүй үргэлжлэн цайлан суух Гурван сар-туулай хийгээд түүний найз нарын аяганы харших, хувь заяагүй зочдоо цаазлахыг тушаах хатны хашхираа дуу, бас гүн авхайн өвөр дээр тоорой хүүгийн шуухитнах, эргэн тойронд нь аяга тавгийн жингэнэх дуу, нисдэг арслангийн хашхирах, гүрвэлийн харандааны чахрах, дээрээсээ даруулсан далайн гахайны хэрчигнэх, гунигт хуурамч яст мэлхийн алсад мэгшихтэй холилдон чихний нь үзүүрт тодрох ажээ. Хэрэв нүдээ л нээвэл бүх юм нөгөө л янзаараа байх бөгөөд, өвс салхинд сэрчигнэн, цөөрөм зэгс хулсны найгахад цалгин, аяганы харших нь хонины хүзүү дэх хонхны дуугаар, хатны хашхираа дуу нь хоньчин хүүгийн гууглахаар, хүүгийн шуухитнах нисдэг арслангийн хашхирах гээд л бүх л ер бусын дуу чимээ бүхэн тариачны хашаа хорооны үймж хутгалдсан дуу шуугианаар солигдон, хуурмаг яст мэлхийн уухилан мэгших дуу алсад бэлчиж буй үхэр сүргийн бөглүү мөөрөх дуугаар солигдоно гэдгийг мэдэж байсан боловч ийнхүү нүдээ анин гайхамшгийн оронд байна уу даа би чинь хэмээн итгэх шахан сууж байлаа. Тэгж тэгж эцэст нь энэ бяцхан дүү нь цаг үе улирахад нас бие гүйцээд хүүхэд ахуйнхаа энгийн цайлган сэтгэлийг хэрхэн хадгалах бол, бяцхан хүүхдүүд тойруулан суулгаад өнө эртний дуртгал гайхамшгийн орны тухай зүүдээ ярин тэдний сэтгэл санааг яаж сэргээн баясгах бол, хүүхэд ахуйн амьдрал, жаргалтай зуныхаа өдрүүдийг дурсан тэдний ерийн харамсал жирийн баяр баясгалангаас нь хэрхэн хуваалцах бол гэдгийг төсөөлөн бодож гэнэ.

Заметки

		[←1]
	 Терриер - нүхэнд амьдардаг амьтдыг авлахад хэрэглэдэг нэгэн төрөл бяцхан нохой.




	[←2]
	 Лори хэмээх мөхсөн шувууны нэр ажээ. Энэ нь нэгэн төрөл тоть байжээ.




	[←3]
	 Додо хэмээх нь нэгэн төрөл мөхсөн шувууны нэр.




	[←4]
	 М. Н — Муур, нохой хоёрыг бүтэн үгээр нь хэлэхээс цээрлэж ийн хэлжээ.




	[←5]
	 Чешир муур  — Чешир гэдэг хотонд инээсэн муурын толгойн хэлбэртэй бяслаг хийдэг байжээ. Үүнээс эх авч «Чешир муур шиг инээх» гэсэн цэцэн үг үүссэн нь хоёр завжаа Чихэнд тултал инээх гэсэн утгатай үг байжээ.




	[←6]
	 1652 онд ийм гарчигтай хүн бүхэн тэгш эрхтэй гэсэн утгатай улс төрийн хачлал бичиг нийтлэгджээ.

